
	(сургуулийн дунд, ахлах насныханд зориулав)

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТУХАЙ

	БНАГУ-ын зохиолч эмэгтэй Ирма Хардер нь 1915 онд Германы нэгэн тариачны гэр бүлд төржээ. Тэрээр тосгондоо тэр үеийн герман орны тосгонуудад ажиллаж байсан нэг жилийн сургуулийг төгсгөөд хөдөө аж ахуй, газар тариалан дээр ажиллаж байв.

	1945 оноос хойш тосгондоо уран сайхны дугуйлан зохион байгуулан түүндээ зориулж үзэгдэл, богино хэмжээний жүжиг хэд хэдийг бичсэнээр уран зохиол бичиж эхэлжээ.

	Ирма Хардер: «Манай залуучууд л намайг уран зохиолын замд хөтөлсөн юм» хэмээн ярьдаг ажээ. Ийм ч учраас Ирма Хардер залуучуудын сэдвээр сонирхолтой, хүмүүжлийн ач холбогдолтой ном нэлээдийг бичжээ. Ирма Хардерын зохиолоос «Нугын тэртээх айл», «Нугын дээгүүрх үүлс» хэмээх хоёр ном нь монгол уншигчдын гар дээр хэдийн очсон бил ээ.

	Энэ удаа бид түүний 10 жилийн сургуулийн сурагчдын амьдралын тухай бичсэн «Аавтайгаа уулзах хориотой» гэдэг энэ номыг уншигч та нарынхаа гарт өгч байгаадаа баяртай байна.

ЭНЭ НОМОНД ГАРАХ ДҮРҮҮД

	 

	Дөрте — зохиолын гол баатар, 10 дугаар ангийн сурагч 

	Цийглер — Дөртегийн эх 

	Цийглер — Дөртегийн эцэг 

	Мюллер — Дөртегийн ангийн багш

	Вернер — Дөртегийн ангийн сурагч, үүрийн нарийн бичгийн дарга, мөн Дөртегийн найз 

	Эльвира — Дөртегийн ангийн сурагч, найз 

	Траутхен — Дөртегийн ангийн сурагч, найз 

	Юрген — Дөртегийн ангийн сурагч, Вернерийн найз 

	Хензхен — Мөн ангийн сурагч, биеийн тамирт их дуртай 

	Серафин — Вернерийн аав

	Георги — Тоо бодлогын багш 

	Барти — Дөртегийн хөрш айлын авгай 

	Лоренц — Мужийн төвд суудаг сэтгүүлч

	Ээлерт — Үйлдвэрийн намын үүрийн дарга

	Эдит — Цийглер (Дөртегийн эцгийн)-ийн тосгонд очоод гэрлэсэн эхнэр

	Томас — Цийглер, Эдит хоёрын хүү

	Грети — Вернерийн эгч



	
-- 1 --

	Бүжгийн наадамд урьсан жижигхэн шар урилгыг би дахин дахин уншнам. Түүнийг над Вернер өгсөн юм. Энэ бол миний амьдралдаа анх удаа авч байгаа урилга болно. Тийм ч учраас би үүнийг авсандаа өнөөдөр хэчнээн их баяртай байна вэ. Надад баярлах бас нэг шалтгаан бий. Энэ нь ээжийн минь найз авгай Редман гуайн өгсөн сэрүүлэгтэй хуучны нэг том цаг юм. Редман гуай намайг нэг том цагтай болох гэснийг мэдэж байсан л даа. Харин миний ширээн дээр байгаа тэр жижиг цагны хонх нь над дэндүү аяархан дуугарах юм гэж бодсон байх. Тэр жижиг цагийг ээж над авч өгсөн юм. Тэр бол улаан савхин гэртэй аяны хөөрхөн цаг бил ээ. Редман гуай бол тэр том цагны хонхонд нь биш, харин хүлээн авагчид залгуур хийх гэснийг минь яаж мэдэх вэ. Нөгөө аяны цагийг бол тэр зорилгоор хэрэглэж болохгүй л дээ. Түүний бяцхан эргээр яаж радиогийн залгуур хийх вэ. Харин үүгээр бол өөр хэрэг. Энэ цаг бол том эрэг, пүрштэй, хэрэг гарвал мотор ч асааж чадна байх.

	Сэрүүлэгтэй цагны минь зүү ахин ахисаар л байна. Над цаг тун бага үлдэж байна. Намайг сэрүүлэгтэй цагаа тогтоох цагаан төмрөөр хийсэн хонхоо сандлын суудал банзан дээр зоогоод залгах товчийг тогтоож байхад цагийн урт зүү арван хоёр, богино зүү нь долоо руу заах дөхөж байв. Яг цагаа болоход охид маань намайг аваачихаар орж ирнэ дээ.

	Одоо залгуурыг нь хийж орхиё байз. Цагны сэрүүлгийг чангалан, цагаан төмөр хонхны доогуур банз руу түлхэн, залгах товчийг эргийн дор тулган түүнийг радиотой холбож байхад долоон цагт хоёр минут дутуу байв. Нэг минут хоёр секунд, гурван секунд, таван секунд, арав, хорь. За боллоо. Торхийв. Харин сэрүүлэг нь дуугарсангүй. Эрэг нь доош дараад залгагч товчийг нь зогсоожээ. Одоо бүтэж байна. Радио залгагдан, хуваарь нь гэрэлтэв. «За одоо» хөгжим гэтэл харин нэвтрүүлэгчийн дуу гарч «Дойчланд нэвтрүүлгээр мэдээ сонсоно уу» гэв. Маргааш өглөө л яг хөгжим дуугарна даа. Түүгээр нь би маргааш өглөө, ер нь өглөө бүр сэрэх болно. Техник мандтугай, ура! гээд л хашхирмаар санагдтал гудамжинд манайхны дуу гарав. Удсан ч үгүй инээлдэн шуугилдсаар манай шат өгсөн гарч ирж яваа нь сонсогдлоо. Би хаалга руу гүйн очтол хаалганы цаана найз охид: Лангбартын Траутхен, Үелцийн Эльвира нар маань ирчихсэн зогсоцгоож байлаа. Би тэдэнд «Хөөе, чимээгүй, цаана чинь Барти авгай!» гэлээ. Тэр хоёр ч дорхноо чимээгүй болон миний хажуугаар өнгөрч манайд орцгоолоо.

	Тэд зуны цагаан цуваа өмсөцгөөжээ. Эльвира өндөр өсгийтэй, сайхан шинэ гутал өмсчхөж. Ийм дэгжин гутал манай ээжид ч байхгүй. Байлаа ч гээд яах вэ дээ, ээжийн гутал ямар надад таарах биш. Эльвира намайг гайхсан байдлаар ширтээд,

	— Дөрте, чи болоогүй л байна уу, аль эсвэл чамайг бас битгий яв гэсэн үү? гэв.

	— Бид оройтвол суудал олж сууж чадахгүй шүү гэж Траутхен ч санууллаа.

	— За гайгүй, хөвгүүд маань бидэнд суудал авч байгаа байлгүй хэмээн би тэр хоёрыг тайвшруулах зуураа, — Харин та хоёр нааш ир! Би юм үзүүлье гээд Траутхенийг хөтлөн өрөө рүүгээ оруулахад Эльвира ч бид хоёрыг даган хойноос орлоо.

	— «Хараач! та минь, цагаар радио залгаж яг болдог байна шүү» хэмээн Траутхен өгүүлэв. 

	Намайг сэрүүлэгт цагаа ахин тохируулахаар сууринаас нь автал,

	— За маргааш болтол зөндөө л зав гарна. Та нар ер нь нэг юм оролдохоороо ухаангүй гэдэг нь хэмээн Эльвира хүлээж ядсан байдлаар хэлээд, — Хэрэв та нарыг явахгүй бол би ганцаараа явлаа. Аль вэ, би одоохон энэ юмнуудыг чинь эмхлээд орхиё гээд миний дархны шүүгээний хамгийн доод талын шургуулгыг нээн, тарж бутарсан багаж: халби, бахь, хутга, хэдэн ширхэг кабель утасны тасархай, өрөм мэтсийг минь цуглуулан хийж гарлаа. 

	Эльвира юм эмхлэнгээ:

	— Нэг юм оролдоод суухаар цаг хугацааг ч мартаж орхино гээч, хэмээн намайг зэмлэж байна.

	Траутхен жижиг банзан суурин дээр байрлуулсан сэрүүлэгтэй цагийг минь хэзээний гартаа авчхаад:

	— Үгүй, чи үүнийг яасан догь хийгээ вэ? гээд л шулганана. 

	Эльвира миний хувцасны шүүгээний урд оччихсон зогсоно. Тэнд нь тийм их шилж сонгоод байх юм байхгүй л дээ. Миний хөх хилэн платье ядахдаа цэвэрлэгээнд бий. Тоогүй, уул нь тэр л надад хамгийн аятайхан зохидог юм.

	Тийм ч учраас би тэр платиа сав л хийвэл өмсөх дуртай л даа. 

	— Алив найздаа, тэр хар банзлыг минь аваад өгөөч гэж би Эльвирад хэлээд хажуугийн өрөө рүү явлаа. 

	Тэгээд би ээжийн шүүгээнээс судалтай цагаан пансан цамцыг нь гаргаж авлаа. Хэдийгээр энэ цамц ээжийнх ч гэсэн надад бас таардаг юм. Би нэг удаа өмссөн юм. Маргааш би үүнийг нь угаагаад байсан байранд нь буцаагаад өлгөчихнө.

	Эльвира миний банзлыг гартаан авч ажигласнаа толгой сэгсэрч харагдана. Тэгснээ миний гүн ногоон платийг шүүгээнээс аваад

	— Май, үүнийг өмс! гэлээ.

	— Наадахыг чинь өмсдөг үе өнгөрсөн хө, энэ чинь миний Югендвайгаар1 бэлэгт ирсэн юм.

	Тэгээд ч би сүүлийн хоёр жил сүрхий өндөр болсон шүү.

	— Өмсчих л дөө гэж Эльвираг хэлэхэд нь углаж орхивол Траутхений сэтгэл нь ханав бололтой. 

	Эльвира намайг эргэн тойрон ажигласнаа

	— Ухайс даа! Ер нь өвдөг зайлшгүй гарч байх ёстой. Өвдөгнөөс арай дээгүүр байвал бүр ч догь гэлээ.

	Би толинд очиж өөрийгөө харвал, нээрэн ч тэр хоёрын зөв бололтой. Энэ хувцас маань зориуд орчин үеийн загвараар эсгэж хийлгэсэн юм шиг богинохон, бариу байв. 

	Тэд маань

	— Маш гоё, ёстой догь доо гэцгээнэ. 

	Миний хувцас сайхан таарч байгааг хараад охидын маань сэтгэл тун хангалуун байгаа дэг ээ. Би мөр лүүгээ буусан урт хонгор үсээ сойздох зуур Траутхений зүг харав. Түүний үс бас л цайвар, гэхдээ гялалзсан цайвар. Миний үс гялалзахгүй байна. Үс минь хэдий хонгор боловч өнгө нь нэг л гоё биш юм. Тэгээд би санаа алдав.

	Миний үнсэн саарал үсэндээ гуниглахыг мэдэх Эльвира

	— Ногоон туузаар даруулж орхивол хөөрхөн болно гэв.

	Би ээжийн үйлийн хайрцгийг уудаллаа. Надад таарах тууз олддоггүй ээ.

	— Та нар ер нь цагийг уяатай юм гэж бодоогүй биз? гэсээр Эльвира миний цувыг авчирлаа. Би аяархан дуугаар:

	— Чи уруулынхаа будгийг авч яваа юу хэмээн Траутхенээс асуув.

	— Будаж, ёстой хатагтай болох гээ юу, чи? гээд уруулынхаа будгийг над өгөв.

	— Бид оройтож ч бүр гүйцлээ л дээ. Тэгэхдээ харин, ёстой л жинхэнэ хатагтай нар орцгооно доо гээд толинд ахин нэг харах зуураа

	— За та хоёр одоо доошоо буугаад байшингийн нүүрэн талд зэгсэн чимээ гаргаарай, тэгэхтэй зэрэг Барти авгай нүүрний өрөө рүүгээ майтганана. Тэр хооронд нь би шатаар гүйж буугаад хэдийнээ байшингийн булан тойрон алга болчихно гэв.

	Барти гэж манай доор суудаг айлын авгай. Тэр авгай бол ажил хийдэггүй, өдөржин гэртээ цонхоороо харж суудаг хүн. Зөвхөн хар хүнээ гэртээ байх үед л зав муутай байдаг. Хар хүн нь барилга угсралт дээр ажиллаж, гүүр бариулдаг учир голдуу л эзгүй байна.

	Би өнөө орой залуучуудын клубт очиж болох эсэх тухай ээжээс асуугаагүй юм. Ээж намайг үдэш орой гадагш гаргах тун дургүй, хааяа л нэг явуулна. Өнөө оройны хувьд бол ээж зөвшөөрөх ч байсан байж магадгүй. Гэхдээ би яаж урьдчилан мэдэх бил ээ дээ. Ээж, өнөөдөр оройн ээлжтэй тул шөнө дундаас хойш л гэртээ ирнэ. Тэр болтол би буцаж ирээд орондоо орчихсон байх ёстой.

	Цөм дажгүй болох байх! Барти авгай намайг гарч явахыг мэдэхгүй өнгөрнө, учир нь тэр байшингийн нүүрэн талд ямар хүн гэтэж явахыг харах гэнэ. Харин буцаж ирэхдээ л мэдэгдэхгүй байх хэрэгтэй.

	Хэдийгээр харанхуй болоогүй ч гэсэн клубийн үүдний таван ширхэг чийдэн ассан байлаа. Хөгжим тодхон сонсогдоно. Бүжиг аль хэдийн эхэлжээ. Бүжиглэх сэн гэхээс сэтгэл хөөрч, өөрийн эрхгүй дэвхрэн цовхчмоор санагдаад аятай тайван алхаж ч болохгүй байлаа.

	Бүжгийн танхимаар пиг дүүрэн хүн цугласан байсан боловч, хөвгүүд маань бидэнд суудал хадгалж байжээ.

	Хөдөө аж ахуйн техникийн түр сургуулийн нэг дагалдан бидний ширээнд ирлээ. Энэ залуу манай Эльвиратай үерхдэг юм. Тэрээр ширээний хажууд зогсон бидэнд болон манай хөвгүүдэд зөөлөн чихрийн цуглуулгаас түгээн өгч дайлаад дараа нь нэг сандал олж ирэн бидний хажууд тавьснаа түүн дээрээ суулгүй, тоглохоор зэхэж байгаа хөгжимчдийг ажиглан зогсов. Тэгснээ Эльвирагийн гараас хөтлөн босгож танхимын гол руу аваачлаа.

	Серафиний Вернер миний өмнө ирж мэхийсхийн бүжигт урилаа. Бид хоёр нэг ангид суралцдаг, гэхдээ Вернер надаас нэг ах юм. Өнөөдөр тэр сайхан хар костюм өмсөж, дэгжин зангиа зүүсэн нь жинхэнэ насанд хүрсэн хүний төрхтэй харагдаж байна.

	Вернер намайг бүжигт ёс горимоор нь урьсанд би баярлах шиг болов. Хэрэв тэр намайг ихэнх залуус шиг зүгээр л нааш ир гээд шууд дуудсан бол би бас л босох байсан. Гэхдээ л сэтгэл дундуурхан босох шүү дээ. Вернер бол эелдэг зөв харьцаатай хөвгүүн. Тийм хүнтэй хүн үерхэх дуртай ч байлгүй яах вэ. Мань эр бол бүжгийн дугуйланд бас явсан юм. Харин бүжиглэхдээ овгонох юм. Энэ нь твист хийхэд бол ер ажиглагдахгүй, харин нөгөө хуучны бүжиг хийхэд л тун ч хэцүү дээ. Тийм бүжгийн аяыг бидэнтэй хамт ирсэн эцэг эхчүүдэд зориулан хааяа тоглоно. Иймэрхүү хуучны бүжиг нь инээдэмтэй санагдана. Учир нь хүмүүс бүжиглэхдээ бие биеэсээ барин тэр ч байтугай зарим нь бүр тэврэлдээд бүжиглэнэ шүү. Тэгэх мөртөө бас биднийг аятайхан бүжиглэсэнгүй гэдэг.

	Вернер зөвхөн хөлөө олох гэж аль байдгаараа чармайснаас хөлөрч эхэллээ. Тэгээд ч тэр бүжиглэх зуураа юм ярьж чадахгүй. Хэрэв би юм яривал хөлөө алдчихна. Түүнээсээ болж надад уцаарлана.

	Бид хоёрын яг хажууд Эльвира найз залуутайгаа бүжиглэж явна. Эльвирагийн найз магадгүй аятайхан ч харагдаж болох юм. Тэр нь үсээ эмэгтэй хүн шиг самначихсан, Эльвира нь үсээ эрэгтэй хүн шиг богинохон тайрчихсан юм.

	Охид бид ер нь үсээ ургуулах, үгүй бол ядахдаа морины сүүл шиг боочих хэрэгтэй болж байна. Эс тэгвэл биднийг хөвгүүдээс ялгах аргагүй. Цөмөөрөө л урт өмдтэй.

	Вернер бол бор царайтай, сайхан биетэй, том эр. Харин үе нь ахарлачихсан юм шиг даан ч богинохон. Ялангуяа үсээ шинэхэн засуулчихсан үедээ бол бараг халзан юм уу л гэмээр шахуу бил ээ. Өнөө бол тийм л байна.

	— Чи наад үсээ яльгүй жаахан урт ургуулж болмоор юм гэвэл

	— Би урт үсээр яах юм бэ? гэхдээ хөлөө бас л алдаж, хөгжмийн айзмаас гарч орхив. Би түүний хөлийг хөгжмийн айзамд тохируулах зуураа

	— Би чиний наад үсний тухай л ярьж байна. Дэндүү хоцорсон юм биш үү? гэтэл тэр хөлөө бүр алдаад, яг зогсож орхив.

	— Би чамайг яг л байгаагаар минь үерхэнэ гэж бодсон юм хэмээн түүнийг хэлтэл хөгжим ч ашгүй завсарлалаа. 

	Мань эр намайг орхичхоод явах гэхэд, би араас нь татаад

	— Хүн чинь урьж бүжиглэсэн хатагтайгаа танхимын тэг голд ганцаарыг нь орхидоггүй юм. Тэр чинь хатагтайгаа үхтэл гомдоож байгаа хэрэг. Хэрэв тэгвэл би чамайг цохиж алах ёстой болно.

	— Юугаар, дүүгүүрээр үү? гээд миний хажууд Вернер инээн явна.

	— Хаанаас даа. Би ямар чулуун зэвсгийн үеийн хүн биш, энэ чинь миний политехникийн мэдлэгийг басамжилж байгаа хэрэг хэмээн би гоморхов. Тэгвэл би үер оруулах машин хийгээд хиймэл цахилгаанаар чамайг ниргүүлнэ шүү. 

	Вернер миний гарыг чанга атгаснаа

	— Чи тэгээд надад зориулж тийм их зүйл бүтээх хэрэг үү? гэв. 

	Бид суудал руугаа алхав. Балунайтын Юрген, Миррийн Хензхен нар бидний өөдөөс ирлээ. Юрген бол Вернерийн сайн найз. Харин Хензхен түүнтэй цуг яваа нь харагддаггүй юм. Учир нь тэр биеийн тамираас өөр юманд зав үл гаргана. Ядахдаа нэг савлуурт суниах дасгалгүй, тийм цуглаанд Хензхен очсон байх юм бол үнэхээр нэг гайхмаар зүйл болох нь тэр.

	Тэр богинын зайд мужийн аварга, мөн хэзээ нэг цагт дэлхийн аварга болохыг мөрөөдөж явдаг хүн дээ. 

	Харин Юрген машинч болох дуртай. Вернер эхлээд машины дархан, дараа нь инженер болох хүсэлтэй. Би бас инженер болох хүсэлтэй. Гэхдээ нэг ялгаа нь нарийн механикийн инженер болох гэсэн юм. Үүний улмаас болж би хэдэн сарын турш ээжтэй маргаж байгаа боловч, дийлэх найдвар одоогоор даанч алга байна даа. 

	Бид үүдний чөлөө рүү очлоо. Энд танхим шиг тийм халуун биш юм. Бид дундаасаа мөнгө гаргаж жимсний шүүс авч бүжиглэх зуураа бага багаар ууцгаалаа. Вернер намайг бүжигт олон урих юм. Би ч түүнд нь дуртай юм.

	Орой болсон хойно над нэг золгүй юм болов. Миний оймс болохгүй байсан тул би ээжийн хамгийн сайн оймсыг өмсөөд гарсан юм. Гэтэл бүүр дээрээс нь доор хүртэл хоёр утас сугарчихжээ. Эжий үүнийг мэдэж орхивол одоо яана! Үүнээс болж бүжигт очсон минь чиг илэрч болох юм. Ээж их хатуу, бас тэгээд сүрхий гярхай хүн байгаа юм. Аав биднийг хаяж өөр хүүхэнтэй сууснаас хойш, ээж намайг яг л нэг жаахан хүүхэд шиг бөөцийлж байдаг болсон юм.

	Аав бүх юмыг ойлгодог болохоор урьд аавыг байхад өөр байж дээ. Одоо энэ оймсыг нь яана. Ерөөсөө юу ч хэлэхгүй л аваачаад хийчихье. Тэгэхгүй бол асууж шалгаагаад санаа зовоож орхино. Шинийг аваад хийчихье гэхэд мөнгө хүрэхгүй. Юу ч л гэсэн ээжийн хайрцагт аваачаад л эвээр нь хийж орхиё. Аз болбол эжий тэр даруйдаа анзаарахгүй байх.

	Цаг гэдэг ямар хурдан өнгөрнө вэ! Цахилгаан цагны зүү өнөөдөр улам ч хурдан эргээд байх шиг. Яг л энд тоглож байгаа хөнгөн хөгжмийн аястай зуузай холбон шогших ч шиг. Ээжийн ажлын газрын цаг бас ийм түргэн өнгөрч байгаа болов уу? Тийм бол ч ээж маань удалгүй харьж амрах нь гэж баярлаж байгаа даа.

	Би нөхдөдөө сайхан бүжиглэцгээхийг хүсээд танхимаас гарлаа. Одоо харьж унталгүй болохгүй гэж хэлэхэд арай ч ичмээр юм шиг, зөвхөн Траутхен л учрыг ойлгож байгаа. Харин Вернерийг жаахан өрөвдөх сэтгэл төрнө. Жаахан ч гэж дээ, үнэндээ гэхэд бүр их шүү. Вернерийнх ч уул нь манай ойролцоо л доо. Вернерийг цуг явбал би дуртай л байх байсан юм.

	Нам гүм гудамжаар би гэр лүүгээ яаран яаран гүйх тоолон хөгжмийн эгшиг холдон, холдсоор байна. Бусад маань одоо ид бүжиглэцгээж байгаа. Тэд маань бүгдээрээ инээлдэж шуугилдсаар харьцгаана. Тэгэхэд би аль хэдийн орондоо ороод хоёр цаг унтчихсан байх юм биз дээ.

	Үнэндээ, томоотой сайн охин байна гэдэг тийм чиг амаргүй хэрэг юм даа.

	Өглөө миний цаг хангинан дуугарахаа больж харин радио залгагдаж хөгжим намуухнаар дуугарах болсныг ээж минь таашаана. Миний багаж, юмсаар иймэрхүү элдэв юм оролдох нь ээжид аль хэдийнээс эхэлж таашаагдахаа больсон юм. Траутхентай ярьж байх харилцуур утас хийж тавих гэснийг минь ээж бүр хэрэггүй зүйл хэмээн боддог бололтой. Тэртэй, тэргүй чи Траутхентай өдөр болгон л уулзаж байгаа юм чинь юугаан ч хийж, юугаан ч ярьсан болох шүү дээ. Шөнө бол унтацгааж байсан нь дээр гэнэ. Бидний хувьд бол тийм юм хийчхээд ярьж байхдаа гол нь биш, түүнийг хийж туршиж үзэхэд л хамаг ашиг нь байгаа юм. Өөрөөр хэлбэл, тийм юм хийж чадах эсэхээ туршиж үзэх гэсэн хэрэг бил ээ. Миний юм туршиж оролдохыг ээж маань хараад тоглож байгаа юм шиг бодно. Миний хувьд бол харин хөгжин, боловсорч байгаа зүйл. Туршиж, оролдож үзэхгүй юм бол техник гэдэг яаж урагшаа хөгжих вэ дээ.

	Гэхдээ өнөөдөр ээж намайг ойлгох ёстой. Зөвхөн техникийн мэргэжил л миний юугаар ч сольшгүй зүйл гэдэг өнөөдөр ээжид тодорхой болох байх!

	Өнөөдөр миний зөв боллоо. Чухамдаа үүнийг өөрөө ч эс ойлгоном. Хэрэв би цэцэг барьж байгаагүй сэн бол зүүдэллээ л гэж бодох байсан.

	Хоёр жилийн өмнө Мюллер багш бидэнтэй цуг мужийн төв дэх хэмжих багажийн том үйлдвэрт ажиллаж байснаас хойш би заавал ийм юм уу, иймэрхүү юм хийнэ гэж бүр бодож байсан юм. Уул нь ч бүр хэдийнээс, бүр аавыг минь хүүхэлдэйн өрөөнд гар чийдэнгийн зайгаар гэрэл гаргахыг зааж өгснөөс хойш ийм санаа надад төрсөн юм. Хожим нь аав бид хоёр барилгын төмөр хайрцгаар эвлүүлж бүтээсэн салхин тээрмээ нэг дамжуулагч болон өөрсдийн хийсэн жижиг хөдөлгүүрээр ажиллуулж түүнийгээ тасалгаа дотор дүнгэнэж байхыг бахдан харж техникээр оролдохоор хатуу шийдлээ. Мюллер багштай хамт очсон өнөө үйлдвэр түүний минь улам ч хүчтэй болгосон юм.

	Аав минь бол миний техникт дуртайг ойлгох л байсан даа. Ер нь ч миний техникт дуртай болоход аав өөрөө нөлөөлсөн л юм хойно доо. Хэрэв аав бидэнтэйгээ байсан сан бол би нэг дэмжигчтэй байх бил ээ. Тэр ч байтугай ээжид ойлгуулж чадах байсан байх. Үнэндээ ч тэгэх л байсан юм.

	Аавыг явснаас хойш ээж намайг гэр ахуй эрхэлсэн хүн болгон хүмүүжүүлэх бодолтой байгаа бололтой. Надад хүзүүний хээнцэр ороолтоос нэг муу гүйдэл хэмжигч багаж илүү хэрэгтэй гэдгийг ээж тун ч ойлгохгүй юм.

	Харин өнөөдөр миний талаар нэг юм бодох болно. Би тооны хичээлд хий дэмий мэрийгээгүй байх аа.

	Манай байшингийн үүдэнд далдуу мод ургасан юм. Ногоон навчсыг нь үдшийн шаргал туяа гэрэлтүүлэх ажээ. Булангийн чийдэнгийн шар гэрэл цонхоор гадагш гэрэлтэнэ. Ээж гэртээ байна.

	Доод давхарт нэг цонх нээлттэй байна. Цонх налан Барти авгай зогсож харагдана. Нас нь хэдийгээр дөч гарсан боловч тэрээр хэтэрхий содон хувцаслана. Хүүхдийн мөрөөдөл болон дандаа уйтгартай байдаг. Махлаг бүдүүн гартай, араг цонх шигээ өргөн харагдана. Энэ авгайд үзэж, мэдээгүй юм гэж ховор, заримдаа түүнээсээ ч их юм ярина.

	Одоо ч гэсэн бас л ам нээгээд:

	— Дөрте, яагаад чи цэцэг авчирч байгаа юм. Танайд ямар нэг онцгой юм болоогүй биз? гэх нь сонсогдоно. Би юу ч дуулаагүй юм шиг, олон юм ярих зав ч гаргалгүй:

	— Сайн байна уу, Барти гуай? хэмээн мэндлээд оров.

	Хүнд хаалганы чахрах дуу ч надад бас нэмэрлэв. Би шатны гишгүүрийг хоёр хоёроор нь алхан дээш өгсөн гарч гэртээ ороод

	— Ээж ээ! Та үүнийг хараач гэсээр хувцсаа тайлж хонгилд шүхрийн тавиур дээр тавилаа.

	Ээж зочинтой байгаа ажээ. Редман гуайн авгай манайд ирсэн байв. Тэр ажлаасаа тараад шууд манайд ирсэн болохыг би хувцсыг нь хараад мэдлээ. Редман гуайн авгай худалдааны байгууллагын харьяа нэгэн гуанзанд ажилладаг юм. Их сайхан зантай аягач авгай даа. Яг явах гэж байсан бололтой надтай мэнд солилцоод гарч одлоо. Редман гуайн авгайг манайд ирэхэд би хэдийгээр дуртай байдаг боловч, өнөөдрийн хувьд бол надад явсан нь дээр санагдана.

	Тэр хүнийг явмагц би цайвар хөх манжуухай цэцгийг цааснаас нь гаргаж:

	— Ээж ээ, май танд гэлээ. Ээж зөөлөн улаан сандал дээр дахин сууж юмаа оёлоо. Зөөлөн сандал нь цонхны дэргэд байв. Туурганы наана хээтэй нарийн төмөр тор байна. Үүнийг аав дархалсан юм. Түүнийгээ аав жижиг цэцэрлэг дотроо барих сүүдрэвчиндээ хадах гэсэн билээ. Гэтэл тэр өөрөө энэ хотоос явах болсон учир сүүдрэвч ч барьсангүй. Ээж дараа нь цэцэрлэгийг буцааж өгсөн боловч уулзвар болгон дээрээ угалз цэцэгтэй тэр хөөрхөн торыг гэртээ оруулж тавьсан юм. Аавын хийсэн юм болохоор санан дурсаж явах гэж хадгалж байгаа юм уу, аль эсвэл ээжид үнэхээр таашаагдсан юм уу, би мэддэггүй юм. Хэдийгээр ээж дотор нь савтай цэцэг тавьсан боловч нэг л зохистой биш юм шиг санагдана.

	Ээж миний авчирсан манжуухай цэцгийг авснаа, намайг хараад инээмсэглэж байв. Лав баярлаж байгаа бололтой.

	— Дөрте, чи үүнийг худалдаж ав аа юу? гэснээ цэцгээ нүүрэндээ ойртуулан үнэрлэнгээ: — Сайхан цэцэг юм. Ургамлын байранд арчилж ургуулдаг хойно, үнэ ихтэй байгаа л даа гэв.

	Одоо ээж намайг өвөртөө яваа хүнсний мөнгөөр цэцэг авч орхиж гэж бодож байгаа бололтой.

	— Ээж ээ, үүнийг чинь би худалдаж аваагүй юм. Энэ чинь миний шагналын цэцэг шүү дээ. Үүнийг бас шагнасан юм гээд үнэмлэх, савтай гортиг хоёроо ширээн дээр тавилаа. Ийм гортигтой болохыг би хэдийнээс хүссэн билээ. Энэ чинь л харин их үнэтэй эд дээ. Ээж, миний үнэмлэхийг аваад үзэж байна. «Шөнеберг хотын политехникийн дунд сургуулийн 10 дугаар ангийн сурагч Цийглер овогтой Дөрте тооны олимпиадад хоёрдугаар байр...» сайхан хэрэг байна гээд ээж гараа миний мөрөн дээр тавин сандал руугаа татаад

	— Баярлаж байна уу, миний охин, баярлалгүй ч яах вэ дээ. Ийм сайхан юм авсан хүн чинь гэлээ.

	— Тэгэлгүй яах вэ, хэрвээ би хүрэх мөнгөтэй сэн бол баярласнаа илэрхийлж, танд бүр их гоё юм авчирч өгөх байсан л даа. Тийм ээ.

	— Зүгээр, миний охин, үүнд чинь ч гэсэн ээж нь одоо баярлаж л байна. Өнөө оймсыг чинь засуулахаар аваачаад өгчихсөн. Одоо чи шинэ оймс авч өгөх гэсний хэрэггүй гэлээ. Би өнөө хайрцагт хийсэн оймсоо ийм үед яаж санах билээ.

	— Уучлаарай, ээж ээ. Миний оймс амархан урагдчихаад байдаг юм хэмээн би амандаа бувтналаа.

	— Минийх ч гэсэн тийм шиг байна хэмээн ээж ажиг ч үгүй хэлээд оёж байсан юм, цэцгээ тавьж, босон яаралгүй алхан тагтны хаалганы нөгөө өнцөг дэх бичгийн ширээ рүү ирлээ. Ээж явахдаа баруун хөлөө бага зэрэг чирсхийлнэ. Ширээний шургуулгаас нэг ширхэг асуулт бүхий хуудас цаас гаргаад миний үнэмлэхийн дэргэд тавилаа.

	— Одоо миний охин шийдэлгүй болохгүй. Хагас жил өнгөрсөн боловч, одоо шийдсэн түр сургуульгүй л байна. Удахгүй сургууль төгсдөг, чи тэгэхэд юу ч үгүй зогсож байдаг. Хаашаа ч гэсэн юмгүй. Миний хувьд бол аль хэдийн шийдсэн, одоо чамайг зөвшөөрнө гэж найдаж байна. 

	Би тэр бичгийг гартаа авалгүй цэрвүүхэн бөхийсхийн ажиглавал 

	гэжээ.

	Би цааш нь уншсан ч үгүй. Энд бичсэн зүйл тэртэй, тэргүй биелэхгүй юм чинь. Яаж ч биелэх вэ дээ. Би өөр мэргэжил сонгох гэсэн юм чинь.

	— Одоо уул нь гэрээ хийхгүй байгаа юм. Харин манай дарга намайг бодоод яах вэ, авъя гэсэн. Редман гуайнхан ч сайн дэмжсэн гэснээ ажил маань харин ч овоо өөдрөг эхлэх төлөвтэй хэмээн нэмж хэллээ. 

	Ээж миний гарыг зөөлөн илэх зуур

	— Миний охин ухаалаг шүү дээ, тийм ээ. Яаж ганцаараа мэргэжилгүй олноос онцгой үлдэх вэ дээ хө гэхэд нь

	— Ээж ээ! Би аягач болохгүй, би инженер болно. Би мужийн төв рүү очиж бүртгүүлье. Одоо зөвхөн та л үлдээд байна. Хэрэв та зөвшөөрч замын зардал өгвөл... 

	Ээж аргадангуйгаар:

	— Дөрте минь, тэр олон хөлийн их хотод юу хийх вэ. Хэн чамайг хариуцах юм. Ядахдаа тэнд танил, ах дүү ч байх биш. Том хотод байх хэцүү, миний охин үүнийг яаж мэдэх вэ.

	— Тэгээд та мэдэх үү? гэснээ би ямар хүүхэд биш дээ гэж бодлоо. 

	Ээж гуйсан байдлаар:

	— Би чамайг алдчихгүй гэсэн юм, Дөрте минь. Эхлээд сургууль, дараа нь оюутан тэгснээ нэг мэдэхэд худалдааны байгууллагын харьяа гуанзны хүйтэн хоолны аягач муу ээж чинь чамд гологдох болно. Юу л сурах дуртай бол сур, харин тэгэхдээ эндээ, энэ жижиг хотдоо л үлд. Дургүй бол заавал аягач болох гэсний хэрэггүй. Өөр юм ч хийж, сурч болох шүү дээ. Охидод таарсан өдий төдий сайхан мэргэжил байж л байна. Заавал эр хүний мэргэжлээр яах вэ. Миний бодлоор бол аягач сайхан л ажил шиг санагдах юм. Редманыхныг хар. Хэчнээн сайхан орон гэртэй бас тэгээд хувийн машинтай айл байна. Түүнээс гадна өөр газар очиход сургууль, түр сургууль олдохгүй л болж таарна. Миний түрүүн хэлсэнчлэн манай дарга бол яах вэ намайг бодоод авъя л гэж байгаа юм. Тэгэхгүй бол чухал хэрэгцээтэй нэг жил алдахад хүрнэ шүү дээ.

	— Тэгвэл яах вэ, би нэг жил хөдөө аж ахуйн машин дээр ажиллаж ч болох шүү дээ, ээж ээ. Бас жаахан мөнгө олно. Тэгээд ч тэнд миний сурах юм зөндөө л бий. Магадгүй нэг түр сургууль ч олдож болох юм. Энэ үнэмлэхийг үзүүлээд гуйхад яарам цаашаа гэхгүй байлгүй. Тэгээд дараа нь дээд сургуульд орно. Яагаад ч гэсэн дээд сургуульд орох болно.

	Би янз бүрийн радио, дамжуулагч, багаж бас газар хөдлөхийг хэмжих багаж, мөн электрон багаж хийдэг хүн болох гэсэн юм.

	— Охин минь, больж үз. Чиний наад хэлж байгаа зүйл чинь хийх нь бүү хэл, эвлүүлж хэлэхэд ч хэцүү юм байна. Газар хөдлөх, электрон, юу юу ч гэнэ вэ. Ядахдаа машинаар яаж нэг юм тэгшхэн оёх, аль эсвээс яаж нэг аятайхан боов хийхийг сонирхдог ч болоосой. Энэ бүхэн чинь ч эмэгтэй хүний амьдралд зайлшгүй шаардлагатай зүйлс шүү дээ. 

	— Өөр ч юм бас сурах нь зүйтэй. Жишээ нь газар хөдлөх, салхины хурд, агаарын чийг хэмждэг, аль эсвээс нисэх онгоцны замыг шалгах, холбооны техник гэх мэт зүйл одоо үед... гээд л намайг өгүүлж эхэлтэл

	— Харж байна уу, за тэр, одоо чи намайг бараг өөртэйгөө цуг сургуульд яв гэх шахаж байна. Хожим бол чи ажил ихтэй, таныг хайхрах завгүй байна л гэнэ. Дараа нь тэгээд нэг цагт аав шигээ орхиод алга болох ч юм бил үү!

	Ингэж хэлмэгц ээжийн нүүрний инээмсэглэл бүр арилж орхилоо. Дугуйтай утаснаас тасалж аваад эрхий ба долоовор хурууныхаа хооронд имрэх гэсэнд хуруу нь чичрээд болохгүй байгаа бололтой харагдана. 

	— Эхлээд сурагч, дараа нь оюутан жилээс жилд авч байгаа олигтой юм ч үгүй, яаж амь зуух гэсэн юм чи. Хүний нутагт амьдрах гэдэг гэртээ байхтай адил амархан биш. Би ч гэсэн бас нэг цагт хөлөө амраах сан гэж бодох юм гэснээ утасныхаа үзүүрийг зангидаж аваад: — Чамайг жирийн төлөв хүн болоосой л гэсэн юм. Хүний нутагт суралцаж, амьдрах гэдэг амаргүй шүү дээ. Түүнээс гадна чиний тэр их техникийн хүслэн, тэр агаар, салхи, орчлон ертөнц нь чамд нэг шинэ банзал ч авах бололцоо олдуулахгүй. Ном, янз бүрийн туршилтын багаж хэрэгсэл авах гэсээр байгаад л өнгөрнө. Одоо ч гэсэн халаасныхаа мөнгийг хурааж байгаад нэг хувцасны юм авахын оронд иймэрхүү л юманд үрж байна шүү дээ. Энэ банзлыг л гэхэд чи хэдий удаан өмсөнө гэж бодож байна? гээд оёж байгаа юмаа жаахан өргөсхийхэд нь ажиглавал тэрээр миний зун өмсдөг эрээн банзлыг сэлбэж байгаа ажээ. Уул нь надад нэг шинийг авч өгөх болов уу гэж горьдож байсан юм. Би нөхдийнхөө гайхан шагшсан, Югендвайгаар бэлэгт ирсэн нөгөөх богинодсон ногоон платьйг бодон:

	— Үүнийг юунд уртасгаав. Одоо чинь охид богинохон хувцас өмсдөг болоод байна шүү дээ гэвэл

	— Би чамайг цамц шиг богинохон юм өмсөөд гадуур явахыг зөвшөөрөхгүй. Төрхтэй байх гэдэг чинь хувцасны хэлбэр хөөцөлдөхөөс илүү зүйл. Чиний тэр унжсан туг үс чинь ч гэсэн дэмий хэрэг. Цаг үргэлж нүүр лүү чинь буучхаад адууны гөхөл шиг гээч.

	Би дурамжханаар үсээ гэдрэг нь иллээ. Уул нь би чихэн дээгүүр урагшаа буусан үсэнд дуртай л даа. Түүнээс гадна ээжийн үргэлж л хайрла, гамна гэж үглэх, тэрчлэн яльгүй юманд санааг нь зовоож буй нь надад яршигтай мэт санагдана. Уул нь ч манайх ээжийн хөдөлж байгаа шиг тийм ч тарчиг айл биш л дээ гэж бодох зуураа би сандал ойртуулан суулаа. Өрөөнд огтхон ч анир чимээгүй нам гүм боллоо. 

	Чимээгүй байх гэдэг үг хэлэхээс илүү юм ойлгуулах тал байдаг боловч энэ удаа ээж ер анзаарсан шинжгүй л юмаа оёж сууна.

	Би үнэмлэхээ ажиглаж байснаа, цэцгийн сав ойртуулан ээж рүү түлхэсхийвэл, ээж юмаа оёсоор л суухлаар нь би:

	— Тооны тэмцээнд тойрогтоо хоёрдугаар байранд орсныг бодоход цаашаа сурвал эрхбиш юм дуулгаж болох л юм даа гэлээ.

	— Тийм ээ, тоо бодож чи чадна, одоо чи тооцоолж үз дээ. Хэрэв чи энэ намраас аягачийн түр сургуульд явбал...

	— Үүнийг чинь тооцоолж чадаж ядаад байх юм алга л даа гээд би гараа атган зориг гарган "аав надад тус хүргэх ёстой" хэмээн бодов.

	Ээж уурлаж орхив. Тэрээр оёж байсан юмаа ширээн дээр хаяад бослоо.

	— Арван жил сургуулиар явсан, ажваас тоонд тийм ч сул биш, гэтэл ийм тэнэг! гээд торонд байрлуулсан савтай цэцэг рүү очиж ганц нэг шарласан навчийг нь таслан хаялаа. 

	Өрөөний гэрэл уйтгартай бүдэг байгааг би сая л анзаарлаа. Би энэ цэцгийн төмөр саванд хэдэн жижиг лаан чийдэн байрлуулах юм байна. Тэгэхлээр оройд ийм бүүдгэр байхаа болино гэж сэтгэж суутал ээж миний сандлын хажууд ирээд

	— Хэрэв би чиний тооны чадварын зөвхөн талд нь хүрэхүйц сэн бол, өдийд би... гэхэд нь би хажуугаас нь залхуутайгаар: 

	— Танхимын зохион байгуулагч эсвэл гуанзны дарга болсон байна гэв.

	— Мэдээж бүгд л болох байсан хэмээн толгой дохисхийн өөрөө өөрийгөө батлах мэт болоод: — Тэгээд ч бүх юмыг ресторанаасаа аваад гал зуухаа хүртэл яв цав байлгаж болох юм. Би ийм байлгаж ч чадна. Дөрте минь. Зөвхөн мөнгө тооцоолох болохоор л чадвар мөхсөдөөд байх юм.

	— Ээж минь, таныг хэчнээн ч ятгалаа гэсэн энэ мэргэжлийг сонгохгүй ээ. Харин та өөрөө оройн сургуульд явж тоо сайн бодож сурвал болох шүү дээ.

	— Болох л юм даа гээд ээж гомдонгуйгаар, — Гэртээ бол ч зүгээр л дээ. Харин ажил дээр бол олон зочид ирээд их юм захиалаад эрэлт хүсэлт олшроод, ийшээ тийшээ хоол унд их зөөгөөд ирэхлээр хэн хэдийг захиалсныг хооронд нь хутгаад эхлэх юм. Түүнээс гадна энэ муу хөлөөр тийм түргэн явж болохгүй юм. Үүнийг чи мэднэ шүү дээ.

	Би мэдэлгүй яах вэ. Залуу байхдаа ээж маань нурсан ханын доорх газар янзалж байгаад хөлөө чулуу мод хоёрын завсар хавчуулаад бэртээсэн юм гэнэ лээ. Түүнээс хойш ээжийн хөл ийм болчихсон юм гэдэг.

	Харин ээж явахдаа тун их хичээдэг тул хүн барагтайд анзаардаггүй, хааяа л өвддөг юм. Хоол зөөгөөд ээж бүтэн өдөржингөө, заримдаа шөнө дунд хүртэл гүйнэ. Тооцоолох ч мөн л адил өдөржингөө. Ээж ч уул нь бодож чадна л даа. Аж ахуйн ажилтай хүн юм чинь. Мэдээж үүнд их хэмжээний дадлага хэрэгтэй. Ээжийн хөл муу болохоор нэг их оролдоогүй хэрэг л дээ. Одоо гал зууханд хүйтэн зууш бэлтгэдэг юм. Ээж надтай хоёулаа нэг газар ажиллаад миний ирээдүйд мөнгө хуримтлуулах гэсэн бодлыг нь ч би ойлгож л байна. Чухамдаа ээж үүгээрээ л хуучныг баримтлагч хүн юм.

	Би үнэмлэхийнхээ тод цагаан цаасан дээр «Аварга» гэж тодорхой бичсэнийг ширтнэм. Тэгээд ээжид хандаж

	— Уйтгарлаж намайг ширтэх юу байх вэ, эжий минь. Энэ түр сургуулийн гэрээгээ ураад хаячих, за юу хэмээн аль болох хөгжөөнтэйгөөр хэлбэл ээж тайвнаар

	— Чи хэдэн сарыг дэмий өнгөрөөсөн. Одоо үлдсэн хэдэн долоо хоногийг мөн энэ сүүлчийн боломжийг хоосон өнгөрөөж хэрхэвч болохгүй гэв.

	— Тэгвэл энэ үнэмлэх хэрэг болохгүй нь хэмээн би үнэмлэхийг авч яах ийхийн завгүй найман хэсэг болгон урлаа.

	Ээж эхлээд уурлахгүй гэсэн шиг гараа хөдөлгөснөө дараа нь огт хөдөлсөнгүй. Харин царай нь цайлаа. Уранхайг ширээн дээр хаяхад л сая биеэ барих мэтээр

	— Чи үүнийг уул нь хадгалж байж болох л байсан даа гэснээ уранхайнуудыг эвлүүлж тавиад, — Ингээд наачхаж болох юм байна гэв.

	Ээжийг цавуу авчрах хооронд нь би өрөөндөө яваад орлоо. Би радиогийнхоо залгуур, том цагийг чангалах зуур, ээж минь өөрөө яльгүй ч гэсэн нэг иймэрхүү юм хийвэл намайг ойлгох болов уу хэмээн бодлоо. Би ер нь ээжид иймэрхүү юм зааж өгөх хэрэгтэй юм. Тэгвэл ээж иймэрхүү юм оролдож суухад хэчнээн урамтай байдгийг бага ч гэсэн гадарлах байх. Харин би ээжийгээ яасхийгээд нэг ийм юм оролддог болгоё доо.

	Цаг маань торхиймэгц радиогоор хөгжим тодхон эгшиглэв. Би гараа хөнжил дотроосоо гарган толгой доогуураа салаавчиллаа. Би сэрүүн байх гэвэл үргэлж ингэдэг юм. Ингээд нүдээ анивчина. Нарны хурц туяа ханан дахь толин дээр гялтганан тусаад түүнээс ойсон гэрэл нь миний нүүрэн дээр тусдаг юм. Хэдэн жилийн өмнө аав маань энэ толийг зориуд ингэж өлгөсөн санагдана. Нарны туяа нүүрэн дээр тусахлаар би сэрж байх ёстой юм гэнэ лээ. Цонхны цаадах далдуу модон дээр нэг хар тодол шулганан жиргэх нь миний төрсөн өдөрт зориулж ямар нэг ая барих гэсэн мэт.

	Би шалавхан орон дээрээ босон суулаа. Харин халуун орноосоо сугаран гарахыг төдий л яарсангүй хэсэг байзналаа. Би тэгээд хувцаслах зуураа сургуулиа бодов. Мюллер багш бидний бичгийн ажлыг битгий л эргүүлж өгөөсэй. Өгвөл ч энэ өдөр өнгөрөх нь тэр. Гэвч өгч л таарна, өөрөө хэлсэн шүү дээ.

	Би ер нь өнөөдөр гэртээ өнждөг хэрэг ээ. За яах вэ, миний бие муу, толгой минь өвдсөн юм болог л доо. Гэхдээ миний төрсөн өдөрт ямар бэлэг ирдэг бол, шалавхан мэдэх юм сан. Уул нь би төрсөн өдрөөрөө нэг трансформатор авч өгөхийг хүссэн юм. Гэхдээ энэ бол их үнэтэй зүйл. Ээж ер тийм их мөнгө гаргана гэж үү дээ. 

	Хаалганаас хонх хүртэл хоёр эгнээгээр зэрэгцүүлэн тавьсан улаан цагаан судалтай шатны нарийхан хивсэн дээгүүр би хөл нүцгэн алхана. Байшингийн хонгилоор би өлмий дээрээ мяраана. Учир нь чулуун шал хүйтэн шүү дээ.

	Гал зуухны хаалгыг дөнгөж хамхиад орхисон тул цаана нь ус гоожих, халбага савны хангинах дуутай хосолно. Гэтэл хаалга нээгдэж, ээж урдаас гарч ирлээ. Ээж маань нэлээд хижээлдүү харагдана. Ер нь өглөө бүр ээж минь ийм харагддаг юм. Ам, нүдийг нь тойроод үрчлээ сууснаас гадна, их л ядарсан царайтай байдаг юм.

	— Хөл нүцгэн, хүйтэн чулуун шалан дээгүүр гүйгээд ханиалгаж орхив доо охин минь, гэснээ ээж намайг зочдын өрөөнд найрсгаар дагуулан аваачаад надад төрсөн өдрийн баяр хүргэж намайг тэврэн үнсэхэд нь ээжийн мөрөн дээгүүр ширээ, түүн дээр байгаа алтан зул цэцэг, бас өндөр нарийхан өсгийтэй цагаан ботинк харагдлаа. Тэгмэгц энэ шаахай Эльвирагийнхаас лав гоё доо гэсэн бодол төрөв.

	— Баярлаж байна уу, миний охин. Залуу охид ийм юм өмсөх дуртай, тийм ээ гэснээ ээж намайг тавин өөдөөс минь ширтээд инээмсэглэв. Ингэж бид хоёрын нэг нь ч гэсэн баяр баясгалантай харагдах үнэхээр сайхан ажээ.

	Би гараа унжуулаад урд нь дэмий л зогсоно. Юу ч гэж хоосон баярлалаа гэх бил ээ дээ. Тэгэх ч үгүй л дээ. Би уул нь трансформатор, аль эсвэл үүнийг авахад тохирсон мөнгө өгөхийг хүссэн юм. Надад микрофон, чихэвч дамжуулах утас, чийдэн гэх мэт зүйлс хэрэгтэй. 

	Гэтэл ээж:

	— Чи үүнийг өмсөөд үз л дээ. Хэрэв таарахгүй бол би буцаж ирж солино шүү гэж худалдагчтай хэлж тохиролцсон юм гэв.

	Би ботинкоо ширээн дээрээс авч нүцгэн хөлдөө өмслөө. Миний биеийн булчин чангарахыг би мэдэрч байна.

	Одоо би өндрөөрөө энэ гутлын өсгий шиг нэмэгджээ. Гутлын зөөлхөн савхи миний хөлийг барин таарав. Үнэнээ хэлэхэд би ийм гуталтай болох гэж хэдийнээс хүссэн л дээ. Гэлээ ч гэсэн бусад зүйл нь надад илүү шаардлагатай байгаа юм. Толинд өөрийгөө харахаар очлоо. Харин толь маань бялдуучилж сураагүй дэг ээ. Самнаагүй үнсэн саарал хонгор үс, нугаларч үрчийсэн цамц, өвдгөөр татсан өмд, тэгээд шинэ гутал өмссөн маань үнэхээр инээдэмтэй харагдана. Гутал маань л миний өмссөн хувцаснаас хамгийн гоё нь шив дээ. Ээж намайг шалгасан, хариу горьдсон байдлаар ширтэнэ. Ээж маань мэдээж хэрэг, намайг өөр шигээ баярлаасай л гэж бодож байгаа шүү дээ. Уул нь ч би баярлаж байна. Гэхдээ, сэтгэл нэг л дундуурхан. Чухам аль нь илүү байгааг би хэлж мэдэхгүй байна.

	Одоо тэр мөнгийг хаанаас олно доо. Би энэ хүмүүст, мөн өөртөө ч гэсэн нэг адил холбооны шугамд залгахгүйгээр хоёр айлын хооронд харилцуур утас тавьж болохыг үзүүлэх гэсэн юм. Ингэхэд эндээс Траутхены гэр хүрэхүйц урт дамжуулагч утас хэрэгтэй. Утсаа хүний толгой шүргэхээргүй татахын тулд нэлээд хэдэн модонд авирах хэрэгтэй болно гэх зэрэг элдэв зүйл толгойд эргэлдэнэ.

	— Миний охин баярлахгүй байна уу? Би чамд гоё, тэгэхдээ хэрэгцээтэй юм авч өгье гэж шийдсэн юм. Мөнгө л гэнэ. Үнэндээ гэхэд мөнгө ч бэлэг шүү дээ. Би чиний 16 насны ойгоор нэг аятайхан юм бэлэг болгох гэсэн юм.

	— Тэгэлгүй яах вэ, тийм ээ, ээжээ танд гялайлаа гээд би баярласнаа илэрхийлж гараа өглөө.

	Гэхдээ би ээжийгээ тэвэрч авч баяр хүргэсэнгүй. 

	Ээж уул нь намайг тэвэрч авах байх л гэж бодсон байх даа. Одоо яая гэхэв дээ. Би тэгтлээ их сэтгэл хөөрөөгүй юм чинь. Ээж ч гэсэн үүнийг лав гадарлаж байгаа бололтой. Ээжийгээ би өрөвдөнө. Гэхдээ одоо яая гэхэв дээ.

	Ээж цагаа харан анхааруулах маягаар

	— Түргэл охин минь. Би ажилдаа явалгүй горьгүй боллоо. Ядаад хоёулаа өглөөнийхөө цайг хамт ууя л даа. Үдээс хойш бол би байлцаж чадахгүй гэлээ.

	Үүнд би нэг их харамссангүй. Би найзуудаа урьсан. Хөгжөөнтэй шуугиантай болно байх аа. Тэгэхлээр томчуул бидэнд дэмий саад болж таарна. Нүүр гар угаах зуур сургууль, Мюллер багш, зохион бичлэг бүгд бодогдлоо. Одоо би яаж өвчтэй гэх бил ээ. Мэхлэх юмыг ээж яавч зөвшөөрөхгүй.

	Тэгж би зөндөө оролдсон, одоо би төрсөн өдрөөрөө бас тэгж оролдоод яах вэ дээ. Намайг үнэнээсээ өвчтэй байвал л ээж багшаас чөлөө гуйсан захиа бичдэг юм.

	Гэлээ ч гэсэн би өнөөдөр хичээлдээ очихгүй ээ, ямар нэг шалтаг олдох л байлгүй. Зохион бичлэгээ яах вэ маргааш л Мюллер багшийн сануулсан харцтай цуг гардан авна биз. Мюллер багшийн харцтай тулгарах гэдэг, авсан дүнгээ харахаас хэцүү. Саяын бичгийн ажилд ч лав муу авсан байх аа. Би ч гэсэн тийм юманд хоёр л тавих байсан биз. Үгүй тэгээд яах вэ дээ энэ зохион бичлэгийг бичиж чадахгүй юм чинь. Тийм ээ, энэ сэдвийг бичиж чадахгүй байсан юм.

	Ээж өнгөрөх зуураа үүд тогшин:

	— «Цай болсон шүү, Дөрте битгий их гангал, жаахан хүүхдэд аальгүйтэх зохидоггүй юм гэв. 

	Би хариуд нь мөн л аль болох хөгжөөнтэйгөөр:

	— Ээж ээ, би өнөөдөр 16 настай 165 см өндөр, ингээд бодоход том хүн биш гэх үү дээ гэлээ. 

	Би яарч эхэллээ. Сайхан цай идээ ч үнэртэв.

	— Ээж цайгаа яаран ууна. Би удаж байж ээжийгээ оройтуулчихжээ. Гэхдээ би энэ хооронд цувыг нь ойртуулж, мөн цүнх дэх юмыг нь янзалж өгч ээждээ жаахан ч бол тус хүргэлээ. Ээжийгээ явсны дараа би аяга, тавгаа гал зууханд оруулж ширээгээ заслаа. Тэгээд шинэ гутлаа өмсөн сэтгэл хангалуун нааш цаашаа алхаж үзлээ. Биеэс ялгарахгүй шахам нимгэн оймсон дээр зуны цэнхэр хувцсаа өмсөөд шинэ гуталтай үнэхээр аятайхан зохих ажээ. Одоо л би баярлаж эхэлж байх шиг байна.

	Траутхен, Эльвира нар маань ер юу гэцгээх бол? Өнөөдөр сургуульдаа очсон бол ч дээр байжээ дээ. Тэдэнд гутлаа үзүүлдэг байсан юм.

	Миний өрөөний ширээн дээр хичээл ном маань замбараагүй хөглөрчээ. Түүнээ цүнхэндээ эмхлэн хийх зуураа герман хэл ч уул нь хамгийн сүүлчийн цагт шүү дээ хэмээн бодогдоно. Ганц цагийн хичээлээс айж бүтэн өдрийн хичээл тасална гэж үү. Үгүй, харин тэгэхдээ сүүлийн цагийн хичээлээс өмнө л алга болох хэрэгтэй. За яах вэ, ямар нэг шалтаг олдох л байлгүй.

	Би цонх руу очиж гудамжны зүг ажиглалаа. Гадаа үргэлж л хөл хөдөлгөөнтэй байх юм. Өнцөг тойроод нэг, дүүрэн хүнгүй автобус ирлээ. Хүмүүс ажилдаа, тосгоны авгайчуул хоршоо дэлгүүрт очихоор явцгаана. Бас нэг шуудан хүргэгч залуу зөвхөн замаа ширтэн дугуйныхаа дөрөөг түргэн түргэн жийнэ. Сүүний сав барьсан хөгшин авгай хоёр тийшээ ээлжлэн харсаар гудамжаар хөндлөн гарч явна. Хүн өтлөхөөрөө яахаараа ингэж салга болдог юм бол доо, би огт ойлгохгүй юм.

	Тэнгэрийн хаяа чиглэсэн модтой нэгэн гудамжинд манай гэр байдаг юм. Ингэхэд дэлхий гэдэг хэр том юм бол? Хөндлөн огтлолыг нь бол ч би мэднэ л дээ. Бас манай дэлхийгээс есөн зуун ерэн ес дахин том одод байдгийг ч мэднэ. Зарим хүмүүс дэлхий гэдэг мөн ч том юм л гэцгээнэ. Гэтэл хүн огторгуйн хөлгөөр дэлхийг ганцхан цагийн дотор тойрчихно. Жаахан байхдаа бид дэлхийг нэг жижиг бөмбөгтэй адилтгадаг байсан. Дор дороо элсэн дээр нэг нэг тойрог зурчхаад л энэ миний нутаг гэцгээдэг байв. Тэр тойргуудаа Европ, Ази, Африк гэх мэтээр нэрлэцгээдэг ч байсан юм. Нэг том тойрогт зураад нар, бас нэг жижиг тойрог зураад сар ч гэцгээж байв. Бидний төсөөлдгөөр нар гэдэг маань үлгэрт гардаг хааны ордон, сар гэдэг маань ертөнцийн нөгөө хязгаар дахь овоохой шиг л юм байжээ. Зурсан тэр тойргууд дотроо ороод бас бөмбөг тоглоцгооно. Хэн нэг нь бөмбөгөө онолгүй алдаад тойргоосоо гарч авчрах болбол, ирэхэд нь нутгийг нь эзэлчихсэн байна. Тэгээд хэн нэг нь бөмбөгөө алдаж очиж авчрахаар гарах болтол зогсоно. Энэ бол саран дээр очиж байгаа нь тэр. Саран дээр хүн очих дургүй, харин наран дээр бол бүгд л байхыг хичээнэ. Гэтэл одоо бид саран дээр нэг удаа очиж үзэх сэн гэж бодоцгооно. Харин хэн ч наран дээр очих юм сан гэдэггүй бил ээ. Хүний бодол, төсөөлөл гэдэг ийнхүү өөрчлөгдөж байх юм.

	Миний цагны урт зүү тэнхлэгээ нэг бүтэн эргэлээ. Гэрт нар өдрийнхөө аяллыг аль хэдийн эхэлж хананд өлгөсөн толиор дамжин одоо зуух шүргэж байна. Би цүнхээ авч гэрээ цоожлон гарч уруудлаа. Уул нь би голдуу л дэгдээд буучихдаг юм. Харин өнөөдөр яаралгүй, бараг гишгэх болгондоо нэг юм сэтгэн уруудав. Шинэ гуталдаа ч тэр юм уу, бүү мэд. Би Барти авгайг цонхоор харахдаа миний гутлыг ажиглаасай гэж бодсон юм. Гэтэл Барти гуай цонхон дээр үзэгдэхгүй байна. Өглөө тэр зэхий болтол унтах тул юу болсон ч мэдэлгүй өнгөрөөнө.

	Гутлынхаа өндөр өсгий дээр л би одоо явж дасах хэрэгтэй юм байна.

	Тэгээд засмал зам дээгүүр шинэхэн гутлынхаа хатуу өсгийгөөр тог тог хийлгэн алхлав. Үзвэрийн цонхны хажуугаар орохдоо би яаралгүй алхана. Бас заримдаа цонхны шилэнд өөрийгөө тольдон зогсож байлаа.

	Сургуулийн хашаа хөл хөдөлгөөнгүй байна. Хонх дуугарчихсан юм болов уу хэмээн би орох зуураа сандран цагаа харлаа. Би өнөөдөр сургуульдаа ирэхдээ хуучнаасаа долоон минутаар удаан явжээ.

	Анги бүхнээс чимээ сонсогдоно. Хичээл эхэлчихжээ. Би хонгилоор өлмий дээрээ аяархан алхав. Миний гутлын өсгий гишгэх тоолон шалан дээр алхаар тогших мэт тов товхийсэн чимээ гарч байна. Би аравдугаар хаалганы өмнө ирлээ.

	Эхний цагийн хичээл тоо бодлого. Георги гэдэг залуу эмэгтэй багш орно. Би энэ багшаас айдаггүй. Георги багш дөнгөж өнгөрсөн жил дээд сургууль төгсгөөд ирсэн, бидэнтэй үнэн голоосоо мэрийн ажилладаг хүн дээ. Дэмий гуньж зогсолгүй, харин аятайхан уучлалт гуйвал багш баяртай байдаг юм. Хэрэв бидний хэн нэг нь гөжин зогсчихвол, багш дэмий л арга барагдсан байдалтай харагддаг юм. Хэрэв бид хичээлд нь муу дүн авбал, бидэнтэй ажиллах аргаа олоогүй учраас багшид өөрт нь эргээд асуудал тулгарна.

	Үүнийгээ багш бидний хэн хэн нь мэдэх бил ээ.

	Аяархан тогшсоны дараа би хаалгаа нээж сэмээрхэн ангидаа орон үүдийг аяархан хаалаа. Тэгснээ гэнэтхэн хоёр хөл тушчихсан мэт болж зогтусав. Багшийн ширээний ард Георги багш биш харин Мюллер багш байв. Өмнөх ширээн дээр нь бидний нөгөөх «Миний дуртай мэргэжил болон миний ирээдүйн тухай төсөөлөл» хэмээх зохион бичлэг бүхий дэвтрүүд харагдана.

	Мюллер багш яриагаа зогсоон намайг ажиглав. Ангийнхан маань ч намайг ширтэцгээв. Анги дотор нэг л хачин чимээгүй болов. Ёстой нэг нам гүм болчихлоо.

	Мюллер багш миний дуугарахыг хүлээж байна. Багшийн ингэж дуугай ширтэхэд би маш сандрав. Би хаалганы наана чулуу мэт хөдлөлгүй зогссоор л байв.

	— За, Дөрте, гэж найрсгаар дуугарахад нь би бага зэрэг зоригжлоо.

	— Багш аа... намайг... намайг хожимдож ирснийг уучилна уу. Би замдаа... Өнөөдөр миний төрсөн өдөр байж, мэдсэнгүй.

	Хамгийн сүүлийн үг минь л уучлалт гуйх ганц шалтаг байлаа.

	— Гэхдээ хүн төрсөн өдрөө ийм сал сул эхэлж ч болохгүй шүү дээ, Дөрте гэв.

	Би хаалганы наана зогсон багшийг ширтсээр нэлээд мөч өнгөрлөө. Уул нь би багшийг над баяр хүргэх байх гэж бодсон юм. Би өнөөдөр төрсөн өдрөө гэж хэлсэн. Өнөөдөр би 16 нас хүрч байна гэж бодож зогстол, багш:

	— Суу гэлээ.

	Хэдхэн алхмын зайтай байгаа ширээндээ би очлоо. Миний хажууд суудаг Траутхен өргөн хормойгоо хумхиад ширээн доогуур гар барьж баяр хүргэлээ. Энэ бол баяр хүргэхийн сацуу миний сэтгэлийг зассан хэрэг бил ээ. Траутхен ч намайг ойлгож байгаа л даа.

	— Георги багш хаачаа вэ? гэж намайг аяархан асуухад:

	— Өвчтэй, тэгээд герман хэлийг урагшлуулан оруулсан, сүүлийн цаг сул гэж Траутхен хариу шивнэв.

	Мюллер багш бид хоёрын ярилцахыг сонсчхов бололтой наашаа харав. Тэр хөмсгөө бага зэрэг зангидсан боловч юм хэлэлгүй өнгөрлөө. Тэр бидний зохион бичлэгийн дэвтрийг тараан өгч байгаа бололтой, бичгийн ажил ерөнхийдөө сайн болж гэнэ. Тэгээд ч багш баяртай байгаа ажээ. Траутхен маань хүртэл онцсайн дүн авчээ. Гайхалтай хэрэг. Ерийн үед бол Траутхен минийхээс хуулах юм уу, би яаж бичих тухай хэлж өгдөг юм. Мюллер, багш ч үүнийг мэднэ. Тийм учраас багш саяхан нэг удаа ахин бичүүлсэн юм.

	Траутхен электрон тооцоолон бодохын механикч болох хүсэлтэй юм. Мэдээж хэрэг сонирхолтой л мэргэжил. Энэ талаар би ч зохион бичлэг хийвэл болох л байсан. Би түүнд ганц нэг санаа хэлж өгсөн, харин тэр өөрөө л эвлүүлж бичсэн.

	— За, Дөрте энэ бичлэгийн талаар юу гэж бодож байна? хэмээх багшийн дуу миний бодлыг сарниуллаа.

	— Энэ удаа би үнэхээр туслаагүй. Траутхен ганцаараа бичсэн, нээрэн шүү, Мюллер багш аа.

	Мюллер багш намайг гайхан ажиглана. Гартаа хамгийн сүүлд үлдсэн миний дэвтрийг барьжээ.

	Миний гол дээр нэг юм горойчих шиг болов.

	Мюллер багш бага зэрэг толгой дохисхийгээд:

	— За наашаа гарч ирнэ хө гэв.

	Би ангийн дундуур дурамжхан алхан очлоо. Мюллер багш намайг хүрэн нүдээрээ ширтэнэ.

	 

	нь бараан царайтай, хүрэн нүдтэй, сөрвөгөр өтгөн хөмсөгтэй, бараг хар үстэй хүн. Эрүү шанаагаа сайтар хуссан тул арьс нь туяатай харагдана.

	Намайг ууртай байрын догшин харцаар ширтэхэд нь би уйлчих завдлаа. Миний өвдөг чичрэн, амьсгаа давхцаад ирлээ.

	Тэрээр миний дэвтрийг нээж хуудсыг нь эргүүлнэ. Заавал ингэж туньдаг нь ч юу бил ээ. Энэ бичгийн ажлыг муу хийсэн гэдгээ би мэдэж л байна. Дэвтрийн хуудасны нэг нүүр хүрэхгүй юм зохион бичнэ гэдэг 10 дугаар ангийн сурагчийн хувьд хангалттай хэрэг биш дээ. Үүнийгээ ч би мэдэж байна. Гэхдээ би "инженер болох хүсэлтэй, аав бидэнтэй цуг байсан бол би лав оюутан болох байсан юм" гэж бичилтэй ч биш. Аль эсвээс "ээжтэйгээ би санаа нийлэхгүй л байна. Ээж намайг гэрээсээ холдуулахгүй. Тэгээд ч техникийн мэргэжил бол зөвхөн эрэгтэй хүний хэрэг гэх юм" гэх үү. "Харийн олны дунд хутгалдуулна гэхээс ээж минь лав айдаг бололтой" ч гэлтэй биш. "Ээж аавыг явуулж алдаад хаширсан биз ээ" гэлтэй ч биш. Ер нь гэр бүлийн явдал хичээлийн зохион бичлэгт хамаатай гэж үү? Сургууль дээр энэ бүхнийг цухалзуулах гэж үү?

	Харин зохион бичлэгийг бол бичих л ёстой байсан. Би чухам юу хийх ёстой байсан бэ? «Гуйсны нь дагуу би аягач болно» гээд л зүгээр биччихсэн. Харин хэн тэгж гуйсан болохыг нь дурдаагүй. Дараа нь бас ямар ч утга авцалдаагүй хэдэн өгүүлбэр нэмж бичсэн бил ээ. Хэрэв Мюллер багш энэ зохион бичлэгээс миний ирээдүйн амьдралын төлөвийг олж харах гэвэл намайг хоосон тааварлагч хэмээн бодох биз.

	Гэнэт багш:

	— Дөрте, чи энэ бичлэгээ ямар болсон гэж бодож байна? Энэ чинь миний санаж байсанд хүрээгүй байна. Энэ чинь нэг л биш болсон шиг байна. Тийм үү? гэв.

	Багш надаас юу гэж шалгаасан юм бол? Миний бичлэгт тавьсан муу дүнг хараад би зохион бичлэг минь түүнд таашаагдаагүйг ойлгох шүү дээ. Харин ичмээр юм. Багшийгаа бодоод ч би уул нь герман хэлний хичээлд онцгой чармайдаг юм л даа.

	— Би хариу хүлээж байна хэмээн багш тайвнаар өгүүлэв. 

	Багшийн энэ тайван царай намайг сандаргах шиг болно. Хэрэв багш загнавал би ядахдаа уйлж орхих бил ээ.

	— Ингэхэд чи аавтайгаа өөрийнхөө ирээдүйн тухай ер нь ярьсан уу? хэмээн тэрээр гэнэт асуув.

	— Аавтай юу? гээд би толгой сэгсэрч, — Миний аав, ээж хоёр салчихсан юм. Сүүлийн хоёр жил ааваасаа би сураг дуулаагүй гэлээ. 

	Одоо багш, аав минь ганц охиныхоо төлөө огтхон ч санаа тавьдаггүй болохыг лав мэдээ биз хэмээн бодов. Яг энэ үед би өөрийгөө өрөвдөх мэт болж, багш ч бас намайг өрөвдөөсэй гэж бодов. 

	Гэтэл багш миний дэвтрийг буцааж өгөөд:

	— Энэ бичлэгт чинь дүн тавиагүй. Чи ахин бичиж үзүүлэх хэрэгтэй. Аа, тийм. Хичээлээ тараад надтай очиж уулзаарай. Би гэртээ байна хэмээн нэмж хэлэв.

	Багшийнд уригдаж очно гэдэг азтай хэрэг шүү гээд Траутхен намайг сугадахад, Эльвира миний нөгөө талаас сугадлаа. 

	— Үгүй, тэгээд багш чамаар яах гээ юм бол? гэцгээв.

	— Би яаж мэдэх вэ дээ.

	Эльвира миний чихэнд ойртож

	— Нэг л хэрэгтэй дээ. Хэдийгээр чи тийм сүрхий биш боловч багш чамд харин их л сайн байдаг шүү гэв. 

	Траутхен толгойгоо дээш өргөж:

	— Надад ч гэсэн бас нэг онцсайн тавьсан гэлээ.

	— Гэхдээ чамайг төдий л онцолж магтаагүй, харин ихэнх цагаа Дөртетэй өнгөрөөсөн шүү дээ. Хэрвээ багш тэгж их санаа тавихыг мэдсэн сэн бол би ч гэсэн нэг муу авч болох л байсан хэмээн Эльвира нэмж хэллээ.

	— Би муу аваагүй шүү дээ.

	— Тэр чинь л харин хачирхалтай хэмээн Траутхен өгүүлэв. Найз охидын ийнхүү сонирхоцгоох нь харин ч аятайхан юм шиг санагдана. Тэд надад атаархана. Бид бүгдээрээ Мюллер багшдаа хайртай. Тийм ээ, цөм л Мюллер багшийг гэдэг шүү дээ.

	Би тэр хоёрыг явуулаад эргэж харвал Вернер хөвгүүдтэй цуг зогсож байна. Ертөнц дахины түүхийг бичих гэж байгаа мэт их л сүрхий ярьцгаана. Вернер л ноён нурууг нь босгож байх шиг байна. Намайг огт анзаараагүй бололтой. Уул нь завсарлагаар тэр хажуугаас минь бараг холддоггүй юм сан. Гэтэл очиж очиж өнөөдөр тэр намайг бүр ганцаарыг минь орхих гэж үү? гэж бодонгуутаа би хоёр мөр шалиг дуу аялж орхисон чинь нээрэн л тус болов бололтой. Тэр даруй нөгөөдүүлээсээ салж, наашаа ирлээ.

	— Тэд Мюллер багшийн юу бодсон, мөн чамайг яагаад энэ бичлэгийг ийм муу бичсэн болохыг л тааварлан ядацгаана.

	— Энэ чинь тэгээд чиний аавтай холбоотой хэрэг гэж үү? гэхэд нь би

	— Би уул нь чамайг надад баяр хүргэх нь гэж айсан юм. Гэтэл чи орчин үеийн хүн учраас хуучин заншлыг баримтлах гэж толгойгоо өвтгөдөггүй бололтой, тийм үү? хэмээн би тоглоом хийж, үгийг нь булзаарууллаа.

	Гэтэл Миррийн Хензхен хүрч ирээд

	— Амьдралын 16 дахь тойргоо эхэлж байгаа явдалд чинь баяр хүргэе, Дөрте. Ахиад таван тойрог явчих, тэгвэл амьдралын хорин жилийг ардаа тавих чинь тэр хэмээснээ гар барин: — Сайн сайхан бүхнийг хүсье гэлээ. 

	Балунайтын Юрген сургуулийн хашаан дундуур гүйн ирээд «сайн» хэмээн гарыг минь чанга атгаж мэндлээд «баяр хүргэе» гэснээ Вернерийг хялавхийн, 

	— Аль эсвээс энэ ангийнхныгаа төлөөлөөд чамд баяр хүргэчихсэн үү? Бас тэгээд чамайг хичээлдээ хэт хожимдож ирлээ гэж зэмлэсэн үү? Уул нь тэгэх ёсгүй байсан юм. Тийм үү?

	— Ангийнхныг төлөөлж ий! хэмээн би Вернерийг уцаарлуулах санаатай хэлэв. 

	Вернер ганцаардсан байдалтай зогсоно. Юунд ингэ ээ юм бол доо?

	— Бас зэмлэх ий?

	Хэрэв Вернер намайг зэмлэж байгаа бол бид бүгдээрээ хожимдож ирцгээнэ хэмээн нэмж хэлэв.

	Вернер миний бугалгаас базав. Вернер бол манай ангийн эвлэлийн үүрийн дарга. Эвлэлийн үүрийн ажил гэвэл тэр сүрхий хандана. Харин одоо тэрээр яагаад дуугүй байна. Вернер эрхбиш юм хэлмээр дээ. Миний төрсөн өдөр болоод байхад тэр ядахдаа баяр хүргэхгүй байх гэж үү.

	— Дараа нэг үүрийн хурал хийхэд нь би тасалж орхино. Тэглээ гэж огт юм алдахгүй. Тийм ээ, яг үнэн.

	Тэртээ тэргүй манай ангийн дарга нар хурал гээд сонин л уншиж өгдөг юм хойно доо хэмээн намайг өгүүлэхэд:

	— Би чамайг тэгвэл одоо хувийн арга хэмжээ аваад өгье хэмээн Вернер бувтнав. 

	Охид инээлдлээ.

	— Өвдөж байна шүү дээ, хөөе хэмээн би түүний гарыг тавиулав.

	— Энэ нөхөр чамд ийм ширүүн ханддаг хэрэг үү хэмээн Юрген эргээд:

	— Гайгүй ээ, би хичээлийн дараа үүнийг чинь санах болно гэв.

	— Одоо ч гэсэн үүнийг шүүхэд шилжүүлж болох юм хэмээн Миррийн Хензхен хошигнов.

	— За, өнөөдөр битгий маргалдацгаа. Харин би та гурвыг найз хоёр охиныхоо хамт төрсөн өдрөө тохиолдуулан гэртээ урьж байна. За юу? хэмээн би хэлэв.

	— Яасан гоё вэ, Дөрте! Чи биднийг тэгээд гэртээ урьж болох хэрэг үү? гэлээ.

	— Хөвгүүдийг урьж болох эсэхийг би мэдэхгүй байна. Харин миний мэдэж байгаагаар ээжийг ирэхэд та бүгд байвал юу ч гэсэн уурлахгүй л байх. Миний найз нөхдийн өмнө ээж нүүрийг минь улайлгахгүй нь лав.

	— Өнөөдөр үү? хэмээн Миррийн Хензхен дурамжгүйхэн өгүүлснээ, — Чиний төрсөн өдөр маргааш байхгүй яагаа вэ? гэлээ. 

	Бусад маань цөм инээлдэв. Нээрэн өнөөдөр чинь биеийн тамирын дасгалтай. Дараагийн тэмцээний бэлтгэл хийнэ. Төрсөн өдрийн баяраас болж Хензхен биеийн тамирын дасгалаа таслахгүй.

	Мюллер багшийнх хотын цэцэрлэгийн цаадах нэг бяцхан байшинд суудаг бил ээ. Тэр байшин нь эргэн тойрон цэцэрлэгтэй юм. Энэхүү цэцэрлэг нь шар модон хайстай. Энэ хайсаа багш өөрөө буджээ. Байшингийн хажууд жимсний бут байх ажээ. Түүнийгээ багш өөрөө тордоно. Цэцэрлэгийн замын хажууд элсээр барьсан дүрс байх ба бас нэг жижигхэн хүрз хэвтэнэ. Багш хоёр хүүхэдтэй, тэд нь юмаа эмхэлж хураахыг мэдэхгүй. Түүнийг нь багш ч үл анзаарна.

	Намайг дөхүүлж явсан Траутхен, Эльвира хоёр цэцэрлэгийн хашааны хажууд үлдэв. Эндээ намайг хүлээх гэнэ.

	Мюллер багш байшингийн хаалгыг нээж намайг түрүүндээ орууллаа. Ажлын өрөөнийх нь хаалга онгорхой байна. Байшингийн хонгилоос өрөөний бүхэл бүтэн хана эзэлсэн тавиур дүүрэн ном нь харагдаж байна. Өрөө нь тийм ч том биш юм. Энд бичгийн ширээ, бас нэг бяцхан дугуй ширээ байх бөгөөд түүний дэргэд зөөллөгтэй намхан сандал хоёрыг тавиад л болчихжээ.

	— За суу, Дөрте гэв.

	Би гар тавих бариулгүй зөөлөн сандлын ирмэг дээр суулаа. Ийм сандал орчин үеийнх дээ. Харин хэр эвтэй болохыг эхлээд би өөрөө сууж байж л мэдье. Гэхдээ надад үүнийг шинжиж үзэх сэхээ алга. Би баахан тэвдэж байлаа. Багш дахиад л нөгөөх зохион бичлэгээсээ эхлэх байх гэхээс айдас хүрнэ. Гэвч түүнээс эхэлсэнгүй. Багш бичгийнхээ ширээний хажууд суугаад шургуулгаас нь нэгэн захиа гаргаснаа:

	— Аав чинь надад захиа бичжээ хэмээгээд цааш нь юу хэлэхээ мэдэхгүй байгаа юм шиг ширээний шургуулгыг ахин хаалаа.

	Нэг хэсэг хоёулаа чимээгүй суусны эцэст:

	— Аав чинь, чиний төлөө санаа зовдог юм байна шүү дээ гэхэд нь би:

	— Тэгж танд бичсэн хэрэг үү? Тэгээд яагаад надад бичдэггүй юм бол? гэлээ.

	— Чамд бичдэггүй хэрэг үү? Үнэхээр үгүй гэж үү, Дөрте? хэмээн итгэмжгүй байдлаар асуув. 

	Ямар ч гэсэн надад тэгж санагдав.

	— Тийм гэж байна шүү дээ хэмээн би хариу хэлэв. 

	Миний хаягийг мэдэхгүй юм шиг манай багшид бичдэг нь ч юу ч бил ээ дээ хэмээн бодолхийлээд

	— Юу гэж бич ээ вэ?

	Гадаа бут сэржигнэх чимээ гарлаа. Би багшийг ширтсэнээ дараа нь дэлгээтэй цонх руу харав. Багш ч гэсэн миний хараа дагуулан харлаа.

	— Энэ бол бялзуухай. Байшингийн дээврийн нүүр талд үүр засдаг юм хэмээн багш өгүүлэв. Тэр «шувуухайнууд» ч урт шаргал үстэй нэг охин бас нэг эрэгтэй хүүхэд шиг богинохон хүрэн үстэй охин хоёроос зайлаагүй биз дээ хэмээн би бодлоо. Гэвч үүнийгээ би багшид хэлсэнгүй. Харин багшийн үгийг чагнан суув.

	— Чи уул нь их сургуульд орох хүсэлтэй байсан биз дээ. Тийм үү? гэв. 

	Би толгой дохиод, "дуртай л байгаа юм. Гэвч хоосон хүсэл байжээ. Аавын л буруугаас даа. Аав бараг хоёр жил шахам нэг зэлүүд тосгонд суусны дараа намайг дөнгөж арван дөрөв хүрч байхад ээжээс салсан юм. Түүнээс хойш ээж гэр толгойлж, хоёр биеэ авч явах гэдэг ээжид минь амаргүй хэрэг байсан бил ээ" гэх зэргээр дотроо бодов. 

	Мюллер багш надаас хариу хүлээж байх шиг байна. Харин би гэдэг хүн хэлгүй юм шиг л сууна. Үнэндээ гэхэд би гэртээ ч гэсэн ямар иймэрхүү зүйлийг урьд өмнө ярилцаж байсан биш дээ.

	— Чи ямар сургуульд орох гэж бодож байсан юм, Дөрте?

	— Би уул нь цаг агаар, газар хөдлөх бас нарны илчээр хүйтэн үүсгэж болох тухай судалж мэддэг л хүн болох гэсэн юм.

	— Байгалийн шинжлэх ухаанд л гэсэн үг шив дээ. 

	Мюллер багшийн энэ асуулт намайг гүн бодолд орууллаа. Одоо ч гэсэн би хүссээр л байгаа юм.

	Багш цааш нь:

	— Чи уул нь цааш нь өргөтгөсөн дунд сургуульд орох нь зүйтэй байсан юм байна. Та нар тэгэхэд сайн бодоцгоогоогүй юм байх даа. Бид та нарт захиж байсан байх аа гэв.

	— Тийм ээ. Гэхдээ ахиад хоёр жил сургуулиар явах, тэгээд 4—5 жил дээд сургуульд сурах. Зөвхөн чухал хэрэгцээтэй зүйлд хүрэх төдий оюутны цалин аваад, олигтой цалин хөлсөнд хүрэлгүй хэдэн жилээр явах гэж үү? Ээждээ бүх зүйлийг даатгаад байх хэрэг үү? гээд л ээжийн эртээдийн хэлсэн шиг урсгаж гарлаа. 

	Ингээд би багшийн юу гэж хэлэхийг тэсэж ядан хүлээлээ. Харин багш маань юу ч хэлсэнгүй. Дэмий л захиаг хоосон ширтэн бодол болон сууна.

	— Ээжийн чинь хувьд бол нээрэн тийм ч амаргүй л дээ. Гэхдээ аав чинь туслах байх. Аав чинь зарим зарим нөхдөдөө мөн ч их тус болсон доо гэв.

	— Түүний хамгийн сайн найз нь Серафин гуай байсан. Одоо тэр хоёр харамсалтай нь түнжин хагарсан юм хэмээн би хэлэв.

	— За охин минь, чамайг яадаг бил ээ дээ. 

	Мюллер багш намайг ширтэн, арга ядсан байдлаар инээмсэглээд:

	— За охин минь, яадаг юм бил ээ, ямар ч байсан нэг олигтойхон мэргэжил эзэмших л хэрэгтэй. Дуртай бол аягач ч яах вэ. Гол нь сонирхолтой л байх хэрэгтэй. Гэхдээ чи юунд хамгийн их сонирхдог юм бэ?

	— Инженер л болох гэсэн юм. Нисэх онгоцны ч юм уу, усан онгоцны ч юм уу, нарийн нандин механизмыг эвлүүлэн суух л гэсэн юм. Таны биднийг аваачиж байсан том үйлдвэрт ажилламаар санагддаг. Тийм үйлдвэрт бол би дуртай л сурах байсан юм. 

	Мюллер багш толгой дохин:

	— Чи тэгээд яагаад тийм үйлдвэрт очиж дагалдан хийх талаар хөөцөлдөөгүй юм бэ?

	— Нэгд, манай энэ хотод тийм үйлдвэр алга, хоёрт, ээж намайг зөвхөн энд л дэргэдээ авч байх санаатай юм.

	Энэ талаар ярих гэдэг надад нэг л ичгүүртэй тул би багшийг эгцлэн үл харна. Дэмий л цонхны хажууд өлгөөтэй байгаа Пикассогийн зурсан Кихотто2 Розиннентад3 гэдэг зургийг ширтэн суув. Түгээгүүр, хоолойнууд бүхий нарийн багаж хэрэгслийн дотор зүйлс л энэ зураг дээрх зурааснууд шиг замбараагүй атлаа тун нарийн нягт байдаг байх хэмээн би бодож суув.

	— За, Дөрте минь, чи юу гэж бодож байна? Аав чинь чамд эрхбиш туслах байлгүй дээ гэлээ.

	Би багшийг ширтэн гөлрөв. Надад тусалж чадах эсэхийг бүү мэд, харин миний мэдэхээс одоохондоо аав надад туслаагүй л байна. Аав ямар учраас Мюллер багшид захиа бичсэний учрыг би олохгүй юм. Ээжтэй үг хэлээ ололцдог ч юм гэсэн энэ бүхэн нь надад тус болж чадахгүй байх. Ээж иймэрхүү ярианаас хол л явахыг бодно. Бас тэгээд өөрийнхөөрөө л зүтгэнэ. Харин аав... гэж бодох зуураа

	— Аав ч намайг хэдийн мартсан байх аа. Одоо тэр шинэ авгайтай болсон. Тэгээд ч өөр зүйл санаа бодолд нь ордоггүй байх гэвэл багш:

	— Магадгүй чамаас ч шалтгаалсан зүйл байж болох юм шүү дээ. Хааяа нэг сэтгэл санааг нь өөртөө татах талаар чи бас хичээх хэрэгтэй гэлээ.

	— Ээж бид хоёрыг аав өөрөө орхиод явсан болохоор надад тэгж бодох хүсэл ч төрөхгүй л юм гэснээ, «Мюллер багш миний чухам юу гэж санаж явдгийг мэдэг л дээ яах вэ» хэмээн бодов.

	— Зөвхөн аавын чинь буруу байсан гэж үү?

	— Тэгээд өөр хэний буруу байх бил ээ?

	— Магадгүй хэний ч буруу биш байж болох юм. Дөрте минь, амьдралд ээдрээтэй зүйл олон гардаг юм шүү. Хүн түүнийг ямар нэг хэлбэрээр туулж гардаг юм. Амьдралд өөрөө шийдвэрлэх зүйлс их бий. Энэ бүхнийг чи насанд хүрч том болоод ирэхээр аяндаа өөрөө мэдэх болно хэмээн багш өгүүлэв. 

	Зөв дөө. Энэ насанд хүрсэн хүмүүс гэдэг дандаа л нэг ийм юм ярьцгаах юм хэмээн би бодсоноо:

	— Аав биднийг орхиод явсны учрыг би тэгээд чухам хэд хүрч байж мэдэх ёстой болж байна, багш аа? Бид чинь тэгээд түүний гэр бүлийнхэн байсан шүү дээ. Бид бол социалист нийгмийн нэг өрх айл. Бас тэгээд аав бол коммунист хүн шүү дээ. Энэ бүхнийг би асууж болохгүй гэж үү? Гэтэл та нар цөм л "болоогүй хүү минь, үүнийг ойлгох цаг чамд арай болоогүй байна" гэцгээх юм хэмээн би татгалзав.

	— Хэн тэгж хэлж байна?

	— Ээж, бас та ч гэсэн...

	— Тийм ээ, Дөрте минь уучлаарай, чиний мэдэхийг хүсдэг чинь зөв. Би чамд чадахынхаа хэрээр л тусалъя гэхэд нь би

	— Би аав ээж хоёрыг өөр өөр газар салангид амьдарч байсан учраас салцгаасан гэж боддог юм. Гэхдээ энэ бол аавын л буруу. Яагаад тэр биднийгээ орхив. Ямар учраас аав маань, ээж бид хоёртойгоо үлдээгүй юм бол? Өөрийнхөө гэрт шүү дээ.

	— Миний мэдэж байгаагаар бол аав чинь улсын үүрэг хүлээж явсан юм.

	— Биднээс салж явах уу? Хэн тийм үүрэг өгсөн юм бол? хэмээн би өгүүлэв.

	Одоо би Мюллер багшийг лав давав бололтой. Чухамдаа багш хариуд нь хэлэх үгээ олохгүй байх шиг байна хэмээн бодном.

	Багш бодол болон дуугүй сууснаа алгаараа ширээ тулан:

	— Чи аавтайгаа очиж уулзаж, түүнтэй ярилцах нь зүйтэй. Тэгвэл чамд лав л муу болохгүй байх. Ингэхэд чи аавыгаа чухам ямар хүн болохыг төдий л сайн ойлгодоггүй бололтой. 

	Би үүнийг дуулаад

	— Тэгээд би очих хэрэг үү?

	— Тийм ээ. Дөрте, цаадах чинь баярлах болно гэхэд нь

	— Аав тэгээд, ингэж бич ээ юу?

	— Үгүй ээ. Гэхдээ би лавтай мэдэж байна.

	— Та тэгээд манай аавын занг тийм сайн мэддэг хэрэг үү?

	— Тийм ээ, би их сайн мэднэ. Олон жилийн танил гээд хэсэг бодол болон сууснаа: — Нэлээд хэдэн жилийн өмнө, аав чинь манай мастер байсан юм хэмээн нэмж хэлэв.

	— Тэгээд та манай аавын... Үгүй хаанаас даа. Та чинь багш шүү дээ гэхэд минь

	— Би багш болохоосоо өмнө төмрийн дархан байсан юм. Хөдөө аж ахуйн техник дээр ажиллаж байсан. Тэгэхэд аав чинь их сайн ажилтан байсан юм. Зөвхөн дархнаар ч зогсохгүй надад мөн ч их зүйлийг сургасан даа. Тэгээд ч би нэг өдөр аавд чинь өөрийнхөө багш болох хүсэлтийг аминчлан ярьсан юм. Ингээд л аавын чинь саналаар үйлдвэр маань намайг дээд сургуульд явуулж суралцуулсан юм даа. Тэр ч байтугай аав чинь намайг намд ороход тусалсан хүн. Миний хувьд бол аав чинь хэзээд үлгэр дуурайл болсон хүн байсан. Тэгэхэд чамд хаанаас туслахгүй байх вэ дээ? Дөрте минь, чи бол харин ч сайн аавтай хүн шүү.

	— Тийм гэж үү? Аавын надад бичилгүй танд бичсэний учрыг та надад хэлж болох болов уу?

	— Үүний учрыг аав чинь өөрөө чамд хэлнэ байх, Дөрте минь. Би эхлээд аавд чинь бичсэн юм. Би ч гэсэн чиний төлөө багагүй л санаа тавьдаг юм.

	Мюллер багш миний төлөө санаа тавьдаг гэдэгт нь миний сэтгэл хөдлөв. Багш ахиад л нөгөө улигт зохион бичлэгээ ярихгүй байгаа гэж бодох зуураа ойртож очин:

	— Уучлаарай багш аа. Би явалгүй болохгүй хэмээн шалавхан хэлээд явахыг завдав. 

	Үнэндээ гэхэд би энд жаахан байх дуртай л байна. Харин би нөгөө зохион бичлэгийг ахин битгий яриасай гэж бодно. Түүнийг санахаас ичих мэт болно.

	— Баяртай, багш аа хэмээн би нэмж хэллээ.

	Зүрх хүчтэй цохилон амьсгаа давхцаж эхэллээ. Тэгэхдээ бас ч гайгүй л дээ. Нөгөөх захидлаа хавтсанд нь буцааж хийж байгаа багшийн гарыг би ажиглан зогсоно. Хэрэв багш энэ гараараа миний толгойг илбэл ямар байх бол гэж би үргэлж төсөөлөн боддог бил ээ. Гэвч багш миний толгойг илсэнгүй, харин босож зогсоод яг л сургууль дээрээ байгаа юм шиг гар барин:

	— Дөрте минь. Эргэцүүлж сайн бод, ээжтэйгээ ярилц. Ээж чинь сайн хүн. Аав чинь ч гэсэн охиноо уулзаж ярихад тээршээмээр тийм муу хүн биш шүү гэснээ миний гарыг барьсан хэвээр, — За одоо арван зургаан насны чинь ойг тохиолдуулан чамд баяр хүргэж ирээдүйд чинь аз жаргалтай сайн сайхан байхыг хүсэж, үргэлж баяр баясгалантай явахыг ерөөе. Баяртай, Дөрте гэлээ. 

	Гадаа нөгөөх «бялзуухайнууд» бас л шулганалдан байлаа. Энэ хоёроо би бүр мартчихжээ. Тэр хоёр тосож аваад л асууж шалгааж гарна даа. Харин одоо надад тэр болгонд хариулах дур ч алга. Тэгээд ч тэр хоёр бүгдийг тодорхой мэдэж байгаа даа.

	Цэцэрлэгийн хашааны хаалган дээр ирэхэд нөгөө хоёр маань тэнд ажиг ч үгүй сууцгааж харагдав. Тэд огт ажиггүй, Мюллер багшийн цонхон доор очиж чагнаа ч үгүй юм шиг сууцгаана.

	Би ч тэднийгээ огт мартаж орхисон юм шиг хэнэг ч үгүй царайлан нөгөө тийш нь чиглэн шууд л гэр лүүгээ явлаа. Үнэндээ гэхэд надад одоо юм ярих хүсэл алга.

	Тэндээс гарч миний бие нэгэн нарийн гудамж өгсөн төв өргөн чөлөө рүү орлоо.

	Энд ногоон зүлэг, усан оргилуур, бас сөөг, өнгийн цэцгээр эмжсэн бяцхан талбайн голд нутгийн нэгэн яруу найрагчийн хөшөө байдаг бил ээ. Яруу найрагчийн хөшөөг нэгэн суудал дээр суусан байдлаар гудамжны зүг харуулан босгосон нь үнэхээр ч тэнд яваа хүмүүсийг ажиглаж байгаа юм шиг санагдана.

	Би жаахан зогсов. Намайг ч ажиглаад байх шиг. Үнэндээ гэхэд миний хувьд ч гэсэн сонин л үйл явдал болж байгаа юм. Хөшөөний дэргэд гантиг чулуун сандал дээр хэдэн ширхэг шинэ цэцэг саяхан тавьжээ. Маргааш болоход энэ цэцэг гандаад, нөгөөдөр гэхэд бүр хуурай өвс болж салхинд хийсэн алга болно. Энэ яруу найрагчийн зохиол нь зөвхөн төрсөн нутгаар нь зогсохгүй орон даяар танил болсон юм. Тийм ч учраас хүмүүс манай хотод ирэхдээ хөшөөнд нь цэцэг тавьдаг юм хэмээн Мюллер багш ярьдаг бил ээ. Яруу найрагч байх гэдэг нээрэн ч сайхан байх аа.

	Махир толгойтой баганан гэрэлтүүлэг бүхий гудамжаар би бодлогошрон алхлав. Чийдэнгийн баганын гэрэл гудамжийг хар хар судалтай мэт болгожээ.

	Би бодлогошрон алхсаар л... Миний зохион бичгийн ажил багшид төдий л таашаагдаагүй учир багш санаа зовохдоо л аавд захиа бичиж дээ. Аав түүнд нь хариу ирүүлсэн хэрэг болох нь ээ. Эд үнэхээр ааш зангаа андахгүй хүмүүс бололтой, тэгэхдээ нэг л зүйлийг би огт ойлгохгүй юм. Яагаад Мюллер багш ээжтэй ярилцаагүй юм бол доо? Миний бодоход ээжтэй л ярьсан нь амар баймаар юм. Ээжийн занг мэдэхгүй болохоор төвөгшөөсөн юм уу? Ааш занг нь мэдэхгүй хүнтэй ярих гэдэг нээрэн ч амаргүй л дээ.

	Би аавыгаа тодхон санаж байна. Нээрэн ч хоёр жил гэдэг нэг гэрт амьдарч байсан хүнээ мартчих ч хугацаа биш бил ээ. Тэр үед бид гэртээ ямагт хөгжөөн баясгалантай байжээ. Би аавыгаа орой ажлаас ирэх болгонд баяртай угтан авдаг сан. Бидний хэлж дадсанаар хөдөө аж ахуйн техник хэмээх машины нэгэн үйлдвэрт дархан мастераар ажиллаж байсан юм. Энэ жижиг үйлдвэрт бид үйлдвэр сургалтын хичээл хийдэг тул би андахгүй. Аав бас их хөгжөөнтэй хүн. Заримдаа аав ажлынхаа хувцастай гэртээ ирдэг байв. Тэгээд миний хувцсан дээр гарынхаа хар мөр гаргаж орхино. Ээж л түүнийг нь угаадаг байв. Зунд нь аав бид хоёр дандаа л тэнгист очиж амардаг сан. Тэгээд аав надад сэлэх, завиар явахыг зааж гардаг байв. Тэр завь одоо ч манайд бий. 

	Аавын одоо байгаа газар нь тийм их нуур ус байхгүй болохоор завь хэрэггүй л дээ. Тэгээд ч аав бидэнд үүнийгээ орхисон юм. Тэр ч байтугай бидэнд гэрийн тавилга, ном, цэцгийн суулгуур, бүх л юмаа орхисон юм чинь. Аавыг намын сургуульд суралцахаар явахад нь би арван нэгэн настай байлаа. Аав хагас, бүтэн сайн өдрийн амралтаараа ирдэг байсан тул эхлээд ч санах нь гайгүй л байлаа. Гэхдээ зав муутай үргэлж л ном уншаад суудаг байв. Миний бодлоор сургуульд суралцах гэдэг аавд тийм ч амархан даваа биш байжээ. Аавыг сургуулиа төгсгөж ирснээс хойш өөр нэг тосгонд шилжиж суух тухай яриа үүслээ. Энэ л хэцүү зүйл байв. Тэр үед аав ээж хоёр үргэлж л маргалдаж байсныг би санаж байна. Тэр үед аав баяр баясгалангүй, ээж гунигтай байдаг болсон юм.

	— Бас хүүхдээ бодох хэрэгтэй, тэр тосгонд юугаа хийх юм бэ? Охин минь том болоод, тариан талбай юм уу, аягүй бол гахайн хашаатай зууралдах хэрэг үү? Тэгээд би ч тэр тосгонд очоод юугаа хийх бил ээ? гэж ээж хэлдэг байсан. Заримдаа тэд хэрэлдэж байх болсон. Ийм үедээ намайг, тэнгэр муухай ч байсан хамаагүй гадагшаа гарч тогло гэнэ. Ингэхэд нь би ёстой л хандсан зүгтээ явж болдог байв. Энэ үедээ ээж аав хоёрын хэн нь ч намайг асууж, санаа тавьдаггүй байлаа. Тэд өөрсдөдөө л ажил хэрэгтэй байв.

	Намайг буцаад гэртээ ирэхэд ээж уйлчихсан бололтой нүдтэй, аав цонхны хажууд дуу шуу ч үгүй тамхи татан сууж байдаг байсан. Тэр өдрүүд шиг аавыг тийм их тамхи татаж байхыг би үзээгүй юм даг. 

	— Ээж, яагаад уйл аа вэ? гэж намайг асуухад, ээж

	— Зүгээр, зүгээр хүү минь гэдэг сэн.

	Харин аав бол

	— Чамд хамаагүй юм аа, охин минь чи балчир байна гэдэг байв. 

	Тэр үеэс эхэлж «чи хэт балчир байна. Насанд хүрээгүй байна» гэсэн үгэнд миний дургүй хүрдэг болсон юм. Өнөөдөр ч гэсэн Мюллер багш миний дургүйг хүргэлээ. Харин тэгэхдээ багш ийм маягаар цаашаа явахгүй нь гэдгээ дор нь ойлгосон бололтой.

	Аав ганцаараа тосгонд суухаар явсан бил ээ. Эхлээд аав зав боломж болгоноороо л бүтэн сайн өдөр гэртээ ирдэг байсан. Харин тэгэхдээ хөгжөөн баясгалантай байх нь тун ховор байсан. Аав суугаад л бодлогоширно. 

	Харин ээж үглэн:

	— Өөрийгөө ч, биднийг ч бодсонгүй. Зутарч гүйцлээ. Ер нь буцаад ирэх нь зүйтэй гээд л ятгаж эхэлнэ. Заримдаа аавын найз Серафин гуай манайд ирдэг байв. Тэр аав ээж хоёрын маргаанд шууд л хутгалдаж орхино. Эхлээд аавын талд байснаа, дараа нь ээжийн талд орж бил ээ. Энэ нь чухам юунаас болсон юм бүү мэд.

	Эвлэрэх юм юу ч атугай үгүй болсон байлаа. Аав богино хугацааны дотор дуугүй хүн болж хувирсан байв. Заримдаа архи үнэртүүлэн ирдэг ч болж бил ээ. Сүүл сүүлдээ аавын ирэх нь ховордсоор л байлаа. Би ч үүнийг нь нэг их үгүйлэхээ болив. Үнэндээ гэхэд аав байснаасаа байгаагүй нь дээр юм шиг санагдах болсон байсан. 

	Нэг удаа ээж надаас:

	— Миний охин усны түгээгүүр ч үгүй, кино үзвэр ч үгүй, завиар явах нуур ч үгүй, харин ямаа, тахиа, мал амьтнаар дүүрсэн бяцхан тосгонд очиж суувал чадах уу? гэж асуулаа.

	Би мал амьтанд тийм ч дургүй биш байсан юм. Угаалгын өрөөний хувьд бол байхгүй ч байсан яах вэ. Тосгоны амьдралыг мэдэхгүй болохоор очиж үзэх үнэхээр дуртай л байв. Харин тосгонд идээших эсэхийг мэдэхгүй байлаа. 

	Нэгэн бүтэн сайнд ээж бид хоёр аавын байгаа тосгон орохоор явж бил ээ. Энэ явдал намрын нэгэн их бороотой өдөр болсныг би одоо ч санаж байна. Тосгонд бороо орон, шавар шавхай болж, гудамжаар явахад миний шаахай гутлын түрийгээр шавхай даван орж байлаа. Харин тосгоны багачуул усны гутал өмсөцгөөгөөд ажиг ч үгүй шавхайтай ус туучин цэнгэлдэцгээж байснаа бидний хойноос сониуч байдлаар толгойгоо гилжийлгэн ширтэцгээж байсан бил ээ.

	Хотод бидний байдаг гоё сууцтай зүйрлэхэд аавын сууж байгаа өрөө тохилог биш байлаа. Аав гэртээ зөвхөн хэрэгцээний зүйлийг тавьсан тул гэрийнх нь ихэнх зай хоосон байв. Энэ зай сайхан хөшиг, тохилог тавилга, хүмүүсээ хүлээн уйтгарлаж байх шиг надад санагдсан бил ээ.

	— Ер нь тосгонд чинь дэмий юм байна, ээж ээ! гэж хэлж байснаа одоо би сайн санаж байна. 

	Ээж үсийг минь илээд намайг тайтгаруулан «би ч бас дургүй байна». Аав чинь үүнийг эрхбиш ойлгох ёстой гэж байсан юм. 

	Гэвч аав үүнийг ойлгосонгүй өнгөрсөн бил ээ. Аавын ирэх нь улам л цөөрсөөр байв. Нэг өдөр аав Серафин гуайтай их маргалдсан бил ээ. Тэр үед Серафин гуай аавын талд биш, харин ээжийн талд орж байх шиг надад санагдсан. Ямар ч л гэсэн Серафин гуай уурлачихсан байж бил ээ. Манайхаас ууртай гарч явсан юм. Тэр миний хажуугаар өнгөрөхдөө толгойг минь илээд «Өнчин охин минь, яана даа!» гэж бил ээ. 

	Юу гэсэн хэрэг юм бол доо? Тэгэхэд би аав, ээж хоёултай байсан шүү дээ.

	Мөн орой нь ээж надад:

	— Аав ээж хоёр нь удаан салангид байсан тэгээд одоо салсан. Одоо чи бид хоёр хоёулхнаа амьдрах ёстой болсон гэлээ.

	Үүнээс хойш аав бид хоёр нэг уулзсан юм. Өөрийнх нь хэлснээр аав надтай уулзах гэж зориуд ирсэн байлаа. Энэ үе зун байсан тул нуурын зах дахь цайны газар аав бид хоёр сууж, аав надад мөхөөлдөс захиалж өгөв. Аав надаас миний охин аавыгаа эзгүй болохоор уйтгартай байна уу? хэмээн асуув. Надад уйтгаргүй байлаа. Энэ үед ээж ч тийм их уйлахаа больсон байлаа. Аав бас надад нэг, шинэ авгайтай болсон тухайгаа яриад, намайг амралтаараа очих хэрэгтэй гэв. Мөн ээж чинь аавыг нь ганцаарыг орхиогүй бол бүх юм өөрөөр болох байсан юм хэмээн нэмж хэлсэн юм.

	Би нүдээ бүлтийлгэж аавыг гайхсан байдлаар ширтэж суусан. Юу гэнэ вэ? Ээж, аавыг ганцаарыг нь орхих гэж үү. Харин аав л ээжийг орхисон юм. Тэр үед надаас асуусан ч хүн үгүй бил ээ. Би мөхөөлдсөө тохойгоороо түлхэн унагаад, босон харайн, гэрийн зүг гүйн одсон бил ээ. Замдаа би зөндөө уйлж, гэртээ ирдэггүй, танихгүй хүн шиг цайны газар хүрээд ир гэдэг ийм ааваар би яах юм бэ? гэж бодож явав. Би ээждээ энэ талаар дуугарсангүй, ээж ч яав ийв гэж асуусангүй өнгөрсөн юм. Ер нь ч ээж бид хоёрын аавын тухай ярих маань улам л цөөрсөөр байлаа. Миний хувьд бол бүр хөндийрсөн үе сэн.

	Харин өнөөдөр Мюллер багш аавыг минь ахин бодогдууллаа. Миний ард хөлийн чимээ гарсан боловч би эргэж харсангүй. Гэтэл 

	— Юу болов, Дөрте? гээд Траутхен хамгийн түрүүнд ирж миний бүснээс бариад авав. 

	— Юу болох бил ээ дээ.

	— Чамайг бид уйлж явна л гэж бодсон шүү гээд Эльвира цүнхээ нөгөө гартаа барьж намайг сугадлаа.

	— Тэр чамайг загнаагүй биз дээ, тийм үү? гэв.

	— Та нар үүнийг эрхбиш мэдэх л ёстой доо.

	— Бид үү, яагаад тэр бил ээ? Траутхен гэдсэндээ цэцэг хавчуулсан харагдана. Одоо тэр сөөг дэх ийм цэцэг цөм хагдарчихсан шүү дээ гэж бодох зуураа

	— Та нарын хүлээж байсан тэр газар чинь далдуу, туулайн бөөр модноос өөр юу ч ургадаггүй газар. Харин чиний наад гэдэс дэх чинь алимын модны цэцэг байна. Энэ чинь зөвхөн Мюллер багшийн хаяанд л байдаг юм гэхэд минь Эльвира инээд алдчихав. 

	Тэгээд тэд:

	— Бууж өгье, бид та хоёрын яриаг чагнасан гэв. 

	— Тийм ээ, би мэдсэн хэмээн намайг хэлэхэд, Траутхен сандарсан байдлаар хараад,

	— Мюллер багш бас мэдсэн үү? гэв.

	— Үгүй байх хэмээн намайг хариулахад

	— Багш анзаарсангүй хэрэг үү? хэмээн тэдний нэг нь асуув.

	— Анзаараагүй нь ч анзаараагүй л дээ гэхэд минь

	— Тэгээд өөр яагаа вэ? гэцгээв.

	— Зүгээр хэмээн би толгой сэгсрээд, "Гэвч миний толгойг бас л илээгүй л дээ" хэмээн бодов. 

	Хэсэг зуур бид чимээгүй алхацгаалаа.

	Бидний хажуугаар машин өнгөрч байв. Цэрэг суусан нэг ачааны машин өнгөрөх зуур цэргүүд бидний зүг гараа хөдөлгөцгөөв. Бид ч бас хариуд нь гараа хөдөлгөцгөөлөө. Удалгүй үүл өнгөрч, нар шарж, бие нозооруулан, хичээлтэй цүнхээ ч барьж явахад тээртэй болов. Тэнд мухлагт цангаа гаргах ундаа зарж харагдана. Мухлаг руу явах зуур Траутхен өөрийнхөө гоёлын костюмыг өмсөж баймаар өдөр байна гэхэд нь бид

	— Тэгэлгүй яах вэ, энэ сайхан өдөр гэцгээлээ.

	Бид хүлээн зогсож, ундаа авч уух зуураа үдээс хойш манайд очиж цай ууцгаана, бас дараа нь нууранд очиж сэлнэ гэхээс цөм л тэсгэлгүй баяртай байв. Бидний хувьд өнөөдөр ёстой л зулзаган мод ногоорч зун цаг эхэлж байлаа.

	Цайны ширээг би тагтан дээр заслаа. Жаахан шахцалдаад суувал бид багтах байх. Би өрөөнөөсөө «алтан хундага» цэцэг авчирч ширээн дээр тавилаа. Мөн ээж минь байсхийгээд л угааж арчих боловч өөрөө бараг хэрэглэдэггүй болсон гоёмсог аягануудыг шүүгээнээс авчирлаа.

	Өнөөдөр бол онцгой өдөр. Ээж надад дээрээ сарнай цэцгийн дүрс бүхий гоё сайхан бялуу худалдан авч, надад зориулж бас өндгөн царс тавьжээ. Ингэхлээр би тэр гоё сайхан аягануудыг хэрэглэж болно. Ээж лав дургүйцэхгүй байх.

	Жаахан зав гарлаа. Бялуугаа зүсэж бэлтгэе. Вернер хүрээд ирдэг бол мөн гоё оо. Гэвч тэр ирэхгүй л дээ. Тэр заавал хамгийн сүүлд нь ирэх ёстой юм гэж үү? 

	Хаалганы хонх дуугарлаа. Би үүд рүү гүйн харайж очив. Хоёр охин маань Юргений хамт ирчихсэн байлаа. Юрген өөрийнхөө гоёлын костюмыг өмсчхөж. Хоёр охин ч гэсэн бас л гоёчихжээ. Траутхен гэзгээ дээш нь шууж янзалсан нь түүнийг бүр том хүүхэн шиг болгожээ. Найз нар маань бас өндөр өсгийтэй ботинк өмсөцгөөжээ. Гэтэл би гэрийнхээ гуталтай зогсож байдаг. Хөл өвдөж байлаа. Сэтгэл хөөрсөндөө болоод хувцсаа ч сольж өмсөхөө мартаж орхижээ. 

	— Найз нь яагаа ч үгүй байна хэмээн дуу алдан би тэднийг угтлаа.

	Юрген олон цоморлог бүхий лиш цэцгийн баглаа барин бөхөсхийж

	— «Харц бор хүүгээс» чинь гэхэд нь би

	— Яагаад «хан хүүгээс» биш байдаг бил ээ? гэвэл тэр

	— Тэр чинь одоо л ирэх байх гэж бодсон юм гээд Юрген нүдээ ирмэв.

	— Харц хүү маань тэгээд хан хүүгийн цэцэрлэгээс цэцэг дэлсэж орхио шив дээ гээд би лиш цэцгийг авч ажиглах зуураа, — Баярлалаа, харц хүү минь гэлээ. Эльвира тэндээс тосон авч

	— Хөдөлбөл хөлс гэдэг юм, хөөрхий түүнд өгчих арван мөнгө алга уу? хэмээн тоглоом шоглоом болгов.

	Траутхен надад өөрөө урласан нэг бяцхан сагс, Эльвира зургийн альбом авчирчээ. Би бөөн баяр хөөр болон цовхчив. Тэгэлгүй ч яах вэ дээ.

	Химийн цэвэрлэгээнээс саяхан авсан гоёлын хөх хамба хилэн платиа би яаран өмсөв. Энэ бол миний хамгийн анхны насанд хүрсэн хүний хувцас бил ээ.

	Хамт театрт очихдоо өмсөж байх гэж ээж үүнийг өнгөрсөн өвөл авч өгсөн юм. Энэ нь улиралд зохицсон хувцас биш тул халуун л даа. Гэхдээ энэ маань л надад сайхан зохидог юм. Би үсээ самнаж бага зэрэг үнэртэй ус шүршээд нөгөө шинэ гутлаа өмсөв. Тэгээд ёстой л том хүүхэн шиг хувцаслаад зочид руугаа буцаж орлоо. Юрген зочдын өрөөнд радиогийн өмнө хөгжим чагнан, сандал дээрээ хойш урагш тонхин сууж харагдана.

	— Юрген бүжиглэх гээд байх шиг байна. Та минь ээ, бүжиглэцгээгээч охид аа, тэгэхгүй бол цаадах чинь тонхисоор байгаад сандлын наалт ч салгаж орхиж магадгүй нь шиг байна хэмээн өгүүлээд би гал зуух руу ус буцалж байгаа эсэхийг үзэхээр орлоо.

	Ус ч бараг буцлах шахсан байв. Би савны таглааг аван цахилгаан зуухныхаа дэргэд бодлогошрон зогслоо. Миний сэтгэл нэг л тайван биш ээ. «Вернер яагаад намайг хүлээлгээд байгаа юм бол? Үдээс өмнө үнэхээр надад уурлаж орхиод одоо надаас хариугаа авч байгаа санаатай юм болов уу? Ээжийн тоо бодлого ойлгодоггүй шиг тэр бас наргиан даадаггүй юм болов уу?»

	Миний ард охидын маань хэн нэг нь элэглэн инээх сонсогдлоо.

	— Цыганчууд буцалж байгаа усаар хүний ирээдүйг мэргэлдэг юм гэдэг, яах вэ туршаад үз л дээ. Ус чам руу үсэрч байна уу, аль чамаас өөр тийшээ үсэрч байна уу, цэврүү бол мөнгө, хөөс бол уур омог, тэгээд цааш нь бас юу юу ч гэдэг бил ээ дээ гэхэд нь би

	— За, за гайгүй, хаанаас чи ийм мэргэн цэцэн болчих оо вэ? гэв.

	— Эмээгээс л сурсан юм гээд Эльвира намайг хажуу тийш нь түлхэж, — Орж бай л даа найз аа, би цайг нь үйе хэмээн нэмж хэлэв. 

	Тэр цайны гүц авч тавиад бас шүүгээнээс лаазтай цай гаргалаа. Эльвира манайд үргэлж ирдэг болохоор хаана юу байдгийг ч андахгүй мэднэ. Тэр, гэрийн ажилд тун сайн, хоол хийхдээ ч сүрхий юм.

	Траутхен буцаж очоод Юргентэй бүжиглэж байна. Би вальсын аяар алхан тагтан дээр гарч тэнд зогсон гудамж руу харах зуураа энэ Вернер ер нь яаж орхидог юм бол? хэмээн бодлоо.

	Эльвира цай авчирч би найз нартаа нэг нэг ширхэг бялуу хуваагаад Вернерийн тавгийг үлдээлээ. Гэнэт надад юм бүхэн нэг л хөгжөөнгүй болж, миний сэтгэл улам ч тайван биш болов. Би хонх дуугарахыг тэсэж ядан хүлээгээд эцэст нь арга тасарч шилтэй дарсыг авчирлаа. Дарс уухад хүмүүс хөгжөөнтэй болдог гэцгээдэг шүү дээ хэмээн бодов.

	Удаж түдэлгүй бид шилтэй дарсаа хоосолж орхилоо. Гэвч үүнээс болж хөгжөөнтэй болсон юм над алга л байна. Би Вернерийг уурлуулсан болохоор одоо өөрөө ингэж хүлээж суух болж дээ, яах вэ хэмээн бодогдов. Ийм амьтныг ер нь говьд аваачиж элс хүрздүүлбэл таарна хэмээн дотроо уурлаж ч үзэв.

	— Юу болоов, Дөрте? Яг л таг чиг болчих чинь хэмээн Эльвира миний толгойг тулав. 

	Траутхен тэндээс

	— Чиний найз чамайг ингээд хүлээлгэж орхивол чи ч гэсэн нэг их баярлаад байхгүй байлгүй хэмээн цэцэрхэв. 

	Эльвира арга барагдсан байдлаар

	— За, за би зүгээр л бүгдээрээ сайхан хөгжөөнтэй байх гэсэн юм л даа гэлээ.

	Хожим нь эдний хэн нэг нь Дөртегийн төрсөн өдрийн цайн дээр ёстой уйтгартай байсан гэж хэлэхээргүй л байх юм сан. Миний хувьд ямар ч байсан нүүрэн дээрээ сайхан хөгжөөнтэй, баяр баясгалантай л байя хэмээн дотроо бодох зуураа өрөөндөө очиж хэтэвчтэй мөнгөө сэм тоолбол арван нэгэн марк хорин пеннинг байлаа. Би тэндээсээ гарч ирээд: 

	— Найзууд аа, жаахан хүлээж байгаарай. Би дэлгүүрт очоод ирье гээд гартал, Юрген намайг хаалган дээр гүйцэж ирээд

	— Битгий ундаа авчраарай. Дарс ч гэсэн тийм их үнэтэй биш шүү дээ гэв.

	Би нэг шил дарс бас нэг хайрцаг янжуур авлаа. Тэд тагтан дээр тамхи татвал татаг. Ээж мэдэхгүй хэмээн бодов. Биднийг дарсаа бараг дуусгаад бас агаарт хөх утаа манаруулж, мөн хааяа нэг ханиалгаж сууцгаатал Вернер сая л дөнгөж нэг хүрч ирлээ. Тэр байшингийн хажуугаар орохдоо исгэрч чимээ өгсөн тул бид дөрөв ч түүнийг угтахаар бүгдээрээ хаалганы зүг очицгоолоо.

	— Уучлаарай Дөрте. Би эрт ирж чадсангүй гэсээр мань эр нөгөө л хичээлд өмсдөг адуучны даргар хөх өмд, судалтай цамцтайгаа амьсгаадан орж ирдэг байгаа. Тэрээр

	— Ядахдаа бас цэцэг ч байдаггүй хэмээн над руу хоосон гараа сарвайв. Би

	— Зүгээр, зүгээр найз аа. Үгүй дээ ч яах вэ гэсэн боловч дотроо «Чамайг уул нь ганц ч болсон цэцэг авчирсан бол би дуртай л байх байсан даа» хэмээн бодов. 

	Биднийг зочдын өрөөгөөр орох зуур Вернер миний төрсөн өдрийн ширээн дээр нэг боодолтой юм тавилаа. Тэр надад, тэжээлийн оронд нэгэн динамо бүхий гар чийдэн авчирчээ. Вернер саванд хийж тавьсан лиш цэцгийн баглаан дээгүүр тонгойж үнэрлээд

	— Сайхан цэцэг байна, үүнийг чамд хэн өгөө вэ, Дөрте? гэхэд нь 

	— Юрген өгсөн юм гэвэл, тэр цэцгийг маш сонин зүйл үзсэн мэт ажиглаад

	— Аа Юрген өг өө юү, сонирхолтой хэрэг байна даа гээд Юргенийг ууртай маягаар хялавхийн харав. 

	Харин Юрген ер анзаараагүй царай гарган сууна. Магадгүй тэгэхээс тэгж байж болох юм.

	Эльвира Вернерт цай аягалах зуур би Вернерийн хажууд суулаа. Би тэсэлгүй:

	— Яагаад чи оройтов? гэж асуучхаад дэмий ч юм болов уу даа хэмээн дотроо бодов.

	— Мюллер багш манайд ирээд

	— Манай багш уу, чамтай уулзах гэж үү?

	— За, Эльвира чи наадхынхаа цайг нь уулга л даа. 

	Вернер бялуунаас халбагадаж амандаа хийгээд зажлах зуураа

	— Чиний тухай ч гэх үү, аавын чинь тухай гэх үү асуудлаар ирсэн байна бил ээ. Ямар ч гэсэн нэг хэрэг гарсан даг аа.

	— Яриач, тэгээд Вернер аа, Мюллер багш тэгээд чухам яах гээ юм бол?

	— Би хажуу өрөөнд байсан болохоор сайн дуулсангүй. Мюллер багш их аяархан ярьсан. Харин аавын ярьсныг бол би арай дээр дуулсан хэмээн Вернер хариулаад «аав танай ээжийг л их үүрэгтэй хүн, охиныхоо асуудлыг ээж нь л мэддэг гэнэ. Чиний төлөө тун их сандардаг хүн. Уул нь ч одоо тийм их бөөцийлөх хэрэггүй л дээ. Хамгийн гол нь л ярих хэрэгтэй» гэж байна лээ.

	Бүгд ямар нэг тайлбар хүлээх мэт намайг ширтэцгээв. Ашгүй Эльвира тэндээс:

	— Яагаад тэгдэг бил ээ? Ер нь эх хүн чинь

	үрийнхээ төлөө санаа тавих нь зүйн хэрэг биз дээ хэмээн асуув.

	— Тэгэхдээ ааваас нь илүү ч байх албагүй шүү дээ. Ээжид нь ааваас нь илүү үүрэг хүлээлгэнэ гэдэг чинь ер нь угаасаа буруу юм. Тэгээд л эд чинь гэрээ орхиод хандсан зүг рүүгээ явж байдаг. Харин муусайн ээжүүд л тэр үүргийг хүлээж үлддэг бил ээ. 

	Эльвира ч бас тэсэлгүй:

	— Аав чинь ер нь яагаад та нарыг орхиод явсан юм бэ? гэлээ.

	— Тэр даалгавар биелүүлэхээр явсан юм гээд хэн хүн бүхэн ч бас даалгавар авдаггүй шүү дээ хэмээн би нэмж хэллээ. 

	Үүнийг би Мюллер багшаас дуулсан юм.

	— Нууц даалгавар уу?

	— Аль эсвэл улс төрийнх үү? гэцгээхэд нь би туслалцаа эрэлхийлсэн нүдээр Вернерийг харлаа.

	— Нэг үйлдвэртэй холбоотой даалгавар байсан юм. Үйлдвэр гэдэг бол бас мэдээж улс төрийн холбогдолтой зүйл хэмээн Вернер хэллээ.

	— Манай эндхийн хөдөө аж ахуйн үйлдвэр мөн адил уу?

	— Яриа юу байх вэ. Ер нь бид дотоодынхоо хүчээр хэрэгцээгээ хангана уу, үгүй юу гэдэг чинь чухал зүйл шүү гээд л Вернер цээжилчихсэн мэт хурдан гэгч өгүүллээ. 

	— Тэгээд Цийглер гуай ард иргэдийн хүнсийг хангах ёстой юм уу?

	— Тэнэг асуулт гээд Вернер энэ сэдвийг ярихаа болих гэсэн бололтой. - Та нар ер нь үйлдвэрийн дотоод нууц гэж дуулсан уу, үгүй юу? Тэр чинь тэгвэл тийм нэг зүйл. Энэ талаар хамаагүй ингэж ярьж болохгүй гэлээ.

	Нөхөд маань энэ хариултад сэтгэл ханаагүй бололтой харагдана.

	— Найз нар аа, та нар ажигласан уу? Вернер үсээ ургуулж байна шүү дээ хэмээн би яриаг өөр тийш нь гуйвууллаа.

	Бүгд Вернерийг ажиглав. Тэрээр эртээрийн нийтийн бүжгээс хойш үсчинд очоогүй бололтой. Одоо үс нь бараг хэвийн байдалтай болж байна. 

	Эльвира арван хуруугаар Вернерийн халимгийг самнаад

	— Ингэж болдог юм уу? Тэгээд цааш хэр ургуулах хэрэг вэ?

	Бүр Брехтээс4 хэтрээд Бийтлест5 хүргэх үү? Бид чамайг тэгвэл биеэ зөв авч яваагүй, зан суртахууны хүмүүжилгүй гэж ангийн даргын тушаалаас чинь хална шүү гэхэд

	— Тэгээд дараа нь Юрген болно байх даа.

	Хүмүүжилгүй нь минийх шиг ил биш болохоор гээд Юргенийг ноцтой гэгчээр ширтэв.

	Цаадах нь харин инээдэг байгаа. Юундаа инээгээ юм бол доо? Мэдэх юм сан.

	— Бид ярьж байснаасаа хадуураад явчихлаа. Бид Цийглерийн гэр бүлийн талаар ярьж байгаад дуусгаагүй шүү дээ хэмээн Эльвираг хэлтэл аяга хагарлаа. Бид ч чимээгүй болов. Би аягануудаа давхарлаж тавьдаггүй байж л дээ. Би хоёр аягыг тохойгоороо ёвроод унаган хагалчихжээ. Бүгд л намайг ширтэцгээдэг байна. Миний гар чичирч эхлэв. Ядахдаа би ээжийн гоё аягануудаас бүр хамгийн шилдгийг нь гаргасан юм сан.

	Би зөвхөн л дуугүй байгаагүй хүн болох гэж

	— Өнөөдөр бүр бүх юм буруугаараа эргэж орхив бололтой гэлээ.

	Траутхен чимээгүй ширээн доогуур мөлхөөд гарч ирснээ, гал зууханд очоод аяганы хагархайг хогийн саванд хийх чимээ нь сонсогдлоо. 

	Траутхен буцаж ирээд миний ард зогсон хоёр гараа мөрөн дээгүүр тавин хацраа миний хацарт нийлүүлэн

	— Битгий гуньхар, найз аа. Аяга цуглуулахыг чинь тэртэй тэргүй хүмүүс нэг их сонирхохоо больж байгаа юм гэв.

	Вернер намайг ажигласхийхэд нь нүүрэнд нь үл мэдэг бяцхан инээмсэглэл тодорлоо. Түүний харц намайг зоригжуулав. Миний хацар улайх шиг санагдана. Түүндээ болоод юм уу би санаа алдлаа.

	Тэнгэр дулаарч, нуур ус сэтгэл татсан сайхан өдөр боллоо. Эльвира, Траутхен хоёр яарч байгаа бололтой. Тэд хөнгөн гутал өмсөж, хувцсаа солих гээд ч байх шиг. Траутхен Юргений ханцуйнаас барьж татан

	— Юрген, чи аяны радиогоо авчраач. Хөгжимтэй бол хөгжөөнтэй шүү дээ, тийм ээ? гэлээ. 

	Юрген цааргалан дагав. Би ширээг янзалж, Вернер надад тусаллаа. Вернер тавиур дүүрэн сав суулгыг болгоомжтойгоор өргөж гал зууханд оруулж байна. Тэгээд тэр гал зуухны цонхны дэргэд зогсон гадагш харна.

	Тэрээр 

	— Дөрте минь, өнөөдөр би бүр буруудаж орхилоо. Надад уурлаагүй биз? гэлээ.

	— Би ч бас адилхан гээд түүнд ойртосхийн зогсов. 

	Вернер надаас хавьгүй өндөр тул би дөнгөж л мөрөөр нь татаж байна. Би огт санамсаргүй мэт түүнийг жаахан налсхийвэл тэр огт хөдөлсөнгүй. Харин санааных юм уу, над руу жаахан налах шиг болоод

	— Тэр тэнгэрт байгаа сайхан сэмжин үүлийг хараач, найз аа. Яг л зулсан ноос шиг гээч. Их хол, өндөрт байна аа даа, тийм ээ? гэхэд нь хоолой нь бага зэрэг чичирхийлж байгаа нь мэдэгдэв. Тэр над руу налсхийв. Одоо түүний амьсгалах нь миний чихэнд мэдэгдэж байна.

	Би сэмжин үүлийг харахад тэнгэр үнэхээр ойрхон байгаа юм шиг санагдах ажээ. 

	Хонхны дуу удаан хангинаж бид хоёрыг цочоолоо. Би яаран хаалга руу очин онгойлговол Юрген зогсож байлаа.

	— За юу болов? хэмээн би ч сандран асуув. 

	Тэр гоёлынхоо хувцастай хэвээрээ л байна. Тэр хувцсаа сольж өмсөх гэж мэрийгээгүй бололтой. Харин тэр намайг толгойноос минь хөл хүртэл ажиглаад

	— Дөрте минь, чи ингээд л өндөр өсгийтэй ботинк, хамба хилэн платье өмсөөд нуурын хөвөөнд очих хэрэг үү? гэлээ.

	Түүний тийм сандарч тэвдсэн байдал нь намайг ч тэвдүүлж, би юу гэж хариулах учраа ч олохгүй дэмий л түгдэчлээ.

	— Би нэг жаахан юм хийлгүй горьгүй хэмээн Вернер надад хашхираад чимээгүй болоход, түүний шатаар буух чимээ нь гарлаа. 

	Түдэлгүй дараахан нь охид маань ч буцаад ирлээ. Тэд ерийн байдлаараа хувцсаа өмсчихсөн их л хөгжөөнтэй байх ажээ.

	Бид байшингийнхаа урд зогсоцгоон Вернерийг хүлээцгээнэ. Бидний хажуу талын цонхноос Барти авгайн сониучлан ширтэх нь яг л нэг жааз дүүрэн том хөрөг мэт харагдана. Тэр авгай, цонхныхоо тавцан дээр зөөлөн дэр тавиад дээр нь тохойлдон зогсжээ. Тэгээд бидний яриаг хэсэг зуур чагнаж байснаа

	— Та нар энд зүгээр цуглараад байна уу? Аль эсвэл танайхан хуралтай юм уу? хэмээн асуув. 

	Эльвира хариуд нь хайнгуудхан

	— Танд бол аль нь дээр байна? гэлээ. 

	Эльвира бол бас угаасаа түүнд дургүй бил ээ.

	— Уул шугамдаа бид нэг баяр хийцгээх санаатай байгаа юм хэмээн Юрген хариу болголоо.

	За Вернер ч гүйн ирлээ. Тэр амьсгаадаж хөлөрсөн ажээ. Тэр гэрээсээ биш, шал өөр зүгээс нэг том гэгчийн тэвэр шахам арслангийн ам цэцэг барин ирлээ. Түүнийгээ миний гарт атгуулаад Юргенийг их л учиртай байдлаар харав. Юрген ч бас хариуд нь дутахгүй царай гарган харлаа.

	Барти авгай гайхсан байдлаар

	— Үгүй та нар чинь, бүхэл бүтэн цэцгийн дэлгүүр хоослоод ирэхээ шахаа шив дээ. Ингэхэд та нар ер нь ямар л янзын баяр хийж байна даа? хэмээв.

	— Дээрмийн баяр хэмээн Юрген хариу болгов.

	Барти авгай ер учрыг ойлгосонгүй бололтой. Үнэндээ гэхэд би ч чухам юу хэлснийг нь ойлгосонгүй. Дэмий л цэцгээ хоёр гардан зогсном.

	— Би тун их баярлаж байна. Ийм сайхан цэцэг. Вернер минь уул нь ийм их мөнгө гаргах хэрэггүй л байсан юм даа. Ядахдаа ийм том цэцгийг байрлуулах сав ч надад байхгүй юм. За яах вэ ээжийн ундаа хийдэг савд л хийж орхиё доо хэмээгээд гэртээ орж цэцгээ мөнөөх савд хийж тавилаа. Үүнээсээ би хоёр бяцханыг салгаж аваад цэцгийн жижиг савд хийж хананд байгаа сараалжинд өлгөв. Одоо сараалж нахиалж байгаа юм шиг харагдаж байна. Би түүнийхээ наана баяртай зогсож байнам.

	Тэгээд бид цөмөөрөө хотын гудамжаар алхацгаалаа. Юргений радио хангинаж, Вернер хөгжмийн аяар исгэрээд хоёр найз охин маань хөгжилдөн инээцгээгээд, би гэдэг хүн ёстой л нэг цээж дүүрэн баяртай явна даа.

	Нуурын ус санасныг бодвол төдий л бүлээн биш ажээ. Бид жаахан сэлж үзэхэд хүйтэн усанд гэнэт орсондоо болоод дөрвөн мөч маань хөшчих шиг болов. Бидний хамаг бие бүрзийгээд чичирч эхэллээ. Хоёр нөхдийн маань ярилцах нь тээр тэнд юм шиг сонсогдов.

	— Шившигтэй новш хэмээн Юргенийг хэлэхэд цаадах нь

	— Чи өөрөө... Миний санаанд бол хэзээ ч тийм юм орохгүй.

	— Хэрвээ тэр өнөө орой цэцгийн мандлаа хувхай хоосон болсныг мэдвэл цохиулсан мэт муужирч унана шүү. Энэ бол түүний ганц бахархал нь байсан юм байхгүй юү.

	— Хэрэв цохиулах дээр хүрвэл лав миний толгой үлдэхгүй дээ хэмээн Вернерийн өгүүлэх нь сонсогдов. Эльвира уснаас гарах тушаал буулгаж бид ч хүйтэн уснаас гарахаар яарцгааж эхэллээ.

	Таван хүн чихцэлдэн суусан завь усанд тун гүн сууж явна. Вернер сэлүүрдэж байна. Сэлүүр дээр суух гэдэг яггүй хүнд байгаа бололтой, бид аажим урагшилцгааж байна. Ядахдаа надад өөр сэлүүр ч байсангүй. Юрген завины буланд радиотойгоо ноцолдон сууна. Хэдийгээр тэр хөнгөн хөгжим эрсэн боловч зөвхөн ордны хөгжим л баригдсаар байгаа ажээ. Эльвира аман дотроо дуу аялж сууна. 

	Вернер лүү ч бас нэг утас тавьж болох юм даа. Тэгэхийн тулд гудамж дээгүүр гаргах шаардлага ч байхгүй харин цэцэрлэг дундуур л гаргах хэрэгтэй юм хэмээн би бодож суунам. Булангаар тойрон гарах үед Траутхен босон зогсож

	— Юрген аа, чи наадахыгаа унтраачхаад харин нэг сайхан хошин яриа хүүрнээч.

	— Жинхэнэ орчин үеийнхийг үү?

	— Тэгэлгүй яах вэ. Харин чи тийм орчин үеийнхийг нь мэдэх юм уу? гэцгээв.

	Юрген радиогоо унтрааж хажуу дахь сандал дээр тавиад ингэж эхлэв.

	Ереваны радио нэвтрүүлгийн редакцад ийм нэгэн асуулт иржээ. Асуулт: Цэцэг авах мөнгөгүй байсан нэгэн залуу үерхдэг охиндоо нэгэн цэцгийн баглаа бэлэглэж чадах уу? 

	Тэгтэл Вернер сэлүүрдэхээ больж Юргенийг гайхсан байдлаар харвал Юрген ажигч үгүй цааш нь үргэлжлүүлэн:

	Хариулт: Хэрэв тэр, найз залуудаа атаархдаг бол хулгайлаад ч бол цэцэг бэлэглэж болох юм. Гэхдээ тэр цэцэг нь дор хаяад нөгөө найз залуугийнхаа цэцгээс багагүй байх болно» гэжээ.

	— За одоо хангалттай, нөхөр минь!гээд Вернер сэлүүрээ хаянгуут босон харайж, Юргений мөрөн дээрээс барин авч түүнийг сэхээ авах зав өгөлгүй ус руу түлхэн унагалаа. Завь маань ч золтой л хөлбөрчихсөнгүй. Нэг хүчтэй давлагаа завинд орж миний гутлыг норгож орхилоо. Охид бид их цочин дуу тавин хашхирснаа дорхноо чимээгүй боллоо. 

	Вернерийн царай айн цайсан харагдана. Тэр завин дээрээ нуурын эргийг чиглэн сэлж яваа Юргенийг харан зогсжээ. Тэгснээ завиндаа сууж сэлүүрээ бариад түүний зүг сэлж эхэллээ. Юрген биднийг юман чинээ бодохгүй байгаа бололтой амьсгаадан сэлж явна. Хэдийгээр Вернер түүнийг завиндаа эргэж суухыг шаардсан боловч тэрээр

	— Үгүй, усанд живж үхсэн минь дээр гэлээ.

	Тэр байдаг хүчээ шавхан сэлж байна. Вернер ахин шаардсан ч үгүй, түүний хажуугаар сэлүүрдэж явна. Тэр юу болж өнгөрснийг үнэхээр мартсан бололтой. Эцсийн эцэст Вернер бол түүний хамгийн сайн найз нь бил ээ.

	— Хайран сайхан костюм, ээж нь лав үглэж гарна байх аа хэмээн Эльвира өгүүллээ.

	Вернер эрэгт тулж ирээд завиа дуугүй л бөхөлж байна. 

	Охид бид Юргенийг тосон гүйлээ. Тэр огт хөдлөлгүй зогсоод хувцаснаасаа гоожин, өөрийг нь тойрон шалбааг болж байгаа усыг ажиглана. Юрген жаал зогсож амьсгаагаа дарж аваад, Вернер лүү харайн очиж толгой руу нь гараа зангидан цохиж авлаа. Вернерийн нүүр цайсан боловч түүнийг эсэргүүцсэнгүй. 

	Харин

	— За одоо өр ширгүй болцгоолоо хэмээн өгүүллээ. 

	Тэгээд Юргений хувцсыг мушгин нуурын хөвөөн дэх сандлууд дээр тохон эгшээж байгаа биднийг ажиглалаа. Юрген инээж эхэллээ. Тэр одоо бидний анхаарлын төв болж байна.

	Охид бид ч бүр урьд хожид бөөцийлөөгүйгээрээ түүнийг мэрийн бөөцийлж байна даа. Тэр ч байтугай Траутхен өөрийнхөө алчуураар нурууг нь арчин дулаацуулж байна. Харваас Юргенд энэ нь тун ч таатай байгаа бололтой. Юргений Вернерийг ширтсэн харц нь улам л зөөлөрсөөр байна. 

	Траутхен

	— Хувцас хунартайгаа ийм хол зайд сэлнэ гэдэг чинь их сүрхий хэрэг шүү гэлээ. 

	— Чи тэр алиа шогоороо тэгээд Вернер тэр арслангийн ам цэцгийг хулгайлсан гэж хэлэх гэсэн юм уу? хэмээн би асуулаа. 

	Юрген нүүрээ ярвайлгаад хариу хэлсэнгүй өнгөрлөө. Тэгээд тэр элсэн дээр сууж байгаа Вернерийг харлаа.

	Вернер босож наашаа ирээд:

	— Хэрэв чи үнэхээр мэдэхийг хүсээд байгаа юм бол яах вэ би хэлье. Тийм ээ, би тэр арслангийн ам цэцгийг хулгайлсан. Харин ч Балунайт гуайн цэцэрлэгт өөр их цэцэг байсан бол би бүр цөмийг авах байсан юм.

	— Энэ чинь яасан муухай хэрэг вэ? Та минь хэмээн Траутхен хашхираад, — Цэцгийг нь хулгайлаад бас өөрийг нь усанд түлхэн унагаадаг гэнэ. Тэгээд бас танайх чинь өөрснөө цэцэрлэгтээ цэцэгтэй шүү дээ хэмээн нэмж хэллээ.

	— Тийм нь ч тийм л дээ. Тэгэхдээ би лиш цэцэг авах санаатай очсон чинь цөм алга болсон байсан юм хэмээн тайван өгүүллээ.

	Бидний нирхийтэл инээх чимээгээр түрүүний маргаан, уур маань цөм ор сураггүй алга болох шиг болов.

	— Эвлэрцгээ, эвлэрцгээ найзууд аа! гэж хэлээд би дотроо «Хөгийн ч нөхөд дөө, цэцэг хулгай хийцгээгээд л, усанд нэгийгээ түлхээд л, бас эвлэрэлдээд л, гэхдээ энэ бүхэн цөм надаас л болж байгаа юм.

	Харин ч сайхан дурсгалтай өдөр юм уу даа» гэж бодов.

	Биднийг хотын дундуур орон аажмаар гэрийн зүг зорьцгооход, үдэш болсон байлаа.

	Гэвч гэгээ тасраагүй учир байшин дээгүүр шар гэгээтэй байлаа. Юрген аль хэдийн гэр лүүгээ явчихсан.

	Түүний хувцас нь хатаж өгөөгүй юм. Одоо охид ч баяртай гэцгээгээд гэр гэр лүүгээ явцгааж эхлэв.

	Би Вернертэй хоёулхнаа үлдлээ. Бид хоёр чимээгүй алхаж явна. Манай гэрийн үүдэнд хүрч ирээд бид хоёр зогслоо.

	— Сайхан унтаарай, Дөрте.

	— Сайхан нойрсоорой, найз аа.

	Би гутлынхаа хоншоороор газар зуран

	— Энэ өдөр ингээд өнгөрдөг байжээ гэхэд, Вернер

	— Тийм ээ, тоогүй хэрэг гэлээ.

	Эргэн тойрон нам гүм байлаа. Хаа нэг газар дэвхрэг дуугарах шиг.

	— Өнөөдөр үдэд бас тоогүй хэрэг болов оо хэмээн намайг хэлэхэд

	Вернер

	— Юу тэр вэ, найз аа? гэв.

	— Яагаа вэ, Юрген дорхноо буцаад ирээгүй юу.

	— Тийм ээ хэмээн Вернер дуугарав. 

	Тэр ойлгов бололтой. Одоо бүрэнхий болж байна. Би одоо гэртээ оролгүй болохгүй. Аль эсвээс жаахан ярьж зогсдог юм бил үү? хэмээн бодсоноо:

	— Юрген чамайг өнөөдөр миний ханхүү гэлээ.

	— Тэгээд би мөн юм уу?

	— Ханхүү ч юу юм, бүү мэд. Харин найзын хувьд бол чи надад их тоогддог юм.

	— Надад ч гэсэн ялгаагүй гээд тэр миний мөрөөр тэврэн тонгойгоод намайг нэг үнслээ. Түдэлгүй дараахан нь би гэр лүүгээ шат өгсөн гүйн гарлаа. Хөл минь хөнгөхөн ч гэж жигтэйхэн.

	Ээж нэг сонин дэлгэн дээр нь шаазангийн хагархайнууд тавьжээ. Шаазангийн хагархайг хогийн савнаас гаргаж аваад нэгийг нь эвлүүлэн наахаар оролдож байгаа ажээ. Би ээжид

	— Хая, хая, ээж. Ямар хэрэглэж болох юм биш. Наагаад тавилаа ч гэсэн бас хагархай л шүү дээ хэмээн аяархан хэллээ.

	— Энэ бол дурсгал юм шүү дээ, охин минь! гээд ээж хагархайд цавуу түрхэж сарнай цэцгийн хээ, алтан амсрыг болгоомжтой эвлүүлж ширээн дээр тавих зуураа, — Энэ бол аавын чинь надад авч өгсөн хамгийн анхны бэлэг юм шүү, миний охин! гэлээ. 

	— Одоо тэгвэл энэ эвдэрсэн ч яах вэ. Аавын юм бидэнд гэр дүүрэн байгаа юм хойно, ээж гэлээ.

	Тэгээд дотроо би бол энэ гар чийдэнг хорин жил лав хадгалахгүй дээ. Гэхдээ энэ өдрийг би зуу насаллаа ч мартахгүй хэмээн бодов.

	Би ээжид ойртон суугаад өнөөдрийнхөө бүхэл явдлын тухай, нуурын ус яггүй хүйтэн байсан тухай, мөн бид нар тэр усанд сэлсэн тухай, бас завиар явсан тухай, нуурын эргэн тойрон ургасан ой мод сайхан ногоорсон байсан тухай, бидний дээгүүр бүргэд эргэлдэн байсан тухай, нуурын захад өндөгтэй хун байсан тухай, бахдан ярилаа. Энэ бүхнийг би өнөөдөр өөрийн нүдээр үзсэндээ сэтгэл үнэхээр хөөрч байна. Бусад зүйлийн нь тухай би ганц ч үг дуугарсангүй өнгөрлөө.

	Би өнөөдөр анх удаагаа хүнд үнсүүлж үзлээ. Хэрэв ээж мэдсэн бол. Аав ээжийг анх удаа үнсэхэд ээж хэдэн настай байсан юм бол? Ер нь аав анхных нь байсан болов уу? Аль эсвээс ээж түрүүнд нь өөр найзтай байсан юм болов уу? хэмээн бодож сууснаа

	— Сайхан нойрсоорой, ээж. Бүх зүйлд их баярлалаа гээд би ээжийгээ тэврэн авлаа. Ээж харин:

	— Юун ч ширүүн юм, миний охин гэлээ.

	Би Вернерийг үргэлж бодож байсан болохоор санаа бүр зовж орхив. Тэгээд нүүрээ буруулан харвал ээж харин ашгүй анзаараагүй янзтай харагдана.

	Юргений ширээ өнөөдөр хоёр дахь өдрөө эзгүй хэвээрээ л байна. Вернерийн санаа тун зовж байгаа бололтой. Завсарлагаагаар би Вернер рүү очлоо. Тэгээд би түүнд:

	— Хоёулаа Юргенийг эргэе. Ямар ч л гэсэн бидний нэг найз шүү дээ. Тэгээд ч түүний өвчилсөн нь бас биднээс огт шалтгаалаагүй биш шүү дээ гэв.

	— Энэ золигийн хар элс гээд Вернер шаахайдаа орсон элсийг сэгсрэв. Тэр адуучны хөх өнгийн өмд дээрээ улаан оймс, улаан эрээн цамц өмсжээ.

	Маасайн инээмсэглэсээр Хензхен бидэн дээр ирлээ. Тэгээд тэр:

	— Бие нь сайн байна. Та нарт мэнд дамжуулаарай гэсэн гээд намайг дөлгөөн ширтэв.

	— Юрген үү?

	— Өөр хэн байх бил ээ дээ. Жаахан ханиад л хүрчээ хэмээн ээж нь ярьж байна. Тэгээд ер санаа зоволтгүй хэмээн хэллээ.

	— Дөрте, харин чамд өгөх гэж мань эр айлын цэцэрлэгт гар дүрснээсээ болж аавдаа загнуулж тун ч сүрхий юм болсон гэнэ. 

	Хензхенийг инээхэд хацар дээрх хонхорхой бараг чихээ хүрч байлаа. Тэгээд Хензхен:

	— Үүнийг л хайр сэтгэл гэдэг байх даа. Би уул нь чамайг л Дөртегийн үүдэн дээр зогсчхоод хэнийг ч хавьтуулахгүй байгаа хүн юм гэж бодсон юм хэмээн Вернерт хандаж нэмж хэллээ.

	— Тэгээд тэр надад зориулж цэцэг ав аа юу? гэтэл

	— За мэдээж шүү дээ. Түүндээ хүрвэл ч мань эр ёстой шударга шүү. Олон юм хэлж маргах ч үгүй шууд л хүндэтгэлийн тавцан дээр гарах гэж байгаа юм шиг л хэрэгтний ширээнд очих хүн дээ.

	— Тэр ч ёстой тийм шүү хэмээн би нотлон хэллээ.

	— Үгүй ер, тэр яагаад завинаасаа ойчиж орхио вэ? Завинаас уначих хүн гэж баймааргүй юм хэмээн Хензхен гайхсан байдлаар өгүүлэв.

	— Тэр уул нь бидэнд нэг сайхан бүжиг хийж үзүүлэх гэсэн юм байх аа. Хөөрхий яах вэ санаа нь сайхан юм хэмээгээд би Вернерийг харлаа.

	— Үгүй мань эр тэр лиш цэцгийг үнэхээр хулгайлж орхиогүй ч байж болох юм шүү дээ. 

	— Зөвхөн арван долоон ширхэг арслангийн ам цэцэг л тэдний цэцэрлэгт байсан юм.

	— Арслангийн ам цэцгийн хувьд бол тогоо саванд чиг багтахгүй байсан юм.

	— Хариу авахдаа хүн голдуу хэтрүүлчихдэг юм гэдэг. Тийм учраас хожим хойноо улам илүү хортой байх нь цөөнгүй.

	— Та нар чинь яг л Сократ шиг гүн ухаантан юм. Бас тэгээд түүнийг нь хүн ойлгох юм гэнэ хэмээн Хензхен бүгдийг гүйлгэн харав.

	— Заавал ч гэх албагүй л дээ

	— За яамай, тэгвэл гээд тэрээр биднээс холдон явав. 

	Би түүний хойноос харав. Түүний сэвэлзсэн хөнгөхөн алхааг хараад хэн ч түүнийг тамирчин болохыг андахгүй ажээ. 

	Би ахин Вернерт хандан:

	— Чамд заавал бүгдийнх нь дургүйг хүргэх хэрэг байгаа юм уу? гэхэд

	— Хэн тэр вэ? Би юу? хэмээн Вернер хариу болгов.

	— Өөр хэн байх бил ээ дээ. Чи л эхэлж хэрэг өдөөсөн боловч тэр бүгдийг өөр дээрээ хүлээсэн.

	— Тийм ээ. Түүнд л хамаг учир байгаа юм. Тэр хамаг буруутан нь Вернер гээд л хэлбэл болох л байсан юм. Одоо Юрген өөрийнхөө эрхэм нэрийг хамгаалж чадлаа. Чамаас эхлээд одоо бүгд л Юргенийг гайхацгаана.

	— За боль доо, энэ бол чиний л буруу. Би уул нь чамайг Юргений хамгийн сайн найз нь гэж бодсон юм. Найздаа атаархах ч хэрэггүй л зан даа.

	Дараагийн нь цагийн хичээл дээр би анхаарлаа арай чамай гэж төвлөрүүлэв. Төөрчхөөд цонхны шилний наагуур явгалаад гүйж байгаа нэгэн зөгийг би ажиглана. Мюллер багш нэг шинэ зангиа зүүсэн харагдана. Газрын зургийн дээд модон дээр тоос тогтож орхисон байна. Цонх ч гэсэн бас угаах болжээ.

	Мюллер багш намайг харснаа хөмсгөө өргөн сүрхий ажиглаж байна. Тэр намайг өөр юм бодож байгааг хэзээний мэдчихжээ. Би аргагүй дэвтрээ дэмий л шагайж сууна. Бид «Улаан өндөгний баяраар хийсэн аялал» хэмээх сэдвээр зохион бичлэг хийж байгаа бил ээ. Би суугаад бичиж байхдаа Мюллер багшийг над руу харж байгааг мэдэрч байна. Би тэвдэн сандарснаас болж бичиг маань муухай болж, миний зүрх бараг надад дуулдахаар чанга цохилж эхлэв. Вернер лүү харвал, тэр гараа ажиглан сууж байна. Түүнд маань ч бас олигтой юм орж ирэхгүй байгаа бололтой.

	Гёте юунд Фаустыг бич ээ юм бол оо?

	Бичээгүй байсан бол унших гэхгүй амар байхгүй дээ. Хэрэв би яруу найрагч байсан сан бол Фуаст шиг том зохиол бичихгүй, харин шүлэг л бичиж гарна.

	 

	Тэмээнийхээ бурантгыг барин

	Тэртээ Сири оронд нэг хүн явна.

	 

	Үгүй дээ нэг л биш ээ. Харин Мюллер багш Гётед дуртай шүү.

	Үгүй ээ, би мэрийх хэрэгтэй юм. Одоо ахиж зохион бичлэгийн ажил тасалж ч лав болохгүй дээ. Хэдэн муу дүн дээр ээж нэмэхээр над хэцүү болно.

	Өчигдөр орой бас л нэг том яриа болсон. Би одоо хүртэл ямар нэгэн сургуульд бүртгүүлээгүй л байна. Зуны амралтын дараа чухам юу болохыг мэдэхгүй. Ер нь үнэхээр аав руу явсан нь ч дээр болов уу? Аавд ч бас надад хэлэх юм байж болох шүү дээ. Ер нь ээжээс асууна аа. Би чинь одоо том хүн шүү дээ. Тэгэхлээр ээж надад бүх үнэнийг ярих ёстой. Үгүй энэ чинь тийм юм бодож суудаг цаг ч биш шүү дээ.

	Ээж гэрээ цэвэрлэж байгаа учир бид гал зуухандаа хооллож байна. Ээж хэвшсэн заншлаараа суудалдаа суусангүй, харин сандлын түшлэг тулан зогссоор л байна. Ээжийн амьсгаа бараг надад дуулдах шахам байна. Ээж их ууртай байгаа дэг ээ. Юу бол оо юм бол доо? 

	Гэтэл ээж:

	— За охин минь хэлчих, саяхны тэр хэн гэдэг хүн байсан бэ?

	— Ямар хүн, хаана тэр вэ? хэмээн би гайхан асуув.

	Ээж:

	— За мэлзэх юмгүй. Тэр чамайг дөхүүлж ирсэн гээ биз дээ.

	— Намайг хэн ч үгүй.

	— Үгүй ээ, чиний төрсөн өдрөөр хэн байсан бэ?

	— Тэгэхэд бид цөмөөрөө... 

	Ээж миний үгийг таслан

	— Барти авгай чиний дэргэд нэг өндөр хүн байсан. Тэр чамайг үнссэн гэж байх чинь бил ээ. 

	«За нүүрээ л улайлгахгүй юм сан. Тийм ээ, нүүрээ л улайлгахгүй юм шүү» хэмээн би дотроо бодов.

	— Барти авгай ч лав зүүдэлсэн байх аа. Ээж, хоёулаа одоо хоолоо идэхгүй ээ хэмээн би өгүүллээ.

	— Охин минь маргах явдалгүй хэмээн ээж унтууцав. 

	Ээж юунд уурлаа юм бол доо. Би ердөө ч ойлгохгүй юм хэмээн бодох зуураа би:

	— Барти гуай харуй бүрийгээр юугаа үзэв гэж дээ. Ямар шар шувуу биш. Би гадаа зогсох нь зогссон. Тэгэхдээ ганцаараа л байсан, үдшийн гүн хөх тэнгэр, улайран байгаа тэнгэрийн хаяаг бахдан ажиглаж жаал зогссон юм. Аягүй бол Барти авгай миний сүүдрийг ч юм уу, аль эсвэл нэг мод андуу хар аа биз хэмээн ажиг ч үгүй хэлээд дотроо Барти авгай ч үнэхээр шар шувуу юм даа хэмээн бодлоо.

	Ээж сандлын түшлэгээс гараа авч, суудалдаа суулаа. Ээж над руу ногоо ойртуулахад гар нь чичирхийлж байв.

	— Чиний хажууд тэгээд үнэхээр хэн нэг хүн байгаагүй юү, миний охин? хэмээн ээж асуув.

	— Хэн ч байгаагүй. Тийм ээ, би худлаа хэлээгүй. 

	Вернер бараг арван долоо хүрч байгаа боловч над шиг сурагч шүү дээ. Тийм ээ, Вернер бол нэг хархүү биш шүү дээ хэмээн бодлоо.

	— Миний охин тийм ч том болоогүй байна хэмээн ээж нэмж хэллээ.

	Би вандуйн хачиртай нүдэлсэн өндөг идэж байна. Ээж исгэлэн байцаан хачир халаажээ. Ажилтай өдрөө ээж зав муутай байх тул хоол үлдээж халаана. Тийм ч учраас оройд нь ямагт нэг аятайхан хоол хийдэг бил ээ. Ээж таваг халбага янзлах зуураа юу юу хийх ёстойг надад хэлж өгч байв. 

	Би ээжийг өрөөнд нь даган орлоо. Ээжийн эвлүүлж наасан аяга хавхаг дотор ахиад л хуучин байраа эзэлжээ. Өрөөний голд тоос сорогч хэвтэнэ. Би аяганы наалтаар гарсан зурааснуудыг ажиглан зогсож байна. Ээж цонхны тавцанг гялалзтал арчаад дараа нь хөшгөө татлаа.

	— За яасан, уур хүрсэн үү? гээд ээж над руу ирж миний нүүр лүү буусан үсийг илснээ, намайг ажиглалаа.

	— Ээж ээ, би танаас нэг юм асуумаар байна хэмээн би хэлэв.

	— Урьд нь тайлбар тавихыг бодоход, нэг ноцтой асуулт болж таарах нь ээ дээ гэснээ төмөр торны тоосыг тун хэврэг зүйл арчиж байгаа мэт их болгоомжлон арчиж харагдана.

	— За асуу л даа. Тэгээд юу гэв гэлээ. Би ээжийг ингээд ийш тийшээ тэнээд миний үгийг хайнгуудхан сонсож байхад яаж юм асуух вэ дээ хэмээн бодсоноо:

	— Ээж, та нэг жаахан суухгүй юү? гэвэл ээж намайг гайхан харсан боловч, миний үгийг даган сууж:

	— За юу болов, охин минь?

	— Үгүй, зүгээр, зүгээр гэсэнд ээж хүлээж ядсан байдлаар:

	— За охин минь бушуулж үз. Цаана чинь надад бас хийх юм зөндөө байна. Гэвч чи намайг зүгээр сууж бай гэж байгаа юм бол одоо яах вэ тэгэхээс л биш. Юу гээ вэ тэгээд, би сонсоход бэлэн байна хэмээн өгүүлэв

	Би гүн амьсгаллаа. Ээж яг ингээд суучихлаар юм ярих гэдэг бас тийм ч амархан биш ажээ. Би тултирсаар сая нэг өгүүлбэр гаргаж хэллээ.

	— Ааваас та яагаад салсан юм бэ? Яагаад та зөвхөн ганцаараа намайг мэдэж захирдаг юм бэ? Аав оролцдоггүй нь юу юм бэ? Энэ чинь аавын хувьд хариуцлагаас мултарч байгаа хэрэг мөн үү? Та тэгвэл юунд ингэж байлгадаг юм бэ? гэлээ.

	Ээжийн царай мэдэгдэхүйц өөрчлөгдөөд явчхав. Түүний царайд тодорч байсан үл ялиг инээмсэглэл ч ор сураггүй алга болов. Намайг айхтар ширтэнэ.

	Харин надад бол энэ нь ээж намайг харах ч үгүй байгаа юм шиг л санагдана.

	Хэсэг зуур сэтгэл түгшүүлсэн нам гүм байдал эзэмдэв. Тэгснээ ээж

	— Ийм асуулт тавих санаа чамд яаж төрөв? хэмээн өгүүллээ.

	— Яах юу байх вэ. Аав та хоёр чинь огт танихгүй хүмүүс шиг л байх юм байна шүү дээ.

	— Ингэхэд хэн чамд ийм санаа төрүүлэв.

	— Хэн ч үгүй. Гэхдээ надад одоо үүнийг хэлэх цаг болсон байх гэж бодож байна. Би одоо тийм ч нялх биш шүү дээ.

	— Юуны чинь гэхдээ, бас өөр хүн сонирхож байна гэсэн хэрэг үү. Танай багш уу? Тийм биз.

	— Үгүй, Мюллер багш биш шүү, ээж ээ.

	— Ингэхэд чи юунд Мюллер багшийг тэгтлээ өмөөрөв. Би тэр энэ ч гэж хэлээгүй шүү дээ. Танайх чинь зөндөө багштай. Миний санахад арав гаруй багштай биз дээ. За тэгээд Мюллер багш юу гэж хэлээв? Ярь л даа хэмээн асууж гарав.

	Юм бүхэн ингээд буруу тийшээ эргэдэг байжээ. Одоо харин ээж намайг шалгааж гардаг байна шүү. Би уул нь ээжээс асуух гэсэн юм сан хэмээн бодтол

	— Дөрте минь, миний охин ингээд ч газар авахгүй шүү. За юу болсон бэ? Ярь! гээд л ээж намайг шалгааж гарав.

	— Аав Мюллер багшид захиа бичжээ гэхэд ээж гайхсан байдлаар

	— Зүгээр л үү? хэмээн асуулаа.

	Ээж аль болох тайван байхыг оролдож байгаа бололтойг би анзаарав. Би ээжийн гарыг ажиглав. Ээжийн гар нүүрнээсээ үнэнч ажээ. Ээжийн салаавчилсан гарынх нь хурууны үзүүр бараг цагаан болжээ.

	Ээж бухимдаж уурласан сэтгэлээ зад базчих гээд хараахан дийлэхгүй байгаа мэт ажээ. Харин ээжийг чухам юундаа ингэж бухимдаж байгааг би огт ойлгохгүй юм. Аавын тухай бол тийм олонгүй ч гэсэн хааяа нэг ярьдаг л сан. Ээжийн гар нээрэн үнэхээр хүчтэй юм аа. Тэр ч байтугай ярьж байсан хүнийг чимээгүй болгож хүртэл чадах юм хэмээн би бодож суулаа.

	— Аав чинь Мюллер багшид сая л анх удаагаа захиа бич ээ юү, аль эсвэл хуучин бичдэг байсан юм болов уу? Аав, Мюллер багш хоёр чинь уул нь хуучин сайн танилууд байх ёстой сон.

	— Аав тэр хоёр хуучин захидлаар харилцдаг байсан эсэхийг бүү мэд. Нэг л захиа лав бичжээ.

	— Чи тэгвэл дотор нь юун тухай бичсэн болохыг лав мэдэж байгаа даа.

	Ээж лааны суурийг авч, зүлгэснээ намайг дуугарахгүй болохоор:

	— Мюллер багш саяхан манайд ирээд явсан хэмээн өгүүлэв. 

	Одоо би бүр гайхаж орхидог юм байна. Ээж над руу харснаа инээмсэглэв. Намайг гайхаж буйг ч мэдэв бололтой. Гэвч ээж хүчлэн инээмсэглэж байгаа ажээ.

	— Та нар нэг гайхалтай сэдвээр найруулан бичлэг хийсэн юм аа даа. Багш чинь чиний бичсэнийг үзээд ямар нэгэн зүйлийг бие даан шийдвэрлэж чадахгүй байгаа юм байна гэж боджээ. Тэгээд надтай уулзаж ярилцахаар ирсэн ажээ гэхэд нь би тосон авч

	— Үгүй. Ээж ээ, би үнэхээр муу бичсэн юм гэлээ.

	— Үгүй охин минь, энэ бол чиний авсан дүнгийн тухай асуудал биш юм. Харин айлын доторх хувийн асуудал юм. Тэрээр, бид хоёрт ямар нэг санаа зовоосон юм байна уу? Аль эсвэл чи бид хоёрын хооронд ямар нэг үл ойлголцох юм байна уу? хэмээн иржээ. Хэрэв тийм юм байвал туслах санаатай гэнэ.

	— Тэгээд та юу гэж хариулаав? хэмээн намайг сандрангуй асуухад

	— Юу гэхэв. Манайд юм бүхэн ёсоороо байгааг би түүнд хэлсэн. Дэмий юманд битгий санаа зов гэж бас хэлсэн. Инженерийн мэргэжилтэй болохыг лав Мюллер багш чамд ятгаа биз дээ. Тэрчлэн багшид чинь би ямар учраас яаж шийдсэн тухайгаа ч мөн тэр тухайгаа тайлагнах албагүйгээ ч хэлсэн.

	— Та манай багшид туйлын буруу хандсан байна.

	— Тэгвэл чиний түрүүний асуулт...

	— Түүнтэй бол Мюллер багш ямар ч холбоогүй. Үнэхээр шүү. Би зөвхөн л бусдыг... ярихаар нь л... Хүмүүс та хоёрыг салсан болохыг цөм л мэднэ. Гэлээ ч гэсэн аав бас миний төлөө санаа тавьж болох л шүү дээ гэхэд ээж толгойгоо өргөсхийв. 

	Царай нь цайжээ.

	— Намайг яагаа ч үгүй балчир байна гэж битгий хэл. Би энэ асуултад хариу дуулж болохуйц том болсон биш үү, ээж ээ. Та надаас ямар нэг зүйлийг нууж байна. Тийм үү? гэлээ.

	Ээж удаан чимээгүй сууснаа ахиад ярихад дуу нь чичирхийлж байлаа.

	— Яагаад юм бүхэн ийм болсныг би өөрөө ч бодоод олохгүй юм. Эхлээд аав чинь сургуульд явсан юм. Дараа нь сургуулиа төгсгөж ирээд одоо ажиллаж байгаа тосгондоо очиж ажиллах болсон юм.

	— Аав заавал тэнд очиж ажиллах ёстой байсан юм уу?

	— Өөртөө хүлээлгэсэн тэр итгэл найдварыг аав чинь хөсөрдүүлэхгүй л гэсэн байх.

	— Тэр нь тэгээд тийм муу хэрэг үү? Мэдээж үгүй л дээ. Гэвч эр хүн гэдэг чинь өрх гэрээ бас бодох ёсгүй биш үү? Энэ ажил хэдий чухал ч байлаа гэсэн бид хоёрыгоо бас бодох ёстой шүү дээ. 

	— Намайг тэр тосгондоо цуг оч гэсэн юм. Би тэгээд тэнд очоод юугаа хийх бил ээ дээ. Дөрте минь, чи бодоод үзээч. Тэнд очоод надад хийх ажил байсангүй. Аав чинь үүнийг ойлгохыг хичээгээгүй юм.

	— Хүмүүс аавын тухай цөм л сайнаар ярьцгаах юм. Серафин гуайн Вернер ч мөн... гээд би сандран үгээ таслав. Би уул нь Вернерийг нэрлэхгүй байх гэсэн юм. Гай болж ээж үүнийг андсангүй шүү.

	— Вернер юу гээ вэ?

	— Онц юм хэлээгүй ээ. Харин аав нь таныг надад хэт их санаа тавих юм л гэж байна лээ.

	Ээж намайг ажигласнаа шаардангуй хоолойгоор:

	— Дөрте минь, Вернер та хоёр юугаа мэдэх вэ? Тэр хаанаас л тийм цэцэн, цэлмэг болчхов гэж.

	— Хаанаас юу байх вэ? Манай хоёр аав чинь ажил үйлс нэгтэй, юм бүхнээ хамтарч хийдэг, намын гишүүн, найз нөхөд байсан шүү дээ, ээж ээ. Тэгээд л гэртээ хэн нэгнийхээ тухай хааяа ярьдаг байлгүй. Энэ ч мэдээж хэрэг шүү дээ хэмээн хэлэхэд минь

	— Дэмий ярианаас болж зөндөө золгүй явдал эхэлсэн гэдэг байх аа?.. хэмээн ээж өгүүлэв.

	Ээжийн царай одоо бүр цагаан болж орхив. Энэ яриаг эхэлж өдөөсөндөө одоо харин би өөрөө харамсаж байна. Том хүнхэр зөөлөн сандалд суусан нь ээж тун жаахан мэт харагдана. Ээжийн царай өтөлсөн ч юм шиг, бас зовуурьтай ч юм шиг харагдах ажээ. 

	Ээж цааш нь ярьж эхлэв.

	— Миний, аавтай чинь цуг яваагүйг чи тэртэй тэргүй сайн мэднэ. Тэгээд ч энд миний ажил, гэр орон маань байна. Уул нь чи бид хоёрыг энд үлдвэл аавыг чинь буцаад ирэх байх гэж бодсон юм. Аав нь бид хоёрт үнэхээр хайртай байсан юм. Улиран эргэх нэгэн цагт аавын чинь хайр сэтгэл өөр нэгэн эмэгтэйд шилжих юм гэж муу ээж нь яаж мэдэх вэ дээ. Хэрэв би үүнийг эрхбиш санасан сан бол Дөрте минь, хоёулаа цуг л явдаг байсан юм. Гэвч одоо гэмшээд, гэмшээд ямар тус болох вэ.

	Ээжийн ам бага зэрэг чичирхийлж эхлэв. Ээжийгээ хэчнээн аз жаргалгүй болохыг би өнөөдөр л анзаарч байна. Ээж маань, аавд хайртай хэвээрээ л юм болов уу даа. Энэ бодол намайг ч хүнд байдалд оруулав. Зөвхөн миний төлөө ч биш, ер нь аав ээж хоёр маань ахин зайлшгүй эвлэрэх ёстой мэтээр надад гэнэтхэн санагдав. Аав ахиад гэртээ хүрээд ирдэг сэн бол нээрэн ямар гоё вэ. Гэтэл аав чинь нээрэн өөр авгайтай шүү дээ гэсэн бодол миний сэтгэлд орлоо. Түүнийг бас хамаагүй орхиж болохгүй шүү дээ. Тэд нар хоорондоо аз жаргалтай амьдардаг болов уу? Ядаад аав намайг хааяа үгүйлдэг болов уу? Мюллер багш намайг аавтайгаа уулзахыг юунд зөвлөсөн юм бол? Энэ бүгдийн учрыг би даанч ойлгохгүй юм даа. Би бүсээ тайлж оролдох зуураа:

	— Ээж, та юу гэж боддог вэ? Намайг санахад, аав маань яагаа вэ, нөгөө нэг намайг нэг зугтаан ирснээс хойш, намайг гэхээ больсон шиг санагдах юм.

	— Би ааваас чинь бид хоёрыг тайван байлгаач гэж гуйсан юм. Бас... охинтой гэж ч бодсоны хэрэггүй гэсэн юм гэснээ ээж босон цонхны зүг яаралгүй алхан очив. 

	Би тоос сорогчийн дэргэд суун залгуур утсыг нь эвхэж байна. Ээж цааш харан далдуу модны навчсыг ажиглана. Тэгснээ эргэж харалгүйгээр

	— Дөрте минь, чи Вернертэй үерхэх хэрэггүй. Энэ чинь чамд ерөөсөө тус болохгүй гэдгийг үнэмш, охин минь.

	— Үгүй, ээж ээ.

	— Гэхдээ надад хорих шалтгаан байна. Учрыг нь би чамд одоогоор тайлбарлаж өгч чадашгүй.

	Ээжийг яагаад ч эргүүлж чадахгүй нь шиг байна. Ээж надаас ямар нэгэн зүйлийг нууж байгаа ба түүнийгээ мэдчих вий гэхээс айж байгаа мэт санагдах л юм. Гэхдээ Вернер түүнд ямар хамаатай юм бол доо? хэмээн бодож суутал ээж

	— Түүнээс чи холдох хэрэгтэй гэв.

	— Үгүй, би тэгж чадахгүй ээж ээ.

	— Чадах л болно доо Дөрте минь. Чадуулах талаар ч би чамд туслах болно. Чамайг гадуур чөлөөтэй сэлгүүцэхийг чинь хориглоод ч бол...

	Гэв гэнэтхэн айх мэт болж, би ээжээс

	— Та тэгж чадна гэж үү? Намайг тэгээд шууд хорих гэж үү? гэлээ.

	— Энэ бол чамаас л шалтгаалах зүйл гээд дуу нь суларч дуулдах төдий, — Чадах нь ч чадна л даа хэмээлээ.

	Байрны шал гялалзаж, шал арчсан шинэхэн тосны үнэр ханхийж байна. Ээж гоёж янзлаад гадагш гарав. Ээж Редман гуайнд уригдсан тул очихоор явж байгаа нь энэ бил ээ. Лав мөд ирэхгүй байх. Намайг ээж хэдийгээр дагуулж явах гэсэн боловч би даалгавраа хийх гэдгээр шалтаглаж гэртээ үлдлээ. Үнэндээ ч гэхэд хэдэн цагаар гуанз зуушны газрын хөгтэй явдал сонсож суух хүсэл надад байсангүй.

	Би дээврийн агуулахад байсан аавын дархны багажаас нэгэн жижиг модон хайрцаг гаргаж оролдлоо. Энэ дотор би харилцуур утасны хэрэглэлээ угсрах санаатай байгаа юм. Тэгээд би бусад юмтай холилдуулан ширээнийхээ нүдэнд хийж орхино. Утсанд нь залгуур залгаж цонхны цаана өлгөнө. Тэгээд л агшинхан төдий зав гарахад л утсаар ярьж амжих бэлтгэлтэй болно гэсэн үг. Би цахилгаан утас, хонх, хөшүүрэг, чийдэнгийн шил зэргийг холбон угсарлаа. Энэ чийдэн бол салгачихсан байхад хүн яривал асаж байх юм. Чихний радио бол яах вэ надад бий, харин микрофон л байхгүй дээ. Үүнийг ч яах вэ дараагийнхаа авах өврийн мөнгөөр авах болно. Вернер бас жаал зугаа юмтай болсон. Би харилцуур утсаа тэдний гэр лүү тавина. Зөвхөн угсрахад л би түүнд туслах болно. Удахгүй тэгээд би Вернертэйгээ утсаар ярьж байх болно. Сайхан аа. Үдээс хойш, орой... хэзээ хамаагүй, ээж л эзгүй байвал утсаар ярьж байх бололцоотой болно гэсэн үг.

	Намайг ажлаа дуусгахад нэгэнт орой болсон байлаа. Нар бараг шингэж, тэнгэрийн хаяа улайрч гэр дотор шар гэгээ туссан байлаа.

	Вернер одоо хотын цэцэрлэгт очоод байж байгаа даа. Замаараа шуудхан алсыг ширтэн огт хүн хүлээгээгүй юм шиг явж байгаа даа. Тэгснээ замынхаа эцэст хүрээд буцаад л түрүүнийхээ адил алхаж байгаа. Тэр маань хэчнээн дахин тэгж яваа бол доо? Юу гэж бодож байгаа бол? Би уул нь өнөөдөр үдэд очно гээд хэлчихсэн юм сан. Би уул нь тэнд очиж болно л доо. Вернертэй л битгий уулз гэснээс биш ямар цэцэрлэгт битгий очиж бай гэсэн биш дээ. Санамсаргүй л тэнд дайралдаа биз. Яах вэ. Түүнээс гадна би ээжид уулзаж байхгүй гэж амлаа ч үгүй шүү дээ. Тэгэхлээр заавал хэлснээр нь байх ч албагүй. Цэцэрлэг дотор Вернер ерөөсөө үзэгдэх биш. Тэр буцчихлаа гэж үү? Юу ч бол сандал дээр жаахан сууя. Нэг нэлээд ахимаг хүн том нохой дагуулан зугаалж явна. Яасан сайхан нохой вэ? Хүрэн, цагаан алаг. Орос угсааны нохой байх даа. Энэ нохойг харах болгонд л би энэ нохой минийх байгаасай хэмээн боддог юм. Гэв гэнэт нэг хүн миний нүдийг гараараа дараад гурван удаа тааж болно доо, таа! хэмээв. Би Вернер мөн болохыг дуугаар нь танилаа. Тэр миний хажууд суугаад:

	— Би чамайг ирэхгүй нь үү л гэж айж байлаа гэв.

	— Би хэлсэн үгээ цуцлахад хүрвэл, нэлээд хүнд юм тохиолдсон байж таарна байх даа хэмээн хариу болгов.

	— Хүнд ч юм тохиолдож бас болох шүү дээ.

	— Тийм ээ гэж хэлснээ, дотроо ямар нэг хориглолт тохиолдож болох юм хэмээн бодлоо. Тэгээд би

	— Вернер ээ, юу хийх вэ? Ямар энд ингээд суугаад байлтай биш гэлээ.

	Миний сэтгэл тун тайван биш байлаа. Зам товчлох гэсэн хүмүүс энэ цэцэрлэгээр орж явах нь зөндөө байдаг бил ээ. Тэгээд ч ихэнх нь бид хоёрыг таних хүмүүс шүү дээ. Тэгээд л намайг Вернертэй цуг сууж байсан гэсэн үг ээжийн чихэнд хэдийн хүрч орхиж болно. Ээжийг танихгүй хүн гэж энэ жижиг хотод тун ховор.

	— Вернер ээ, хоёулаа завиар явах уу? Шингэх нарны туяанд ягааран байгаа тэнгэрийн доор завиар зугаалах гэдэг юутай сайхан бил ээ хэмээн би асуув.

	Вернер үүнийг дуулаад шууд босоход би ч гараас нь татаж бослоо.

	— Загасчны тавцан руу очиж байна аа. Би завиар хүрээд очъё гэвэл

	— Өнөөдөр юу болов хэмээн Вернер асуугаад намайг гайхан ширтлээ.

	Би огт дуулаагүй царайлан нэг навч имрэн зогсвол, Вернер ахин

	— Өнөөдөр урьд урьдынхаас юу нь өөр болж орхио вэ гэлээ. 

	Энэ асуудлыг хариулах надад тун эвгүй байлаа. Ээж чамтай уулзахыг хориглосон ч гэлтэй биш дээ. Тун ч хэлэх үг олдсонгүй. Бид ахиад л

	— Би загасчны тавцан руу очъё. Чи тэндээс суугаарай. За юу хэмээн би дахин хэлбэл:

	— За хэмээн дуугарлаа. 

	Вернер намайг ширтэж л байна. Гэхдээ ахин надаас асуусангүй өнгөрлөө. Бид нар ийнхүү тус бүрдээ өөр өөр зүг рүү чиглэн явав. Ашгүй нуурын хөвөөгөөр хөл хөдөлгөөн багатай байлаа. Завины бөөр лүү давлагаан цохиж байлаа. Хэн ч надтай дайралдаж зогсоосонгүй.

	Завь маань сэлүүрдэлтгүй шахам явж байна. Над чадал орж сэлүүрээ хол хол татан 20 минут ч өнгөрөөгүй байхад болзсон газраа хүрч ирлээ. Вернер нуурын хөвөөнд өвсөн дотор сууж байна. Завины хошуу элс шүргэхэд Вернер босож завинд суугаад сэлүүрийг надаас авав. Би завины өнцөгт суугаад гараа усанд дүрэн явнам. Бид хоёр чимээгүй явна. Харин сэлүүр л үл мэдэг чимээ гаргана. Нэлээд дээр үед дуулцгаах их дуртай байсан нэгэн дуу миний сэтгэлд гэнэт орж ирлээ. 

	Би аман дотроо АРИВИДЕРЧИРОМА6 гэж аяллаа. Аятайхан ая, харин энэ үгийн утгыг би ойлгодоггүй юм. 

	Би ээжийгээ бодон явнам. Намайг энд Вернертэй хоёулхнаа нуурын дунд завиар явж байгааг харвал эжий юу гэдэг бол? хэмээн бодсоноо, би Вернерээс

	— Найз аа, хэрэв чамайг аав чинь надтай завиар явахыг хориглоё гэж бодъё, тэгвэл чи яах вэ?

	— Миний аав хориглохгүй л дээ.

	— Хэрвээ хориглодог юм гэж бодъё л доо. Тэгвэл чи яах вэ?

	— Дөрте минь, чи л яана би тэгнэ, найз нь.

	Вернер сэлүүрээ татаж завиа аянд нь явууллаа. 

	Хэсэг зэрлэг нугас нисэж байна. Нам гүм нуурын дээгүүр хааяа нэг салхи гарч хурган долгион үүсгэнэ. Шингэх нарны туяанд баруун зүгт тэнгэр зурвасаар улайран байна. Нуурын хөвөөнд ургасан зэгс бараг хар харагдана. Бид хоёрын хөгжилтэй атлаа бас бишүүрхсэн харц тулгарлаа.

	— Дөрте, ээж чинь чамайг яагаад хоригло оо вэ?

	— Бид хоёрын үнсэлцэж байсныг Барти авгай харж аваад ээжид ховлож орхисон юм байх аа.

	— Ээ муу хөгшин зөнөг чамайг. Гэвч ахин чамд бүү харагдах болтугай.

	— Ахин харагдахгүй гэнэ ээ?

	— Ямар ч л гэсэн энэ завинд байхад харахгүй л дээ хэмээн Вернер хэлэв.

	— За буцах уу даа. Тэртэй, тэргүй орой болж орхилоо. Хот дотор гэрэл аль хэдийн асчихсан байна.

	Вернер чимээгүй завиа эргүүлж эхлэв. Бид хоёр хотын дундуур явалгүй хүмүүст харагдахгүй хэмээн хотын захын зүлгэн дундуур орж цэцэрлэгийн хажуугаар орон явав. Оройн шүүдэр буусан өвсөн дундуур явснаас бид хоёрын хөл нойтон болов. Зүлгэн дунд мэлхий гуаглана. Ойр хавь хүн амьтны бараа алга. Бид хоёр нэг их юм ярьсан ч үгүй. Харин цэцэрлэгийн хашааны буланд жаахан зогсоцгоож байна. Маш намуухан цэцгийн анхилам үнэр сэнгэнэсэн сайхан орой байлаа. Цэцэрлэгийн хойд талд нэгэн бяцхан байшин зүүрмэглэх мэт харагдана. Вернер үг дуу ч үгүй намайг тэврэн зогсоно. Би түүнийг налан зогсоход амьсгаа нь миний үсийг сэрвэгэнүүлнэ. Би өлмий дээрээ босон нүүр лүү нь нүүрээ ойртуулахад тэр толгойгоо над руу тонгойлоо. Би ч өөрийгөө ахин тавиулахгүй санаатай хоёр гараараа хүзүүгээр нь чанга гэгч тэвэрлээ.

	Эндээсээ цааш бид хоёр хөтлөлцөн явж байна. Ахин, дахин зогссоор л... тийм ээ, бид хоёр байсхийгээд л зогсож байна.

	Би байшингийн дэргэд ирж харанхуй цонхыг хармагцаа өнөөх угсарч байгаад орхисон багажаа сая саналаа.

	Тэгээд би Вернерт

	— Вернер ээ, чи бид хоёр уул нь дамжуулах утас цэцэрлэг дундуур тавих ёстой байсан юм. Ерөөсөө одоо тавьж орхиё. Маргааш өдөр юу ч хүлээж байгаа юм бил ээ. Бүү мэд. Ядахдаа хоёулаа хоорондоо харилцах утастай байя л даа. Бид хоёр утсаа татаад авах юм бол бусад нь ч гайгүй амархан шүү дээ хэмээв.

	Вернер ч зөвшөөрч байна. Би шатаар гүйн дээш гарлаа. Тэндээсээ утасны нэг үзүүрийг өрөөнийхөө цонхны гадаа талд бэхлээд утастай дамраа далдуу модны мөчир дундуур оруулан Вернер лүү шидлээ. Бид утсаа нэгэн танихгүй айлын жимсний модны салаан дээр гүүр тохож тэндээсээ зэргэлдээх Серафин гуайн хашаа руу орууллаа. Энд л ирснээс хойш яах вэ. Вернер өдөр цааш нь үргэлжлүүлэн хийнэ биз. Ямар ч л гэсэн гол юмаа хийж орхилоо. Хийж байгаа юмандаа улайраад бид хоёр бараг юм ч ярьсангүй ажээ. Бид хоёр бие биедээ сайхан амрахыг ерөөгөөд шалавхан салж гэр гэрийн зүг явцгаалаа. Би ээжийг ирэхээс өмнө гэртээ очсон байлгүй болохгүй.

	Цамхгийн цаг арван удаа цохилоо. Энэ үед би уул нь унтаж байдаг бил ээ. Харин өнөөдөр би огтхон ч ядраагүй байна. Ээж ирээгүй л байна. Би тагтан дээр гарч зогсоод нам гүм болсон гудамжийг ширтэн нэлээд удаан зогсном. Гудамжны гэрэлтүүлэг, гүн нойрондоо далдуу мод зүүдэлж байх шиг.

	Яагаад би Вернертэйгээ хотын дундуур чөлөөтэй явж болдоггүй юм бол доо? хэмээн би бодном. Юунд бид хоёр ингэж нуугдаж явах ёстой байдаг бил ээ. Вернер бол муу хүн биш. Ээж өөрөө ч гэсэн Вернерийн аавд ам сайтай л байдаг шүү дээ.

	Гудамжинд хүний хөлийн чимээ ойртсоор байна. Тэгэхдээ алхаа нь жигд биш юм? Ээж ирж байна. Би яаран өрөөндөө орлоо. Гэрлээ асаасангүй. Сар гарчихсан тул нээлттэй цонхоор сарны гэрэл гэрт байгаа юмнуудыг цөмийг гэрэлтүүлж байна.

	Хонгилоор ээжийн явж байгаа, цуваа тайлан өлгөж байгааг чимээгээр нь би мэдэж байна. Ээжийн дедрон цув нь тайлахад шаржигнаж сонсогдлоо. Миний өрөөний хаалгыг ээж аяархан онгойлгов.

	Ээж намайг унтаж байгаа гэж бодсон бололтой. Гэвч би унтаагүй цонхныхоо наана зогсож байлаа.

	— Унтаагүй л байна уу, миний охин? Харанхуйд юу хийсэн юм? гээд ээж ирж бас цонхоор гадагш харснаа: — Доор ямар нэг хүн зогсож байгаа юм уу? гэлээ. 

	Би хариуд нь:

	— Хэрэв хүн байсан бол та сая үзэлгүй яах вэ дээ. Би зөвхөн сар гарахыг л ажиглаж байсан юм. Нэмж буй сарын эхний сар

	— Ядаж хоёулаа гэрлээ асаая даа гээд ээж асаагуур луу очлоо.

	Гэрэл асахад ширээн дээр нэг нимгэхэн цаасан хайрцагтай юм харагдлаа. Би асуусан байдлаар ээжийг ширтвэл, ээж

	— Үз, үз чамд л авсан юм хойно хэмээн толгой дохилоо. 

	Боосон утасны зангилаа нь чангарчихсан тул би арай чүү гэж тайллаа. Ийм орой болсон хойно юун дэл сул бэлэг байдаг бил ээ хэмээн бодов. Тэгээд би шив шинэ даавуу банзлыг олж харлаа. Энэ бол үзвэрийн цонхон дотор байсан нөгөө надад тун их таашаагдсан банзал мөн байна. Ээж түүнийг худалдан авчээ. Вернертэй битгий үерхээрэй гэж авч өгч байгаа юм болов уу? Би банзлыг орон дээрээ авч тавиад юу ч дуугарсангүй. Ээж миний бодсоныг лав гадарлав бололтой:

	— Би чамайг уул нь баярлах байх гэж бодсон юм. Чамайг л аятай өөдтэй явуулах гэж бодож байна шүү дээ, Дөрте минь, хэмээн ээж зөөлөн өгүүлэв.

	— Би баярлахаа хүнээр заалгах ч үгүй, бусдаар хориулах ч үгүй. Тэгэх ч эрх танд байхгүй гэвэл ээж арга барагдсан байдлаар намайг ширтээд:

	— Эрх нь надад байгаа эсэхийг би мэдэхгүй юм, охин минь. Харин үүрэг бол байна. Ямар боловч би чамайг хариуцаж байгаа шүү дээ. Бид хоёр уул нь хоёулаа энд үлддэггүй л байсан ажээ. Гэвч хүн гэр орондоо хоргоддог болохоор яах вэ дээ хэмээгээд ээж эргэн өрөөнөөс гарч одлоо.

	Ээж ядарсан байдлаар хонгилоор алхан очоод өрөөндөө орж хаалгаа аяархан хаах нь сонсогдов. Би ээжээсээ аваад хариуд нь баярлалаа ч гэж хэлээгүй нөгөө банзлыг шүүгээндээ өлгөөд ороо заслаа. Вернер л миний сэтгэлд эргэлдэнэ.

	Бид үйлдвэр сургалтын хичээлтэй тул Хөдөө аж ахуйн техникийн хашааны үүдэнд цугларцгаалаа. Балунайтын Юргений бие одоо эдгэрсэн бил ээ. Вернер тэр хоёр бие биеэсээ дөлнө. Энэ нь хэн бүхэнд илт харагдана.

	Миррийн Хензхен миний шуунаас шүүрэн авч намайг хажуу тийш аваачлаа. Түүний бие наранд борложээ. Түүний булчинлаг хөл нь богино өмднөөсөө доош сайхан борлосон харагдана. Тэр өдөр болгон биеийн тамирын дасгал хийдэг бил ээ. Зуны улирал эхлэхэд бас биеийн тамирын элдэв дасгал эхэлдэг бил ээ. Тэр тун ч их юм боддог хүн.

	— Дөрте! гэснээ тэрээр эргэж харалгүй толгойгоороо дохиод: — Чи тэр хоёрыг ахин эвлүүлэх хэрэгтэй гэв. 

	Хэдийгээр би сайн мэдэж байгаа боловч

	— Хэнийг хэнтэй эвлүүлэх хэрэг вэ? гэлээ.

	— Чи тэр хоёрыг ахин эвлүүлэх хэрэгтэй! хэмээн тэр давтан өгүүлэв.

	— Чи өөрөө яагаа вэ?

	— Миний үгэнд л орох байх аа, лав нэг гэснээ, — За, за хөдөлж үз. Хөөе, Траутхен аа гээд тэр яах ийхийн завгүй алга болов.

	Нууран дээр чухам юу болсныг Траутхен түүнд лав ярь аа биз.

	Мюллер багш орохыг дохиход бид ч үйлдвэр лүү орцгоолоо. Манайхыг хариуцсан мастер биднийг хүлээж байлаа. Бидэнтэй хэдийн ижил дасал болсон бригадын хамт олонтой бид мэндэлцгээв. Бидний энд ажиллах, нэмэр болохоосоо нэрмээс болох нь их тул эд маань заримдаа үглэдэг юм. Гэвч эд сайн хүмүүс шүү. Би ажлынхаа хувцсыг өмсөөд үсээ алчуур доороо хумхин боолоо. Хөтлөх сур эргэж байгаа ийм газар үсээ унжуулан явж болохгүй.

	Эльвира бид хоёр өнөөдөр өрөмдөх машин дээр ажиллацгаана. Энэ ажил надад хэдий сайхан санагддаг боловч өнөөдөр ажил хийх сонирхол нэг л төрөхгүй байна. Шөнө муу унтсан болохоор нойр хүрэн нозоорно. Алчуураар толгойгоо боочихлоор улам ч тээртэй юм шиг, тэгээд ч хөл халууцах гэдэг ярих юм биш. Би уул нь угаагуурын өрөөнд очиж гараа хүйтэн усаар угааж сэрүүцэж болох юм. Ингэвэл сэрүүцэхээс гадна бас сэргэнэ.

	Мюллер багш Серафин гуайн хажууд зогсож харагдана. Тэр хоёр уулзвал л юм ярьцгааж байдаг юм. 

	Хэрэв аав маань энэ үйлдвэртээ хэвээрээ ажиллаж байгаа бол бас л эдэн шиг ингээд л дадлага сургууль гээд багш нартай ярьж зогсоно оо доо. Сүүлийн үед аав маань санаанаас гарахаа больсон явдал лав миний сэтгэл дундуурхан байгаатай холбоотой биз. Хэдийгээр одоо аав маань ээжийн минь хар хүн биш болсон ч гэсэн ядаад охиныхоо аав хэвээр байж болмоор л юм. Хэрэв аав надад аавын тус хэрэгтэй байгааг мэдвэл Мюллер багшид захиа бичих биш, харин надад тусалбал зохимоор юм. Энэ бол миний ааваасаа гуйж болох хамгийн наад захын юм шүү дээ. Энэ үйлдвэрийнхэн аав бид хоёрыг ямар ч харилцаагүй байгааг мэддэг болов уу? Үүнийг эд нар юу гэж боддог бол? Аавыг эд нар л анх томилон явуулсан шүү дээ...

	Би Эльвирад дохиод машинаас зайлан явлаа. Угаагуурын өрөө дээд давхарт бий. Би шатаар өгсөн дээш гарвал миний урд урт хонгил цэлийж байв. Эхний хаалган дээр «Санхүү», дараачийн хаалган дээр «Дарга» гэсэн үг бичээстэй байв. Бас түүний цаадах хаалган дээр «Намын үүрийн нарийн бичгийн дарга» ... Намын үүрийн нарийн бичгийн дарга гэнэ. Энэ хүнтэй би уулзаж ярих нь зүйтэй. Тэр хүн аавыг лав таних байх. Магадгүй тэр хоёр хоорондоо холбоотой ч байж болох юм. Яагаад болдоггүй юм.

	Хэсэг зуур хаалганы өмнө эргэлзэн зогссоноо хаалгыг тогшвол:

	— За ор, гэсэн хариу дуу гарлаа.

	Би хэсэг зуур жаахан эргэлзэн зогслоо. Доор танхимд хөтлөх сурын чимээ гарч байна. Хашаан дотор нэг трактор хүржигнэж байна. Тэгтэл хаалга нээн нэгэн залуу эр миний урдаас гарч ирлээ. Би энэ хүнийг таних юм байна. Залуучуудын клубт үргэлж харагддаг хүн мөн байна. Биеийн тамирын талбай дээр ч хааяа явж байдаг юм. Одоо энд лав даргын нарийн бичгийн дарга юм болов уу даа? Харваас энэ хүнийг би уул нь цэцэрлэгч гэвэл арай илүү үнэмших байсан юм.

	Гэтэл энэ хүн надаас:

	— Хатагтай та төөрчих өө юу? гэдэг байна. Би гайхан харснаа

	— Би уул нь намын үүрийн даргатай л уулзах гэсэн юм гэлээ.

	— За тэгээд ор л доо хэмээн энэ хүн надад зай тавьж өгөөд хаалгаа хааж, — Миний нэр Ээлэрт гээд сандал руу дохисноо: — Та юу гэж яваа сан бол, асууж болох сон болов уу? хэмээн нэмж хэллээ.

	— Би бол Цийглэрийн охин Дөрте байна. Намын үүрийн даргатай уулзах хэргээр явна гэв.

	— Та тэгээд цааш нь ярь л даа хэмээн энэ хүнийг хэлэхэд би дотроо "энэ бас их нэрэлхдэг эр ээ" хэмээн бодох зуур хөлөө хөл дээрээ ачин дархны өргөн өмдтэй өвдгөө өргөсхийн гараа өвдгөндөө салаавчлан суух зуураа:

	— Үгүй би ЧЗЭ7-ийн үүрийн нарийн бичгийн даргатай биш, үнэхээр намын үүрийн даргатай уулзах гэсэн юм хэмээн урамгүй өгүүлэхэд

	— Тэгвэл та ямар ч гэсэн надтай ярьж үз л дээ хэмээн хөгжөөнтэйгөөр инээмсэглэн, — Би танд тус хүргэж болох юм. Магадгүй би өөрөө ч энэ үйлдвэрийн намын үүрийн дарга байж ч болох шүү дээ хэмээн ахин хэлэв.

	— Юун сүртэй юм. Бас тэгээд сахал ч үгүй шүү хэмээн би өгүүллээ. 

	Ажиглаж байгааг нь дээ. Намайг усанд шумбахаар лянх цэцгийн зүг завинаас үсрэн ороход ширтэж байсан нөгөөх загасчин шиг. Бас ууртай бололтой.

	Би эргэлзэж байснаа:

	— Та тэгээд үнэхээр намын үүрийн дарга мөн юм уу? гэлээ.

	— Тийм ээ, хэмээн тэр бээр толгой дохиод, — Нэгэнт таны төсөөлсөн хүн би биш болохоор та буцвал дээргүй юу дээ, тийм үү? гэв.

	Энэ хүн намайг хөөж байх шив дээ гэж бодох зуураа би:

	— Би Цийглэрийн охин, Дөрте гэдэг гэв.

	— Та түрүүн хэлсэн шүү дээ

	— Миний аавын нэрийг Мартин гэдэг юм.

	— Сонирхолтой л хэрэг байна. Тэгээд тэр хүн чинь манай үйлдвэрт ажилладаг хэрэг үү. Би танихгүй юм байна.

	— Дээр үед энд ажиллаж байсан хүн. Тэгээд хожим нь нэг тосгон руу томилогдон явсан юм. Намын үүрээс нь томилон явуулсан юм.

	Ээлэрт намайг сайтар ажиглан хэсэг зуур бодолхийлснээ:

	— Би тэгэхэд намын дээд сургуульд сурч байсан юм. Гэхдээ би энэ талаар дуулсан л даа. Тэр тэнд үнэхээр чухал үүрэг гүйцэтгэж байгаа хүн хэмээн яаралгүй өгүүлэв.

	— Үүнийг ч хүн болгон л ярих юм. Тэглээ гээд өөрийнхөө охины төлөө огтхон ч санаа тавьдаггүйн учрыг би ойлгохгүй байна. Хэрэв та аавд охиноо харж үзэх цаг болж гэдгийг дамжуулж өгвөл сайн сан гэснээ зөөлхөн дуугаар: — Аавын хэрэг надад үнэхээр гараад байна хэмээн нэмж хэлэв.

	Ээлэрт намайг асуух байдлаар ширтэнэ. Түүний юм хэлсэнгүйд би үргэлжлүүлэн:

	— Аав биднийг хаяад явсан юм. Одоо тэгээд тэндээ өөр айл өрх болсон юм гэнэ лээ. Үүнийг та юу гэж үзэж байна? Энэ чинь зөв хэрэг үү?

	— Энэ асуудлыг чинь би хариулж чадахгүй юм байна. Ямар учраас ийм явдал болсон учрыг ч мэдэхгүй шүү дээ. Та одоо юу хийх вэ? гэвэл байна аа. Миний өмнө энд ажиллаж байсан хүнтэй, өөрөөр хэлбэл миний орлогчтой ярих хэрэгтэй. Хэрэв таныг хүсвэл гурвуулаа ч энэ талаар зөвлөн ярилцаж болох юм. Аавыг тань энд уриад дөрвүүлээ ч ярилцаж болох юм. За юу? 

	— Таны түрүүнд ажиллаж байсан хүнийг хэн гэдэг вэ?

	— Серафин гэдэг.

	— Серафины бригад. Тийм ээ би тэр хүнийг танилгүй яах вэ. Гэхдээ та тэр хүнийг тэгэхэд... намын үүрийн дарга байсан гэв үү? 

	— Үүнд чинь тийм их гайхаад байхаар юм юу байна?

	— Үгүй, аав тэр хоёр сайн найз байсан юм. Сүүлдээ тэр хоёр муудалцсан юм. Аавын тэнд гэрлэснээс л болсон болов уу гэж би боддог. Тэгээд Серафин гуай ааваас болж халагдсан хэрэг үү?

	— Серафин гуай халагдаагүй шүү дээ.

	— Үгүй та чинь одоо...

	— Эрхэм охин та өөрөөс нь асуу л даа гээд инээхэд нь үнэхээр залуу царай нь гэрэлтэнэ.

	Тэрээр босож надтай гар бариад:

	— За одоо та Серафин гуайтай уулз. Та тэр хүнд итгэж болно. Тэгээд хэрэг гарвал надтай ирж уулзаж болно шүү дээ. Дараа нь дахин ярилцацгаая гэв.

	Вернерийн эгч Грети босгон дээрээ суугаад гадагш ширтэх нь яг л нэг тариачин хүүхэн шиг харагдана. Грети эрээн алчуураар толгойгоо шилээ даран боогоод, богинохон хормогч зүүн, өвөр дээрээ ваар сав тавьжээ. Тэр вандуй хальсалж байгаа бололтой. Зөндөө ихийг хальсалжээ. Хажууд нь нэг сагс дүүрэн байна. Одоо Грети савлаж байгаа ажээ. Серафин гуайнхан их аж ахуйч сүрхий хүмүүс. Бүр Серафин гуайн авгайг энх тунх байхад л эднийх ийм байсан юм. Талийгаач ээжээсээ хойш бараг гурван жил шахам Грети энэ айлын гэр аж ахуйг хөтөлж байгаа бил ээ. Бас өдөр нь тэр нэг товчоонд бичгийн ажил хийнэ. Тийм учраас Вернер надтай адил дэлгүүрээс юм авах, сав суулга угаахаас эхлээд гэрийнхээ ажилд зөндөө л тусална. Заримдаа түүнээс шал өнгөлөх тос ч үнэртэж байх удаа бий.

	Грети толгойгоо өргөн намайг харав. Би гэв гэнэт аавыг нь асуух зүрх хүрсэнгүй тул Вернерийг сураглалаа.

	— Ард цэцэрлэгт байгаа хэмээн толгойгоороо байшингийн булан руу дохисхийгээд Грети: — Чи энд хүлээж байхгүй юу. Тэртэй тэргүй тэр одоо ирэх болж байгаа хэмээн нэмж хэлэв. 

	Над суух зай гаргахын тул үүрэг савыг хөлөөрөө түлхэж зайчлав.

	Байшингийн ард исгэрэх дуу гарсан тул надад энд суух дур хүрсэнгүй.

	— Би очоод уулзчихъя. Би бас гэрийн даалгавраа хийх тул зав муутай явна хэмээн нэмж хэллээ. 

	Энэ ч үнэн л дээ. Гэвч үнэндээ гэхэд би сүүлийн үед хичээлээ жаахан хайхрахгүй болсон юм. Юу ч хийх дур хүрэхгүй юм л гэх үү дээ. Би л бууж өгөхгүй бол ээж бид хоёрын харьцаа улам л дордох төлөвтэй хэмээн бодох зуураа би байшингийн булан тойров. 

	Нэг амбаарын дээвэр доор зөгийн үүр байрлуулжээ. Вернерийн аав үүрэнд нь шинэ тасалгаанууд байрлуулж байгаа ажээ. Зөгий нисэж эхлэв. Амбаарын хажууд нэг усны онгоцны дэргэд Вернер суун явган дугуйны цоорхой нөхөж байгаа харагдана. Тэр намайг харуутаа босон хүрч ирлээ.

	Нүд нь баяраар мишээнэ. Би Серафин гуай руу очиж гар барин мэндлэв. Тэр толгой дохин мэндэлснээ миний гарыг тавилгүй зөгийн үүрнээс жаахан зайлсхийв. Тэгснээ надаас:

	— Эд өнөөдөр ууртай байна. Үер буух гэж байна. Тэгээд эдэнд чи харь хүн.

	— Эд тэгээд танайхыг бол таньдаг юм уу?

	— Зөгий тэжээгчийгээ бол андахгүй. Тийм жаахан амьтад атлаа адтай гэдэг нь яах аргагүй. 

	Вернер намайг нэг л тайван биш харцаар ширтэнэ. Намайг үд дээр хүлээж байсан болохыг тэр лав мэдэж байгаа даа. Бид хоёр уул нь нөгөө утсан харилцуураа туршиж үзэх гэсэн юм. Вернер надад нэг микрофон олж өгсөн. Харин тэгэхдээ би хаанаас л түүнийг гэрийнх нь ар талын цэцэрлэг хүртэл дагаж явах бил ээ дээ. Тэртэй тэргүй хэрэв бололцоо гарвал Вернер хүрээд л ирэх юм чинь гэж бодож зогстол, Вернер:

	— Чи тооны даалгавраа хийхээр ирэв үү? гэснээ аавдаа хандаж: — Бид хоёр өнөөдөр тоогоо нэг шинэ аргаар бодох гэж байгаа юм гэв. 

	Энэ ч үнэн л дээ. Гэхдээ би тоондоо Вернерээс дутахгүй л дээ. Өчигдөр Редман гуайн авгай манайд ирсэн. Тэр миний өөрийнх нь мэргэжилд тун дургүй байгааг гайхаад барахгүй байгаа бололтой байсан. Үүгээрээ тэр ээжийг бүр дэврээж орхисон. Тэгэхдээ хүрвэл би тоогоор биеэ зовоогоод яах вэ дээ. Би нэг гуанзанд ажиллахад хүрвэл нэгийг нэгээр үржүүлэх л бол оо шүү дээ хэмээн бодох зуураа Серафин гуай руу харав. Тэр нөгөө л зөгийнхөө үүрийг янзалж сууна.

	Серафин гуай санаа зовох байдлаар:

	— Охин минь наадуулдаа чи хатгуулж орхив доо гэхэд нь би

	— Үгүй, би танаар нэг юм хэлүүлэх гэсэн юм, Серафин гуай.

	— Аа тэгвэл ч өөр хэрэг, би одоохон дууслаа гэв. 

	Үгүй, би дараа бол ахин гаргаж хэлж чадахгүй байх. Одоо хүлээж болохгүй хэрэг хэмээн бодох зуураа

	— Би аавын тухай л... гэв.

	Серафин гуай босон цэх шулуун зогсов. Түүний нүүр нь ялангуяа нүднийхээ орчинд нэлээд үрчлээтжээ. Хөмсөг нь буурал, бараг цагаан шахам, бас шүд нь нэгэн жигд. Тэр намайг ширтэж байна.

	— Танай дарга нөхөр Ээлэрт намайг тан руу явууллаа. Тэр аавыг томилон явуулахад таныг оролцсон гэж хэллээ. Таныг аавтай ажил төрлийн холбоотой эсэхийг би мэдэхгүй юм гээд цааш нь зөөлөн дуугаар: — Аав надад туслах хэрэгтэй байна. Ээж намайг гэрээсээ холдуулахгүй санаатай юм байна. 

	— Охин минь одоо тэгээд хаачих гээ вэ? хэмээн Серафин гуайг асуухад

	— Мужийн төвд очих гэсэн юм. Учир нь миний орж, сонирхсон мэргэжлээ эзэмших гэсэн сургууль энд байхгүй юм хэмээн хариулахад Серафин гуай

	— Тэр чинь тэгээд чамд тийм чухал мэргэжил юм уу? гэв.

	— Тийм ээ. Тийм ч учраас би таныг аавтай хааяа холбоотой байдаг болов уу л гэж асуух гэсэн юм. Мэдээж, үйлдвэрийн талаар шүү дээ. Тийм байж болох биз гэв.

	Тэр намайг удаан ширтсэнээ

	— Чи аавтайгаа урьд нь энэ талаар ярилцсан уу? 

	Тэрээр өөрөөсөө зайлуулан асуув.

	— Би аавтай ерөөсөө уулзалдахгүй юм. Аав маань миний төлөө санаа тавьж, асууж сураглах ч үгүй юм. Хүний аав чинь ингэж байж болдог хэрэг үү? гэхэд минь Серафин гуай хөмсгөө атируулан харснаа

	— Ийм үед чухам яах ёстойг хэлж мэдэхгүй юм байна. Үнэхээр мэдэхгүй байна, охин минь. Миний бодлоор бол чи одоо юмны учрыг ойлгохтой болж. Ер нь өөрөө очиж уулзвал яасан юм. Очиж уулз л даа. 

	Ингэж хэлээд хайрцгаа авч бариад явахыг завдав. Би түүний явах зам дээр зогсон:

	— Үгүй, та аавыг биднээс холдон явахад тусалсан шүү дээ гэв.

	— Юу? хэмээн тэр өвгөн гайхан асуув. - Үгүй би зүгээр л тэгсэн юм хэмээн хариу өчив.

	Тэр замын хажуугийн цэцэг ногоон дээр гишгэхгүйн тулд намайг хажуу тийш гараараа зайлуулаад:

	— Хэрэв чи аавтайгаа уулзвал намайг мэнд хүргэж байна гээрэй. Амласнаа хадгалах гэдэг муу хөгшин найзад нь тэр болгон тийм ч амаргүй юм гэж байна хэмээн хэлээрэй. Тэгэхлээр аяндаа өөрөө ойлгоно хэмээн нэмж хэлээд хайрцгаа барин цааш алхлаа. 

	Тэр яг л нэг хар ажил хийдэг хүн шиг хүнд хүнд алхах ажээ. Миний нүдэнд зөвхөн шинэхэн модоор хийсэн зөгийн үүр - модон хайрцаг л оройн наранд гялалзсаар далд оров.

	Вернер миний гарт хүрч

	— Гэрийн даалгаврын хувьд бол, Дөрте минь үнэхээр нэг ярилцалгүй болохгүй шүү. Чи ер нь сүүлийн үед бүх хичээлдээ...

	Би түүний гарыг түлхэж орхиод байшингийн булан руу ширтэн:

	— Чи санаа зовох явдалгүй, би одоо бараг бүх зүйлийг ойлгов бололтой.

	— Дөрте, чи тэгээд ямар бүх зүйлийг ойлгов доо?

	— Танай аавын буруутай болохыг л...

	— Буруутай ий? Юунд тэр бил ээ?

	— Манай аавд, өөрөөр хэлбэл надад, өөрөөр хэлбэл миний ингэж буруугаараа эргэж орхисон хувь заяанд...

	— Алив хө, чи! Солиороо юу?

	— Үгүй, би яг л байдгаараа байна. Аав чинь надаас зайлсхийн явахыг чи сая өөрөө харлаа шүү дээ хэмээн би түүнд ширүүлхэв.

	— Тэр бол зайлсхийлт биш. Харин ч аавын зөв шүү дээ. Өөрийнхөө асуудлыг хүн ер нь өөрөө л шийдэх ёстой шүү дээ.

	— Ухайс даа. Аав чинь түрүүнд л бидний хэрэгт хөндлөнгөөс оролцоогүй гэж үү? Манай аавыг сургуульд явах, ирээд тэр алслагдсан хол тосгонд очиход аавын чинь гар үнэхээр ороогүй гэж үү?

	— Энэ бол шаардлага гарсан хэрэг. Тэр тосгонд тус дэмжлэг хэрэгтэй болсон байг. Тэгвэл тэнд эрхбиш юм мэддэг, чаддаг нэг хүн очих л хэрэгтэй шүү дээ. Биеийн амрыг хайгч биш хэн нэг хүн, тийм ээ үнэхээр нэг сайн нь тэнд очих л шүү дээ. Тийм хүн бол танай аав юм. Ямар ч гэсэн манай аав үргэлж тэгж ярьдаг юм.

	— Аа тийм үү? Тэгвэл тэр үед аав чинь яагаад өөрөө яваагүй юм. Бас нэг бэлэн хоол горьдогч байсан хэрэг үү?

	— Дөрте, чи битгий ингэж ярь л даа. Чи юу ч мэдэхгүй байна шүү дээ.

	— Үгүй, би мэдэх мэдэхдээ нэлээд зүйлийг мэдэж байна.

	— Жишээлбэл?

	— Хэрэв хэн нэг нөхөр миний найз байхыг хүсвэл аавынхаа эсрэг зүйлд ч байсан миний талд бат зогсох л ёстой.

	— Би хэн зөвийнх нь л талд орно.

	— Чи тэгээд миний эсрэг байгаа юм биз дээ? Үүнийг чинь л мэдсэнээс хойш боллоо гээд би эргэж Вернерийг зогссон чигээр нь орхиж, яг л аав нь хэдхэн хурмын өмнө намайг орхиод явсан шиг Вернерийг орхин алхав. 

	Би яг л Серафин гуайн явсан өнцгөөр мөн түүн шиг ганц ч удаа эргэж харалгүй алхлан далд оров.

	— Дөрте! гэж дуудав.

	Би явсаар л байна.

	— Дөрте, чиний даалгаврын талаар бид хоёр үнэхээр ярилгүй болохгүй шүү дээ.

	Би өөрийн мэдэлгүй шахам алхсаар л байна. Вернерийн дуу холдон холдсоор хоцрох нь мэдэгдэв. Би арай яаралгүй алхлаа. Тэр хойноос ирж л таарна.

	— Дөрте ээ!

	Түүний дууны өнгөнд гомдсон шинж илэрхий ажээ. Би өөрөө өөртэйгөө тэмцэлдсээр цааш алхав. Би эргэж харахгүй л явах юм шүү! Намайг дотроо өөрийг нь гүйцээд ирээсэй гэж бодож явааг Вернер заавал ч мэдэх албагүй шүү дээ. Би алхаагаа улам удаашруулав. Тэр хойноос ирмээр л юм. Би цөхөртлөө хүлээлээ.

	Вернер бид хоёр ингээд эвдэрчихдэг байжээ. Бид хоёр ингээд дөнгөж мэндтэй л явах болов. Мэндтэй ч гэж дээ. Ийм хүйтэн, хөндий зөрж явж бид хоёр ерөөсөө үзээгүй. Хэрэв бид хоёр ам мурийлцвал дараа өдөр нь ахиад л эвлэрцгээдэг сэн. Одоо би сургуулийнхаа хашаан дотор үргэлж л Вернерээс өөр найз нартайгаа зогсдог болов. Хэзээд л би сэмээрхэн түүнийг харвал тэр бас л намайг харж байгаа бололтой харагдана. Гэхдээ тэр надад огт ойртохгүй, би ч түүн рүү очихгүй л байлаа. Гэвч би түүнийгээ тэсэж ядан хүлээсээр л байна. Бас түүнийгээ мань эрд мэдэгдэхгүйг хичээнэ.

	Хичээл тараад харих замд Балунайтын Юрген намайг дагаж явав. Би түүнтэй хүн харахад их л хөгжөөнтэй мэт ярилцан явахыг хичээлээ. Чухамдаа гэхэд Вернерийг л атаархаасай, тэгээд бидний ярианд гэв гэнэт оролцох байх гэж санасан юм. Гэвч Вернер ойртсон ч үгүй, ярианд маань оролцсон ч үгүй.

	Түүний дараах өглөө тэр үсээ бүр хуучнаасаа богинохон тайруулчихсан хүрч ирдэг юм байна. Түүнд нь миний дургүй хүрсэн гэдэг яана. Уул нь би түүний халимгийг бусдын адил овоо урт болж байгаад хувьдаа баяртай байсан юм. Тэр ч байтугай үс нь овоо долгиолж эхэлж байсан бил ээ.

	— Тэр богинохон үсийг нь бүр зулгааж орхих юм сан хэмээн би Траутхенд ярив.

	Траутхен инээж, 

	— Энэ чинь чиний түүнд сэтгэлтэйнх шүү дээ гэв. Чи найз залуутайгаа зөвхөн үерхээд зогсохгүй бас түүнийгээ зураг хуар шиг байлгах санаатай юм байна гэлээ.

	Очиж очиж Траутхенийг ийм үг хэлсэнд миний дургүй хүрэв. Тэгтэл бид хоёрын хооронд нэг сүүдэр тусав. Толгойгоо өргөн харвал Вернерийн харцтай яг тулгарч орхидог юм байна. Вернер юу ч хэлсэнгүй. Хэдхэн алхмын зайтай л зогсоно.

	Миррийн Хензхентэй зэрэгцэн би сургуулийн хашаа руу алхав. Вернер бидний ард холгүй даган явав. Миний Хензхентэй сугадан их л догь ярин явааг тэр ердөө ч тоохгүй байгаа бололтой. Харин Хензхен санаа зовох бололтой миний гарыг тавиулав. Хензхен нүүрээ час улайлган явна. Ингэж байгаад Вернерийг ч гүйцүүлээд ирүүлчхэв. 

	— Би өнөөдөр үдээс хойш үүрийн хуралтай болохыг л сануулах гэсэн юм гэснээ Вернер надад хандаж: — Дөрте, чи очно биз дээ? гэв.

	— Мэдэхгүй ээ. Яадаг юм бол доо.

	— Энэ бол чухал хурал шүү. Тэр дундаа чамд бүр ч онцгой.

	— Чи ямар юмыг чухалд тооцдогоос л шалтгаална даа. Бидний хурал ер нь ихэнхдээ л уйтгартай байдаг шүү дээ хэмээн би намжирдав.

	Миний энэ үг Вернерийн дургүйг ч лав хүргэж байгаа даа. Мань хүн ч ингэтлээ буруугүй л дээ. Би ямар учраас ингэж найзынхаа дургүйг хүргэж байгаагаа чухамдаа өөрөө ч мэдэхгүй юм хэмээн бодож зогстол:

	— Бүгд л адилхан залхуу хойрго, юу ч дуугарахгүй байгаа явдал миний буруугийнх гэж үү? Энэ залхуу хойрго байдлыг арилгах нэг юм санаачлаач. Чамд тэр зэргийн юм санаачлах сөхөө бий шүү дээ хэмээн Вернер өгүүлэв.

	— Тэр бүхнийгээ тэгээд би чиний тэр хуралд зарцуулах хэрэг үү?

	— За очно биз дээ? тэгээд,

	— Дур хүрвэл очиж болох л юм.

	— Бидний авч хэлэлцэх гэж байгаа асуудлыг мэдвэл чиний дур аяндаа хүрэх л болно доо. Бид хурлаараа...

	— Энэ чинь надад ерөөсөө падгүй хэрэг. Тэгж их онцгой танилцуулах ч явдалгүй.

	— Дураараа л бол, харин эцэст нь уурлаад буруугаа надад нялзаах явдалгүй шүү. 

	Тэр ахиад л хоцров. Бид хоёр уул нь овоо маргамаар болсон юм сан. Маргалдаж байгаад хүмүүс уул нь бас учраа амархан ойлголцох тал байдаг л даа.

	Бид үдээс хойш багш нарын өрөөнд хурлаа хийж болох юм. Тэр өрөө манай ангиас илүү тохилог бил ээ. Багш нарын өрөө нь шинэ хулдаасалсан шалтай, сандал нь эрээн бүрээстэй, бас ширээн дээгүүр цэцэг тавилсан, мөн шүүгээн дотроо олон номуудтай их аятайхан бил ээ. Залуучуудын эвлэлийн ажил явуулах зонхилсон аятайхан өрөө бидэнд байдаггүй юм. Сул өрөө ч байхгүй бил ээ.

	Юргений ширээг тойроод их л инээд хөөртэй байх чинь. Мань хүн нөгөө л алд дэлэм хошин шогоо ярьж байгаа бололтой. Түүний хошин шог яриа нэг эхэлбэл дуусна гэж ер үгүй бөгөөд тэрээр заримдаа хэд хэдэн ширхгийг нийлүүлэн нэг урт юм болгоод ярьж орхино. Гэхдээ яаж ийгээд л мань эр цаг үеэ олсон юм ярьчихна.

	Вернер тайван биш байгаа бололтой дэмий л сонин эргүүлж сууна. Тэр намайг харахгүйн тулд л тэгж суугаа бололтой. Би ч бас үнэн хэрэгтээ түүнийг харахгүйн тулд савтай цэцгийг ахин дахин янзалж сууна.

	Гэнэтхэн тэр толгойгоо өндийлгөн, Юргенийг харснаа

	— За та нар сониноо цөм уншицгаав уу? Одоо та нар орчин тойрны үйл явдалтай бүгд танилцав уу? хэмээн асуухад Хензхен тэндээс тосон авч:

	— Спортын сониноос уншлаа гэв. 

	Юрген бас толгой дохин:

	— Дайн болон энх төвшин байдлын тухай, социализмын давуутай болох тухай бас бид бүхэн хөгжлийн ямар түвшинд байгаа тухай бага сага зүйл мэдлээ.

	— Өнөөдөр бид амралтаараа хамтарч бүтээн байгуулах ажилд оролцох тухай ярилцана хэмээн өгүүлээд Вернер цааш нь, — Энэ ажлаараа бид намаг хатаах болно. Гурван долоо хоног зусланд байх гэдэг бас ч хөгжилтэй шүү дээ гэв.

	— Энэ ч сайхан хэрэг байна. Аятайхан борлоцгоох байх даа хэмээн Траутхен тэндээс үг нэмэрлэв. 

	— Хамгийн гол нь бидний очих тосгон ажлын дараа ёстой л нэг хөлсөө асгартал тоглож болохуйц биеийн тамирын нэг сайхан талбай л байгаасай хэмээн Хензхен хэлэв. 

	Тэндээс бас нэг нь:

	— Хөлсөө ажил дээрээ гаргасан нь амттай биз дээ, тамирчин найз аа гэв.

	Одоо бүгдээрээ ярианд оролцож, цөм хөгжөөнтэй болов. Үнэндээ ч хүн бүр над шиг уруу царайлан суувал уйтгартай шүү дээ. Би ганц ч үг хэлсэнгүй, тэр ч байтугай толгойгоо ч хөдөлгөсөнгүй. Зөвхөн Вернер лүү харахгүйг хичээн би аль болохоор чармайн сууна.

	Түүний хэлэлцэх асуудалд бас нэг зүйл оржээ. 

	— Ерөнхийдөө манай ангийнхны сурлагын түвшин дээшиллээ. Зөвхөн Дөрте л сүүлийн хэдэн долоо хоногт ихэнх хичээлдээ дордсон байна. 

	Бүгдээрээ над руу харцгаав. Миний дургүй хүрч

	— Хүний хэрэгт хошуугаа дүрэх хэрэггүй гэв. 

	Вернер зөөлхөн дуугаар:

	— Үгүй, Дөрте минь, энэ чинь бид бүхний хэрэг. Бусад нь бүгдээрээ хичээлдээ сайжирсан байхад чи л ганцаараа хичээлдээ мууддаг нь юу бил ээ. Ёстой нэг алдыг нь аваад дэлэм дээр нь гэгч байгаа даа хэмээв.

	Тэр надаас ч илүү уурласан нь илэрхий ажээ. Түүнийгээ мэдэгдэхгүйн тулд урдаа байгаа бичиг цаасыг эмхэлж харагдана. Уул нь ч түүний зөв л дөө.

	Нээрээ л сүүлийн үед миний дүн базаахгүй байгаа нь үнэн. Үүнийгээ ч би мэдэж л байгаа юм. Гэхдээ энэ маань эдэнд ямар хамаатай юм бэ?

	— Энэ юунаас болж байна вэ? Дөрте, чи уул нь бидний дөмөгчүүдийн л нэг байсан шүү дээ хэмээн Траутхен хүртэл одоо надаас асуудаг юм байна.

	— Ер нь ямар нэг зүйлээс л болж байгаа байх аа. Жишээ нь орой үдэш болтол завиар зугаалаад байвал хичээл давтах зав ч бага л гарна шүү дээ хэмээн Юрген тохуурхав.

	Араас бас хэн нэг нь сониучлан

	— Үнэхээр тэгж орой болтол завиар зугаалдаг хэрэг үү? гэв. Юрген дуугүй л сууна. Тэр хэлэх гэсэн санаагаа гол нь хэлж авсан бололтой. Харин түүний, бид хоёрыг ажиглаж байсан болохыг би одоо мэдэж авлаа. Хүнийг ингэж ганцаардуулдаг гэнэ. Бас тэгээд миний найз гэж байгаа шүү! хэмээн Вернерт миний дургүй хүрч суулаа.

	— Би хамгийн муу нь ч арайхан биш шүү дээ.

	— Гэхдээ чамд илүү сурах чадал бий.

	— Хамгийн гол нь шалгалтаа л давбал амарлаа шүү дээ. 

	— Чаддаггүй ч юм гэсэн миний хэрэг, та нарт падгүй хэмээн зориуд эгдүүтэйгээр өгүүллээ.

	— Чи сайнаас нэг муу шидэмсэн дундад шилжээд байна шүү дээ.

	— Тийм ч л гэсэн миний л дүн шүү дээ.

	— Чи түүгээрээ ангийнхаа сурлагын түвшнийг бууруулж байна шүү дээ.

	— Энэ бол ахин сайжирч болох зүйл шүү дээ. Бид ч бас жаахан дэмжье хэмээн Хензхен өгүүлэв.

	"Очиж, очиж Хензхен л үүнийг хэлэх дутаж гэнэ дээ. Ядахдаа хамгийн мундаг нь ч биш дээ" хэмээн бодох зуураа би:

	— Чи тэгээд дэмжих хэрэг үү? Тэр чинь л дутаад байсан юм! хэмээн би тоомсоргүй өгүүлэв. 

	Одоо л Вернер намайг яг ширтсэнээ:

	— Тэгвэл хоёулаа хамтарч ажиллах уу, Дөрте? гэв.

	— Үгүй ээ! гэж хашхирснаа, би дотроо "ингээд босоод гараад гүйчихдэг юм бил үү. Үгүй, хэн зугтаавал тэр чинь аймхай гэсэн хэрэг шүү дээ. Эд нар чалчихдаа сайн хашрууд шүү" хэмээн бодов.

	Тэгээд би:

	— Энэ яриагаа та нар хэмнэж орхивол дээргүй юү? Үнэндээ гэхэд энэ бол шударга хэрэг биш. Хэрэв өөр нэг нь муу дүн авбал хэн нь ч ам нээж юм хэлэхгүй байж. Надад л болохоор бараг нэг улс орон хамарсан онцгой комисс гаргахад шахаж байх юм хэмээн Юрген рүү ширтэн өгүүлсэн боловч дотроо Вернерт хандуулж хэлэв.

	— Бүгд л чадах ядахаараа хөдөлцгөөж байна. Харин чи л даваан дээр гарчхаад лазагнаж, биднийгээ хөөдөж байна шүү дээ хэмээн Вернер өгүүллээ.

	Эртээр үдээс хойш нууран дээр болсон хөгтэй явдлаас хойш Юрген анх удаа Вернерийн талд орж байгааг би мэдэв. Бусад үед бол би баярлах байсан боловч өнөөдөр харин дургүй хүрэв.

	"Ядахдаа охид хүртэл миний талд ордоггүй гээч" хэмээн бодсоноо би бууж өглөө. Толгойгоо түшээд энд огт хамаагүй хүн шиг суулаа. Өөрөө ч юм хэлэлгүй, бусдын ч ярихыг сонсолгүй суух нь тэр.

	Тэр нэлээд ярьсны эцэст надад юу ч нэмэргүй гэдгийг мэдэв бололтой.

	Шат уруудан бууцгаахад Вернер миний хажууд явав.

	— Би уул нь чамд эртээр орой энэ талаар ангийн хамт олны өмнө гаргаж хэлэх хэрэгтэйг хэлэх гэсэн юм. Сургуулийн захиргаа ч үүнийг зохих үр дүнгээ өгнө гэж найдаж байгаа юм. Ядаад надтай ахиад яриач дээ гэв.

	— Одоо, бүр ч үгүй! гээд би эргэн зугтаав. 

	Вернер намайг дуудав. Би түүнээс зугтаан явсаар бараг хотын тал дундуурт оров. Миний уур хүрч, гайхаш тасарлаа.

	"Уул нь яах аргагүй тэдний зөв л дөө" хэмээн дотроо бодож явав. Гэхдээ тэд ингэтлээ оролдох ч явдалгүй л байсан юм хэмээн бодлоо. Үнэндээ гэхэд би өөрөөсөө тун их ичих ч шиг болов. Энэ нь тун зүгээргүй шийтгэл ажээ.

	Миний өмнөх ширээн дээр ном, дэвтрүүд байна. Би номоо нэг шагайснаа бас өөр тийш харна. Миний анхаарал нэг л төвлөрч өгөх биш ээ. Ер нь нэг дөнгөх биш, урьд өмнө нь хийж чадаад байсан юмаа ч дөнгөх биш. Толгойд эсэн бусын зүйл орж гарах боловч, гагцхүү орос үг, тооны тэгшитгэл, эдийн засгийн гол хуулийн аль нь ч орж ирдэггүй. Өчигдөр тоон дээр нэг муу дунд хасах, харин өнөөдөр үндэсний хэл уран зохиол дээр нэг сайн авлаа. Үүн дээр ч би Мюллер багшийг бодож овоо мэрийсэн л дээ.

	Би дэмий л баахан хичээлээ оролдож сууснаа, эцэст нь босож сууцны өрөө рүү орж, зөөлөн сандал дээр шигдэн суулаа. Намайг ойлгох хүн ганц ч алга.

	Хонх дуугарлаа. Энэ лав Траутхен байх аа. Энэ нөхөртэй л харин ярьж болох юм. Овоо юм ойлгодог бололтой юм бил ээ.

	Хаалганы цаана Вернер зогсож байна. Сандарснаасаа болоод би ганц ч үг хэлж чадалгүй зогсном. Би нулимсны мөр ажиглачих вий хэмээн сандран нүдээ арчив. Тэр дуугүй зогсон намайг ажиглана. Түүний царай цонхигор харагдана.

	— Би чамтай цуг ажиллая. Энэ талаар би үүрэг авсан хэмээн тэрээр ам нээв.

	Би хаалгаа урдаас нь хааж орхиод өрөө рүүгээ орлоо. Миний өвдөг чичирч байна. Одоо би биеэ барьж бүр ч чадахаа болив. Вернерийн шат уруудан бууж яваа чимээ надад сонсогдож байна. Тэр яаралгүй явж байгаа бололтой. Лав намайг дуудах байх гэж бодож яваа даа. Хэдийгээр би түүнийг дуудахыг хүсэвч зориг үл хүрнэ. Би хөшчихсөн юм шиг суун элдвийг бодном. Миний хувьд бол "яг энэ агшинд хорвоо дэлхий сөнөсөн ч яадаг юм" гэсэн шиг бодогдож байв. Одоо би Вернерийнхээ тахилыг бүр ч буруу харуулж орхив бололтой. Тэр бас тэгээд заавал хичээлээс эхлэх шаардлагатай байсан юм болов уу даа. Эхлээд тэр өөр аятайхан юм ярьж байгаад дараа нь хичээлээсээ эхлэхгүй хэмээн бодож суутал мань эр доороос «Цурхай гэдэг загас хурц гэгчийн шүдтэй шүү» хэмээн нэгэн мөр дууны аяыг амандаа исгэрэх нь дуулдав. Яаж харла аа вэ, муу золиг чинь!

	Яг Барти авгайн цонхны тушаа шүү. Зөвхөн иймэрхүү зүйл л хайж байдаг авгай юм чинь. Одоо Барти авгай үүнийг ээжид хэлэхээс нааш ер санаа амрахгүй дээ. Үгүй ер исгэрч барагддаггүй юм байх даа. Миний хувьд бол тэр амаа хаттал исгэрсэн ч яах вэ. Би чагнан сууж байна. Ахиад ингээд исгэрээд болохгүй бол би бууж очихоос биш. Ер нь бууж очилгүй болохгүй нь л дээ. Манай үүдэнд битгий исгэр гэж хэлсэн ч яадаг юм.

	Гэтэл нөгөөх чинь дууны аяыг доор исгэрч байснаа болчхов. Одоо харин надад энэ нь үгүйлэгдэх шиг болдог юм байна.

	Вернер явчхав бололтой. Одоо юундаа ч уцаарлах юм бил ээ дээ. Юунд ч үгүй шүү дээ.

	Дэмий л зөөлөн сандалд шигдэн хэсэг зуур суулаа. Ингээд сууж байхад өөрөө өөртөө гомдох ч шиг болов.

	Гадаа далдуу модон дээр ямар нэг юм сэржигнэв. Хүн үсрэн буух ч шиг чимээ гарав. Цочин харвал Вернер тагтан дээр зогсож байдаг байгаа даа. Тэр намайг ширтэн ганц ч үг дуугаралгүй баримал мэт зогсоно. Хоёулаа дуугүй зогсолтой биш гэж бодоод би:

	— Галзуурав уу, чи!? гэв.

	— Барти авгай явчихсан гэж бодож байгаа, гэтэл би энд цүнхээ аваад гараад ирчихсэн байдаг хэмээн Вернер маань өгүүлэв.

	— Манай цонх руу авирах эрх чамд хараахан олдоогүй байх. Аль эсвэл чи намайг Юрген ч юм уу, хэн нэг хүнтэй цуг байж магадгүй хэмээн шалгах санаатай юу? хэмээн загнах аядав.

	— Би тэгвэл түүнийг чинь тагтан дээрээс аваад шидэж орхино. Гэхдээ Траутхен тэр хоёр кинонд явчихсан л даа хэмээн Вернер өгүүлэв.

	— Аа, тэгвэл чи үүгээр сэтгэл амар тэнүүчилж болно гэж бод оо юу?

	— Чи лав тэнэг байх аа гэснээ тэрээр огцом эргэж тагт руугаа очоод хайсны ирмэг дээр гарч цаана нь байгаа далдуу модны мөчрөөс үсрэн барив. 

	Хэд харайн би түүний дэргэд очоод:

	— Онгирч байж бэртэж орхино уу, бодвол тэгээд чи дараа нь их баатар хүн болох санаатай юу? Шатаар буугаад бас гудамж руу гарч очиж болох шүү дээ, муу тожгор толгойт минь, дуулж байна уу, чи!

	Тэр хариу дуу ч үгүй миний хажуугаар гарч сууцны өрөөн дундуур орон тэнд байгаа ширээ, хоёр зөөлөн сандлыг алсуур тойрон, хонгилоор гаран явав. Би ч бас чимээгүй хойноос нь даган явлаа. Би хонгилын хаалгыг нээн итгэл муутайхан түүнийг хүлээсхийн зогсвол тэр ажиг ч үгүй, намайг олж хараа ч үгүй юм шиг, хажуугаар өнгөрөн гарч баяртай ч гэлгүй шатаар доош буув. Би ч бас шат уруудан буулаа. Түүний арханд нь даган би байшингийн хаалгаар гадагш гарлаа. Үүнийг хэн ч хориглож чадахгүй. Нэлээд хэсэг газар би түүнийг даган явав. Энэ ямар түүний гудамж биш дээ. Дагаад байдаг хэрэг. Удалгүй тэр хэсэг яваад алхаагаа сааруулахад би ч бас яаралгүй алхав. Нэлээд хол явснаа тэр зогслоо. 

	За одоо яадаг бил ээ? Ямар адилхан зогсолтой ч биш.

	Дуртай, дургүй би түүний хажуугаар гарч явав. Тэрээр халаасандаа гараа хийн царайгаа үрчийлгээд намайг ширтэн зогсоно. Миний зүрх хэдий хүчтэй цохилж байвч би түүнийг харж зүрхэлсэнгүй. Одоо би яахынхаа ч аргыг олохгүй бүр гайхаж орхив.

	Ашгүй Вернер намайг дагалаа. Би хотоос гадагш чиглэн алхав. Би түүнийг дагаж яваа эсэхийг мэдэхийн тулд алхааг нь байн байн чагнаж явлаа. Түүний алхаа ойртон ирэв. Бид хоёрын хоорондох зай багассаар л байна. Цааш нь ногоон тал дээгүүрх явган замаар ашгүй нэг зэрэгцэн явлаа. Ингэж дуугүй явах гэдэг хэн хэнд маань тэсвэрлэшгүй уйтгартай байлаа.

	Гэтэл Вернер ам нээн

	— Өнөөдөр яасан сайхан өдөр вэ?

	— Тийм ээ.

	— Тийм хүйтэн ч биш.

	— Үгүй, огт үгүй шүү.

	— Болгоомжтой яв, наад дун хорхойнуудаа хэмх гишгэчих вий.

	— Би харж л явна шүү дээ. 

	Вернер алхаагаа зогсоож миний царайг ширтсэнээ:

	— Тожгор толгойтыгоо чи буцааж авна биз дээ? гэв.

	— Тэгж бодоогүй юм шүү. Уучлаарай найз аа хэмээн би хариу хэлэв.

	Одоо бид хоёр ахиад л эвлэрэх нь энэ. Ингээд бид хоёр жил сараар уулзаагүй хүмүүс шиг зөндөө их юм ярьцгаах болно. Нэлээд удаан явсны эцэст Вернер сая л миний гарыг барин надтай хөтлөлцөв. Ингээд явах гэдэг яасан сайхан юм бэ?

	Гэр лүү явах замд:

	— Маргааш бид нар Георги багштай зугаалгаар явцгаана шүү дээ хэмээн Вернер надад сонирхуулав.

	— Тэр эмэгтэй багштай юу? Мюллер багш явах болов уу?

	— Мюллер багш өөр ажилтай, хуралтай гэсэн байх аа.

	— Георги багштай явахад яршигтай, уйтгартай байдаг юм. Бас аймтгайг нь яана. Биднийг яг л нэг жаахан хүүхэд шиг үргэлж л хаая хүүе гэж явдаг эмэгтэй. Мөн ч болгож тавина даа. Жагсаагаад л хөгжөөнтэй зугаалгын тухай дуу дуулуулна. Хамгийн багыг нь тэр золтой л хөтлөөд явах нь холгүй. Тэгэхгүй бол яамай даа.

	— Тэгээд бид яах бил ээ дээ, Дөрте минь?

	— Салаад тусдаа өөр юм хийхгүй юу, гэснээ миний сэтгэл хөдлөн, — Хоёулаа тэгэх үү? Бусад нь лав дагах байх. За юу, найз аа хэмээн үргэлжлүүлэн хэлэхэд минь:

	— Ахиад битгий дэмий юм санаачил, Дөрте минь хэмээн Вернер аргадангуй хэллээ. 

	— Дэмий ч гэсэн хөгжилтэй болж болох шүү дээ гээд миний инээд ч хүрэх шиг болов.

	— Мэдээж хөгжилтэй бололгүй яах вэ. Тэгэлгүй ч яах вэ. Гэхдээ би ангийнхныгаа уруу татахгүй. Та нар намайг ангийн ахлагчаар сонгосон шүү дээ. Тэгээд ч би та нарыг уруу татахгүй байх ёстой биз дээ.

	— Бид бүгдээрээ чамайг дэмжинэ шүү дээ.

	— Гэлээ ч гэсэн үгүй.

	— Хөгжөөнтэй, сайхан залуу насны хэрэг алга. Георги багш нэр хүндээ алдчихна гэхээс инээж ч зүрхэлдэггүй хүн.

	— Бороо орох хэрэгтэй. Бүтэн өдөржин бороо шавшаасай бил ээ.

	— Гээд ч нэмэргүй шүү дээ.

	— Хаанаас даа. Тэгвэл бидний зугаалга нурна шүү дээ. Тэгээд би дураараа дургиж болох шүү дээ, найз аа.

	— Борооноор уу?

	— Тэгэлгүй яах вэ. Овоохой босгоод, загас бариад хоол ч хийж болно. Мөн усанд шумбахад бол бороо саад болохгүй.

	— Харамсалтай нь бороо орохгүй байх аа даа. 

	Хоёулаа тэнгэр өөд харцгаав. Гүн хөх тэнгэрт үй түмэн одод анивчина. Хотын сүмийн орой хавьцаа хавирган сар харагдана. Вернер миний гарыг атган, оройн чийгт мөнгөлөг өнгөөр гялалзах зүлгийг ширтээд:

	— Хэрэв чаддаг сан бол нэг шүлэг бичих юм сан гэв.

	— Дурлалын тухай юу?

	— Мэдээж хэрэг өөр юуны тухай байх вэ дээ.

	— Чи тэгээд... хэнд зориулж бичих нь вэ? хэмээн би Вернерт хэлэв.

	— Өөр хэнд зориулах вэ?

	— Тэгвэл надад зориулж нэг шүлэг бичээч дээ. За юу найз аа.

	— Би чадахгүй юм бил ээ. Уул нь ч оролдоод үзсэн л дээ. Ерөөсөө болж өгөхгүй юм бил ээ.

	— Яасан харамсалтай хэрэг вэ гээд би санаа алдав. 

	Бас түүнийг шүлэг бичиж чадахгүй гэхэд бага зэрэг урам хугарав. "Би шүлэгт нээрэн дуртай юм аа" хэмээн бодож байтал

	— Гэлээ ч гэсэн би чамд хайртай шүү, Дөрте.

	— Тун их үү?

	— Тийм ээ, тун их.

	— Би ч гэсэн чамд адилхан шүү, Вернер ээ.

	— Гэхдээ чамайг «битгий» гэсэн биз дээ. Гэлээ ч гэсэн чи үргэлж л намайг гэх үү, байдал улам хүнд болсон ч хамаагүй юу?

	— Хүний үерхэл нөхөрлөлийг хорьж болохгүй шүү дээ. Одоо ч гэсэн чи үзэж л байгаа биз дээ гээд би түүнийг жаахан налсхийв. 

	Ингэж зогсоод би сүүн цагаан гэгээгээр хотыг гийгүүлэн байгаа сарыг ширтэхэд сар ч гэсэн надад их л таатай санагднам.

	— Вернер ээ?

	— Юу вэ, Дөрте?

	— Хааяа тэнгэр бүрхэг байхад сар үзэгддэггүй. Гэхдээ сар хэзээд байж байгааг хүн бүхэн мэддэг. Ахин гараад ирэхийг мэдэж байгаа учраас шинэ сар гарахыг ч тэсэж ядан хүлээдэггүй шиг дурлал миний... бодлоор бас тийм бололтой. Сүүлийн хэдэн өдрүүдэд, тийм ээ, сүүлийн хэдэн өдөр яг бүрхэг байсан боловч одоо ахиад цэлмэлээ.

	— Сар гэдэг бол өөрийн хөдөлгөөний тогтсон хуультай. Харин дурлалд бол тийм юм үгүй. Тийм учраас хүн түүнийг өөрөө тэмцэж олох шаардлагатай юм хэмээн Вернер тайвнаар өгүүллээ.

	— Яаж тэмцэх хэрэг вэ? Бид ямар бие биеэ цавчилцах гэж илд мэс худалдан авцгаалтай биш.

	— Үгүй найз аа. Бид сурч, ажиллахын тулд их идэвх зүтгэл гаргах хэрэгтэй юм. Хэрэв биднийг овоо сураад байвал хэн ч бидний үерхлийг хорих юм хэлэхгүй. Тийм учраас би чамайг хичээлдээ ахин мэрийгээсэй гэж хэчнээн их боддог гэж санана, Дөрте минь гэв.

	Би ч найдаж байна. Гэхдээ би үүнийг Вернерээр гуйлгаж байгаадаа ичих шиг болов.

	Манай байшингийн өмнөхөн модны сүүдэрт нэг үл хөдлөгч хар юм харагдаж байна.

	— Лав Барти авгай байх хэмээн би Вернерт шивнээд хажуу айлын байшингийн хаалганы булан руу түүнийг яаран түлхэв.

	— Эргээд хашаан дундуур ороод хогны авдрын араар гараад яваарай. Түүгээрээ хашаа нь эвдэрхий юм.

	Вернер яаран надтай гар бариад хоцров. Би цааш нь ганцаараа явлаа.

	Манай байшингийн үүдэнд ээж зогсож байна. Би цаг ажиглаагүй тул хэдий орой болсныг ч мэдсэнгүй ажээ. Ээж гэртээ ирчихсэн байхыг бодоход шөнө дунд болсон хэрэг байх нь ээ.

	— Хаачаад ирж байгаа нь энэ вэ, чи? Харанхуй шөнөөр хаа тэнэж явдаг байна? хэмээх ээжийн их л ууртай байрын дуу сонсогдов.

	— Жаахан салхинд яваад л ирлээ. Гэрт байхад тэсэхийн аргагүй бүгчим юм. Тэгээд л жаахан сэрүүн агаарт гараад ирлээ гэв. 

	Үнэндээ чухам юу болсныг би ээжид хэлж зүрхэлсэнгүй тул дэмий л гэрт их бүгчим хэмээн нэмж хэллээ.

	— Өөр хэн бас салхинд гарах хэрэгтэй болсон хэрэг вэ? 

	"Ээж Вернерийг үзэж орхисон юм болов уу?" хэмээн бодох зуур,

	— Чамтай цуг нэг хүн байгаагүй юу хэмээн ээж нэмж асуув.

	— Би ганцаараа л байсан шүү дээ.

	Ээж гараа далайн:

	— Сайн худлаа хэл, чи! гээд, — Бас гадуур тэнэх санаатай гэнэ! хэмээн хоёр алгадав. Гурав дахь удаагаа алгадах гэсэн боловч, миний тохой руу цохив. Би нүүрээ хамгаалах санаатай гараа өргөсөн юм л даа.

	— Тэр чинь хэн гэдэг нөхөр бэ?

	Би чимээгүй л зогсов.

	— Хэн байсныг хэлнэ үү, үгүй юу, чи? Хэлэхгүй бол чинь... Гэтэл Барти авгай цонхоо онгойлгох нь сонсогдлоо. Ээж маань хэдий ууртай ч байсан гэсэн намайгаа хүний өмнө загнахгүйгээ мэднэ л дээ. Бид хоёр чимээгүй шат өгсөв. Гэртээ оронгуут л ээж ахин шалгааж гардаг юм байна. Би дэмий л ээжийн өмнө хуруу гараараа оролдон уруу царайлан зогсов.

	— Хэрвээ та намайг ахин зодох юм л бол би юу ч хэлэхгүй шүү.

	— Би ингэтлээ ямар буруу хийсэн хүн бэ? гээд л ээж маань уйлж орхив. Гэснээ ээж

	— Би үмх талх олохын төлөө хоёр нарны хооронд зүтгэж байдаг. Чиний ингэж тэнүүчилж байдаг хоёр мөн таарч дээ.

	Нэлээд хүлээлээ.

	— Одоо ч би тэсэж чадахгүй нь шиг байна. Одоо ер нь чи сургуулиасаа ирээд л миний ажлын газар очиж даалгавраа хийж байх болно. Хараанаасаа салгахгүй л байхаас биш! Чамайг овоо хүн болгох талаар би гайгүй анхаарна даа, охин минь. Хожим хойно нэг өдөр миний зөв болохыг чамд ойлгох цаг ирнэ хэмээн хэлэв.

	— Үгүй, хэзээ ч үгүй. Албадаж бол та бүр ч болохгүй. Хэрвээ та намайг бариад уячихвал би ажил хийж чадахгүй. Уядаггүй юм бол би гараад л явчихна. Би ахин буцаж ирэхгүй, таныг орхиод энэ хотоосоо бүрмөсөн зайлан явлаа.

	— Хаашаа тэр бил ээ. Аав руугаа юу?

	— Яагаад болдоггүй бил ээ.

	— Тэр чинь чамайг ирлээ гэж мөн их баярлана байх даа гээд сайхан нойрсоорой ч гэлгүй өрөө рүүгээ ороод явчхав. Ээж маань хэзээ ч ингэж байгаагүй сэн.

	Би удаан сэрүүн хэвтэж, юм бодном. Цааш нь чухам яах учраа олохыг болилоо. Ингэхэд ер нь аавтайгаа очиж уулзах нь үнэхээр зөв байх. Яах вэ, очоод л үзье.

	Өглөө нь би ингэж шийдэв. Экскурсээ ер нь тасалж орхидог хэрэг. Сүүлд нь Мюллер багшаас уучлалт гуйн аавтайгаа уулзахаар явснаа хэлж орхиё байз.

	Би вокзал дээр ирж цагийн хуваарийн том самбараас вагон явах цагуудыг ажиглаж байна. Миний сууж явах вагон хөдлөхөд дөнгөж гуравхан минут үлдсэн нь намайг ихэд сандаргаж эхлэв. Билетийн шалгагч дээр билетээ нүхлүүлж ч амжсангүй. Билет шалгагч мухлагаасаа дуу тавьсаар хоцров. Ахлах сумчин ногоон тэмдэг өргөж, явах дохио өглөө.

	Вагонд дөнгөж орон өөрийнхөө хаалгыг хаамагц галт тэрэг хөдөллөө. Би цонхны дэргэдэх сул суудалд суун, хүрмээ өлгөөд, цонхоор гадагш харлаа. Манай хотын байшингууд мөн Шреберийн8 зуслан хажуугаар жирэлзэн өнгөрлөө.

	Зуслангийн сүүдрэвчийг гоё сайхан өнгөөр эрээлж будсан нь цэцгийн мандал дээрх алаг цэцэг адил харагдана. Гүн ногоон өнгөтэй тариалангийн талбай, төмсний ягаан цэцэг, шар өнгийн хонхон цэцэг дараалан өнгөрөв. Бас талбай дээр хүмүүс дарш тэжээл бэлтгэж харагдана. Би хөдөө аж ахуйн техник дээр ажиллаж байгаад дарш хэрчигчийг сайн мэддэг болсон тул тэдний юу хийж байгааг мэдэж байгаа юм.

	Вагон маань явсаар ойн дундуур ороход, өрөөн дотор сүүдэр тусав. Би жирэлзэн өнгөрөх хүрэл лугаа адил өнгөтэй нарсны хожуул, бут, шарилжийг ажиглана.

	Миний эсрэг талд сууж яваа хүн зүүрмэглэн хурхирч эхлэв. Тэр амьсгаагаа авах тоолон өрөө дүүрэн дүнгэнэтэл хурхирахад хүмүүс сэм инээлдэнэ. Нэг авгай аяныхаа хүнсийг задлан хиам тавьсан талх гарган идэж эхэллээ. Утсан хиамны үнэр ханхлав.

	Халуун өдөр болох нь шиг байна. Би толгойгоороо хана налаад бодолхийлэв. Аав маань бидний очиход байсан тэр хуучин байшиндаа хэвээрээ л байгаа болов уу? хэмээн бодож явтал миний буух буудалд хүрч ирэв бололтой. Энэ бол миний сэтгэлд хоногшин үлдсэн юм. Цаасан дээвэртэй амбаар лугаа адил намхан улаан байшин харагдана. Уул нь ч буудал гэхээр юм биш л дээ. Жижигхэн чулуу зүйж хийсэн нарийн зам, хайс хоёроос өөр юм энд алга. Вагон зогсох тавцан, билет шалгагчийн мухлаг ч үгүй юм.

	Миний сэтгэл нэг л тогтворгүй болж эхлэв. Эхлээд аавдаа захиа бичсэн бол намайг хүлээж байх байсан байх даа. Тэгсэн бол олон зүйлийг ярих ч хэрэггүй юм. Тэгээд ч авгайг нь танихгүй юм чинь. Ер нь миний энд ирдэг түүнд аятай болов уу даа.

	Надтай хамт энд настайвтар хоёр хүн буулаа. Тэд газраа мэдэх хүмүүс тул шууд л тосгон руу явцгаалаа. Би тэднийг бараадасхийн явав.

	Яагаад ч юм аавын авгайн тухай бодол миний сэтгэлийг жаахан зовооно. Энэ үл таних авч олонтоо сонссон авгайн тухай би хэт их боддог байжээ. Одоо бол өөр хэрэг. Гэлээ ч гэсэн би аавтайгаа уулзах эрхтэй шүү дээ.

	Өнөөдөр юм бүхэн түрүүчийн байснаас өөрчлөгджээ. Бороо шалбааг үгүй, гудамж талбайд нар мишээсэн хуурай сайхан байнам. Асан ургадаг модны мөчир модон хашаа даван ургажээ. Ихэнхийн нь цэцэг хагдарч дуусжээ. Ихэнх айлын цэцэрлэгт өнгийн цэцэг алаглан ургажээ. Богинохон платье, өнгийн цамц өмссөн хүүхдүүд ч үнэхээр таатай харагдана. Гэхдээ тэд түрүүчийнх шигээ тоглохоо болиод л намайг ажиглан зогсоцгоож байна. Үнэхээр ч би ямар эндхийн хүн биш.

	Энэ чинь миний мэдэх өнөөх бяцхан байшин байна. Шар тоосгоор барьсан, гудамж руугаа харсан дөрвөн цонхтой, хаалга нь буландаа. Яг мөн байна. Тэр үед хүрэн байсан цонхоо одоо цагаанаар будчихаж, өөр хооронд нь гагнаж хийсэн төмөр утсан тавиур дээр савтай цэцгүүдийг байрлуулжээ. Савны хээ угалз нь манай хотынхоос хавьгүй дээр юм. Байшингийн үүдэнд нэг урт сандал байна. Энэ чинь харин түрүүн байл уу, үгүй бил үү? Харин үүдэнд довжоо болгон тавьсан байсан том хавтгай чулуу нь лав дүрээрээ байна. Нэгэн долоогонын мод сайхан цэцэглэсэн харагдана. Харин энэ маань тэр үед байл уу, үгүй бил үү?

	Би хаалга тогшсоноо дараа нь татаж үзвэл, цоожтой байлаа. Одоо хаачих бил ээ? гэж бодон арга тасарсан байдлаар цааш гэлдрэв. Гэтэл мөр дээрээ хадуур тавьсан нэгэн тариачин зам гарсан ногоон дээгүүр явж байснаа нааш эргэн тосгоны гудамж руу алхлаа. Би тэр хүнтэй уулзан:

	— Та миний ... Үгүй ээ... Цийглер гуайг хаана байгааг хэлж өгөхгүй юү? Мартин Цийглер гэдэг юм. Засварын цехийн дарга. 

	Тэр хүн гаансаа амнаасаа авч ар тийш нь дохиод

	— Дархны газар очиж асуу л даа. Яг одоо гадагшаа гараад л явж байгаа биш бол лав тэнд байгаа байх. Тэнд эс байвал хөдөө аж ахуйн үйлдвэрийн нэгдэл дээр оч. Тэд хаа явааг нь андахгүй.

	Миний нуруу хөлөрч, тоос нүд хорсгож байнам. Хэдэн тахиа элсэн дээр умбацгааж байна.

	Нэг нохой хашааны үүдэнд хэвтэнэ. Намайг хажуугаар нь өнгөрөхөд толгойгоо ч хөдөлгөсөнгүй. Миний хөл улам л хүнд болж байх боловч энэ тосгон төдий л том биш учир би түдэлгүй дархны газар хүрч ирлээ. Тун яльгүй газар байх даа гэж бодож явсан боловч ёстой нэг засварын том газар ажээ. Үүдэнд нь очоод зогсоход үй түмэн алх дөшний дуу чих дөжрөөж байлаа. Тэнд ажиллаж байсан хоёр хүний нэг нь хөдөлгүүрийг унтраалаа. Аав харагдахгүй л байна.

	— Энэ хүүхэлдэй шиг хөөрхөн амьтан чинь хаанаас гараад ир ээ вэ? хэмээн залуувтар нь хэллээ. Түүний хоёр нүд нь хөө болсон нүүрнээс ялгаран гялалзаж харагдана.

	— Би Цийглер гуайг эрж явна хэмээн би ам нээв.

	— Аа Мартин уу? хэмээн ахимаг нь ам нээн, — Тэр энд байхгүй, тракторчдын хавиар яваа байх гэлээ.

	— Эндээс хол уу? Тэр газар чинь?

	— Бас л зайтай шүү. Алхаад бол амжихгүй байх даа. Одоохон хүрээд ирнэ байлгүй дээ. Харин тэр харагдаж байгаа цайны газар очоод нэг шил пиво аваад ууж байвал дээргүй юү хэмээн эрхий хуруугаараа тэр урт байшинг заан хэлэв. Түүнийг ирэхлээр нь тань руу явуулчихъя хэмээн нэмж хэлэв.

	— Та мартчихгүй биз дээ?

	— Яалаа гэж дээ хэмээн залуувтар нь хэлээд урагшаа болж: — Би түүнийг биеэрээ танд хүргээд өгнө. Хэрэв зөвшөөрвөл таныг ч гэсэн одоо хүргэж өгөхөд бэлэн байна.

	— Зүгээр, баярлалаа. Би өөрөө олоод оччихож дөнгөнө байх аа.

	Цайны эрхлэгч шил аягыг угааж байлаа. Нэг залуу эр лангуу налан зогсоод, эрхлэгчтэй ярилцан нимбэгийн ундаа ууж зогсоно. Тэр хүн ажлынхаа хувцастай хэвээр явна. Бид хоёроос өөр хэн ч энд байсангүй.

	Эрхлэгч лангууныхаа араас ширтэн:

	— За бүсгүй та юу авах вэ? гэлээ.

	— Нэг шил нимбэгийн ундаа авъя гэлээ. Би арга ядсан байдлаар нэгэн ширээний хажууд ууж хүлээн суулаа. Нөгөө залуу маань ямар нэг машин техник, бас чухал ажил гарсан тухай ярьж байгаа бололтой харагдана. Нэлээд зогссоноо эцэст нь нэг сандал авч тавин, түүн дээрээ суулаа.

	— Нөгөөдөх чинь хаашаа алга болчхов оо? Хүн ямар хайран сайхан цагаа энд үрэлтэй биш, газраа хагалаад өглөө үрээ суулгах гэсэн ч бүр өнгөрөв бололтой. Одоо яагаа ч үгүй байгаа юм чинь. Зөвхөн энэ муу эвдэрхий машинаас л болж шүү дээ.

	— Чамайг машинаа эвдчихээд байж байгааг цаадах чинь тэгээд мэдэж байгаа юм уу? 

	— Хаанаас мэдэх вэ дээ. Өнөө өглөөхөн л бүтэн ажиллаж байсан юм чинь.

	— Чи тэгвэл Мартиныг хараах ч явдалгүй л юм байна шүү дээ.

	— Өөр хэнийг хараах юм бэ? Түүнийг ч хараана, чамайг хараасан ч ер нь яадаг юм. Харин ч нэг дуугаа хүрэх газар хэлнэ дээ. Ямар ч байсан уураа гаргалгүй яах вэ. Тэр хэдэн хэлхээтэй төмөрт ямар сонсох чих байх биш. Яг сайхан ид ажлын дунд явж байтал машин чинь эвдэрч орхиё гэж бодъё. Тэгвэл чи уурлахгүй байж чадах уу даа. Хэлээч найз аа. Тэгээд мастер ч байдаггүй, хэн ч байдаггүй. Зайлуул нэг муу өвгөн, нэг төмөр давтсан нөхөр бас нэг юу ч ойлгохгүй залуу гурав л байна. Би гэдэг хүн тариа хураахын оронд энд жимсний ундаа гүзээлээд сууж байдаг. Тариа маань ургаад босоо хүн үзэгдэхгүй болж байдаг. Дарш маань хоосон хэвээр байдаг. Тэгээд өнөө шөнө хагалж чадахгүй бол маргааш үрээ суулгана гэдэг ч худал. Яагаад гэвэл, мастер алга байгаагаас л болж байгаа юм. Ер нь хэрэгцээ болоод байхад тэр хаачдаг хүн бэ?

	— Үгүй тэр чинь өөр ажилтай байж болох шүү дээ.

	— Тэр ч хамаагүй хэрэг, миний машин л нэн чухал юм. Ойлгож байна уу, ингэхэд чи?

	— Гэвч тэр өөр хаа нэг газар явж байдаг. Чухам хаа явааг нь мэдэхгүй тул би энд биеэ хөштөл хүлээж байнам. Ядахдаа хаа байхаа хэлээд явахад яадаг юм? Хэн ийм их тэвчээр гаргаж суух бил ээ л гэнэ.

	Залуу минь тэвчих хэрэгтэй болж дээ. Хэрвээ аав ирдэг юм бол эхлээд би уулзах болно. Би ч гэсэн тэр хүнийг чинь хүлээгээд байгаа юм. Тэгээд ч аав надтай удаан ярилцах хэрэг гарна байх. Тэгэх дээр хүрвэл та нар ажлаа маргааш цааш нь үргэлжлүүлж, нөгөөдөр үрээ суулгах дээр ч хүрч болох юм. Танай тэр тариа чинь ганц өдөрт арай ч хагдарчихгүй байлгүй гэх зэргээр би бодож суунам.

	Би ч гэсэн бас нэлээд тэвчих хэрэгтэй болж байна.

	Гадаа нэг мотоциклтой хүн ирэх чимээ гарав. Нөгөө залуу энэ чимээгээр босон харайж гарч одов. Тэр гадаа гараад ярих нь сонсогдоно. Би ааваа ирсэн болохыг дуугаар нь танилаа. Зүрх минь хүчтэй цохилж эхлэв. Энэ хүмүүсийн дунд аавтайгаа уулзаад юу гэж хэлдэг юм бил ээ дээ хэмээн бодож суулаа. Тэдний ярилцах чимээ ойртож байна.

	— Хэрвээ чи тийм удаан хүлээсэн юм бол ахиад гурван минут хүлээж болох байлгүй дээ хэмээн аавын хэлэх нь сонсогдов. Хөлийн чимээ ойртон ирэв. Аа за тэр, аав минь ороод ирлээ. Миний аав яасан ханхар эр вэ. Дөрвөлжин судалтай эрээн цамцныхаа ханцуйг эргүүлж өмсөөд, цайвар өнгийн хүрмээ мөрөн дээрээ тохчхож, яг л минийх шиг шаргал үс нь салхинд хийсэн замбараагүй болчихсон харагдана. Намайг ширтэн хэсэг зуур зогссоноо царай нь өөрчлөгдөн:

	— Үгүй, Дөрте минь, миний охин! гэж дуу алдлаа. 

	Би аажуухан босож зогслоо. Сандарсандаа болоод нэг л хачин. Хөл маань хөшчихсөн юм шиг. Энэ минь над хөгийн ч юм шиг санагдав.

	Харин аав маань хоёр гуравхан алхаад миний дэргэд ирчихсэн хоёр гарыг минь хүдэр том гартаа зөөлхөн атгаад намуухан:

	— Ашгүй, охин минь, чи хүрээд ирэв үү? гэснээ сэтгэлийнхээ хөдөлгөөнийг дарах гэж байгаа бололтой, — Үгүй яасан ч том болчих оо вэ, охин минь хэмээн нэмж хэлэв.

	Харин аав намайг тэвэрч авч үнссэнгүй. Аав ч бас л над шиг ичимтгий амьтан бололтой.

	— Би чамайг хэчнээн их санасан гэж санана. Ерөөсөө хэл сураг ч үгүй шүү. За охин минь хүрээд л ирснээс хойш яамай. Аавыгаа ингэж баярлуулах гэж гээд л аав маань баярлачихсан гэж яах аргагүй.

	— Мартин аа! Нөгөө машин юу боллоо? Арай сарны гэрэлд засвар хийх гээгүй биз хэмээн нөгөөх тракторч залуу хэлэв. 

	Аав маань миний гарыг чанга атгасан хэвээрээ:

	— За Дөрте минь! Одоо яах аргагүй нэг яаралтай ажил гараад байна. Хагас цаг орчим хүлээж байхгүй юу, миний охин. За юу? Тэгээд л аав нь юу байх вэ эргэж ирээд л чамайг аваачна. Хоёулаа манайд очно. Үд дээр надад эрхбиш зав гарна. Одоо нэг машин явж чадахаа болиод байна. Үүнийг миний охин ойлгож байгаа биз дээ гээд аав маань миний гарыг тавьж үйлчлэгчийн зүг хандан:

	— Эрнест ээ! Энэ охинд идэх юм өгөөд жаахан юм яриад уйдуулахгүй байж байгаарай. Хүүхэд уйдаж магадгүй гэснээ над руу хандан: — Хэрвээ удмаар шиг бол гадуур явж манай тосгоны байдалтай танилцаж байж болно шүү дээ. Эсвэл чи ганцаараа харьж байх уу? Тэгвэл аав нь чамд түлхүүрээ өгье. Манай эхнэр туршлагын талбайд ажиллаж байгаа. Би замдаа дайрч очоод чамайг ирсэн гэдгийг хэлчихье хэмээн намуун, тайвнаар өгүүлэв. 

	Аавын хажууд зогссон нөгөө тэвчээргүй тракторч залуу гараас нь чангаан зүтгэх зуураа:

	— За явж үзье. Хөөе! гэснээ над руу толгойгоороо дохин: — Цаад охин чинь тэртэй тэргүй чамд хэт залуудна гэж хэлэв. 

	Аав аяыг нь даган хөтлөгдөн явж байна. Аав хаалган дээр очоод эргэж харан:

	— Чи яагаад миний захиануудад хариу бичээгүй вэ? гэлээ. Нөгөө нөхөр бас л хажуугаас нь:

	— За явъя! Тэнгэр ч ямар болох юм бүү мэд. Бороо шавшаад бид нарыг яг суулгаж ч орхих юм бил үү? Энэ охин чинь лав амралттай, зав зай ихтэй л яваа биз хэмээн ёжлов.

	— Юм идээрэй, миний охин хэмээн аав бараг гудмаас хэлэв. 

	Түдэлгүй хаалганы цаанаас мотоциклийн чимээ гарч, паржигнаж дуугарсаар холдон одлоо.

	Би нээлттэй байгаа хаалганаас харааг аажмаар салгаж эрхлэгчийн зүг хандууллаа. Тэр цахилгаан зуухаа галлаж хэдэн ширхэг хиам дээр нь байгаа тогоонд үйж харагдана. Бодвол надад өгөх гэж байгаа бололтой. Надад түүнийг нь идэх дур алга даа.

	Нэг муу эвдэрсэн машин аавд охиноос нь илүү үнэтэй байдаг юм байж дээ? гэж бодоход ер нь ийм аавыг ингэж хүлээж суух нь дэмий юм шиг санагдана. Тэр, нэг их намайг ч гэхгүй байх. Түүний хэдэн трактор нь жолооч нартайгаа, ер бүх юм нь байж байна. Зөвхөн огт хийх юмгүй л бол надтай ярих хүн юм шиг байна. За тэгвэл болиг цаашаа гэж бодох зуураа:

	— Би мөнгөө төлье гэлээ. 

	Эрхлэгч их гайхсан байдлаар намайг ширтээд:

	— Та чинь эхлээд юм идэх гээгүй бил үү? гэв.

	— Үгүй би юм захиалаагүй шүү дээ.

	— За тэгвэл яах вэ, хорин хоёр мөнгө өгчих дөө. 

	Би гурван ширхэг аравтын мөнгө ширээн дээр гаргаж тавилаа. Нөгөө эрхлэгч халаасаа уудлан бутархай мөнгө эрж гарлаа. 

	Би гараа өргөж:

	— Зүгээр, зүгээр гэв. Тэрээр ойлгоогүй царай гаргаж надад найман мөнгө тоолж тавив.

	— Зүгээр, зүгээр үлдсэн нь таных хэмээн би ахин өгүүлэв.

	— Та над өглөг хүртээх гээгүй биз? хэмээн тэрээр инээмсэглэв. Миний нүүр халуун оргих шиг болов. Ээж маань санаанд орлоо. Аягачийн өвөрт ордог өдөр бүрийн энэ мэт өглөг үл ялих мэт санагдавч сарын эцэст овоо болчихсон байдаг байх даа. Үүнд нь ч болоод ээж аягачид илүү сонирхолтой байдаг болов уу?

	Би ч гэсэн нэг цагт ийм өглөг хүртдэг хүн болоод явж байх юм бил үү гэж бодов. Нөгөө хэдэн задгай мөнгөө цуглуулахад гар маань чичирхийлж байв. Би ичсэндээ болоод эрхлэгчийг ч харж чадсангүй, шалавхан л гарлаа. Юу ч гэж энд ирлээ дээ.

	Би ямар нэг юмнаас зугтааж байгаа юм шиг тосгон дундуур буцаж гүйлээ. Гудамжны тоос гутал даран бас ам завааруулна. Асдаг модны навчис үдийн наранд өнгө муутай ядарсан мэт унжина.

	Төмөр замын буудал анир чимээгүй, тоосон дунд зэвхий царайлан урдаас харагдаж байна. Үдийн галт тэрэг өнгөрөөгүй бололтой. Төмөр замчид албаныхаа өрөөний цонхон дээрээс намайг сониучлан ажиглацгаана. Би эндхийн цорын ганц зорчигч нь болж байгаа бололтой.

	Намайг байшингийн зурвас сүүдэрт шигдэн зогсож байтал гэнэт ойртон яваа вагоны дохионы дуу чихэнд хадан цочоолоо. Сайран зам дээр нэгэн цайвар шар муур хэвтэж байснаа гэнэт юм сонсов бололтой толгойгоо хөдөлгөв. Төмөр замын мөр жингэнэн дуугарч байна. Миний өөдөөс ирж яваа галт тэргийг ажиглахад жижигхэн цонхтой, олон хаалгатай үнэхээр л нэг хөдөө тосгоны вагон ажээ. Вагон алгуур ойртсоор бараг тооромсолгох нь дуулдахгүй шахам зогсов.

	Намайг ортол ахиад л аахилан хөдөллөө.

	Би нэгэн өнцөгт нь суугаад нүдээ анив. Энэ уйтгартай аяллаас Георги багштай хамт хамгийн залхуутай аялал ч харин илүү хөгжөөнтэй байх мэт санагдана. Тэд одоо бас гэр лүүгээ эргэн яваа даа. Ядахдаа тэд дуулцгааж яваа шүү дээ. Дуулах гэдэг чинь хавьгүй хөгжөөнтэй бил ээ. Би ер нь тэдэнтэй л цуг явдаг байж. 

	Вагон хайвж дайвсаар тал дундуур хурдалж гарлаа. Вагоны төмөр дээврийг нар улайсгатал шарж байна. Нээлттэй цонхоор нэвт салхи үлээх боловч огтхон ч сэрүүцүүлэх биш ээ. Бие нозоорон ядарч өмсөж явсан хүрмээ тайлан, хуйлан дэрлэв. Ингэхэд вагоны дугуйн чимээ үл ялиг дарагдана. Би огт юм бодохгүй байхыг хичээвч толгойд заавал нэг юм бодогдоно. Аавын яаран гарч явж байгаа, ээжийн намайг алгадаж байгаа, цайны газрын хүний задгай мөнгө тоолж өгч байгаа зэрэг нь миний санаанд орж ирнэ. Гэснээ ямар ч эмх замбараагүй юм хутгалдан бодогдоно. Би тосгоны гудамжаар явж байна. Нөгөө эрхлэгч цонхон дээрээ зогсоод миний араас нэг мөнгө хаясан нь улам улам том болон гудамжаар яг л нэг вагоны дугуй мэт дуу гарган өнхөрнө.

	Өрөөнд сүүдэр дайрах үеэр би сэрэв. Галт тэрэг сүүдрэвч бүхий зогсоолтой ёстой нэг жинхэнэ буудалд хүрч ирэв. Яг манай хот байна.

	Буудлын танхимд Вернер зогсож харагдана. Би түүнийг бүр билет шалгагчийн хориг хүрэхээс өмнө ажиглав. Вернер вагоноос бууж байгаа хүмүүсийг ширтэн зогссоноо намайг олж хараад өөдөөс хэд алхаллаа. Би ч яаран алхав.

	Тэр энд зогсож байдаг, бас тэгээд дуугардаггүй ямар сонин юм бэ? 

	Миний сэтгэл түгшиж эхэллээ.

	— Юу болов? хэмээн намайг асуухад тэрээр надаас

	— Ямар паян үүсгэж байгаа чинь энэ вэ, Дөрте минь. Ядахдаа чи өчигдөр орой надад хэлэхгүй яагаа вэ? хэмээн сэтгэл зовонгуй асуув.

	— Өчигдөр орой чинь өөрөө ч мэдээгүй байсан юм чинь гэж би аль болох тайван байдлаар хариулав. 

	Вернерийн энд ирсэнд би хэчнээн их баяртай байна вэ. Одоо юм бүхэн зүгээр хэмээн бодтол Вернер:

	— Би чамайг өвчтэй байгаа юм болов уу гэж бодоод мэдүүлэхээр охидыг явуулсан хэмээв.

	— Тэгсэн чинь ээж гэртээ байгаа юу гээд би Вернерийг сугадлаа.

	— Ээж чинь чамайг бидэнтэй яваагүйг дуулаад их цочих мэт болсон гэнэ лээ.

	Чамайг гэж бодоод яадаг аргаа олохоо больсон. Чамайг гэж санаа зовоод шөнө ч бараг нойр хүрэхээ больсон гээд л хангинаж байна гэнэ. Барти авгай бас ядахдаа өчигдөр орой хошуу өргөж орхио юу?

	— Өчигдөр тэр чинь Барти авгай биш. Ээж байсан байна лээ.

	— Тэгвэл ч бүр баларчээ. Би танай руу очиж, бид юу төлөвлөж байгаа тухайгаа ээжид чинь сайхан ярья, за юу Дөрте.

	— Үүнээс чинь болж огт сайжрахгүй хэрэг, ээж чамайг надтай байсныг мэдэхгүй.

	Бид хоёр танхим доторх чулуун шалан дээгүүр зэрэгцэн явж гараад буудлаас гарах гудамжаар орон явлаа. Замын уулзвар дээр Вернер зогсон:

	— Үгүй чи намайг очуулах дургүй байгаа юм бол би... Би буудал дээр чамайг зөндөө хүлээсэн. Үүнээс болж миний хийх ажил бүр хоцорч гүйцсэн. Манай аавын хатууг чи ямар мэдэхгүй биш.

	— Бид хоёрын хоёулынх нь аав айхтар юм. Би бас өнөөдөр аавтайгаа уулзаад ирлээ.

	Вернер намайг гайхсан мэт харснаа:

	— За тэгээд? гэв.

	— Түүнд надтай ярих зав байсангүй.

	— Үгүй, хаанаас даа, яалаа гэж.

	— Тийм ээ, Вернер. Үнэхээр завгүй байна.

	Би нүдэндээ гүйлгэнэн ирсэн нулимсыг Вернерээс нуусхийн арчив. Вернер ч арга барагдсан байдлаар намайг ширтлээ.

	— Надад хэн ч тусалж чадахгүй. Чи ч чадахгүй. Тэгэхлээр миний найз санаа зовох явдалгүй гэртээ харь даа.

	Аав миний гарыг барьж байсан, тэгснээ тракторч залууд хөтлөгдөөд гарсан. Гарахдаа эргээд харж байсан. Тэгснээ нэг юм хэлсэн. Юу гэлээ дээ. Аа тийм «Чи яагаад аавынхаа захианд хариу өгөөгүй вэ?» гэсэн хэмээн би аавыг бодно.

	Энэ чинь тоглоомтой хэрэг байна. Өөрөө надад ганц ч захиа бичихгүй байж хачин юм хэлдэг хүн бэ? Тэгээд юунд асуугаа вэ? Үгүй аав надад бичсэн хэрэг. Тэгээд... Үгүй тийм байж болшгүй хэрэг гэх зэргээр би элдвийг бодон явав.

	Дөнгөж гэртээ орж ирмэгцээ л би ширээний нүдийг онгичиж гарлаа. Редман гуайгаас ирсэн хэдэн эрээн мяраан ил захидлын хуудаснаас өөр юм алга байв. Энэ нь Тюрингийн амралтаас бичсэн хэдэн ил захидал ажээ. Нэг уудалж эхэлснийх тэндээсээ шууд ээжийн өрөөнд орлоо.

	Аав ээж хоёрын маань зэрэгцүүлж тавьсан хоёр ор урьд хожид нэгэн адил өрөөний голд зэрэгцүүлсэн хэвээрээ л байна. Орны хөл талд нэг зөөлөн давшуурга хөндлөн тавьж бас цонхон ташаа нэгэн зөөлөн сандлыг тавьсан байна. Тэр ч байтугай орны хоёр талд тавьсан жижиг ширээ ч хэвээрээ байна. Ээжийн ширээний нүдэнд хайрцаг сав элдэв зүйл байна. Буцаагаад хааж орхив. Харин аавын ширээний нүдэнд өдий төдий бичиг цаас байв.

	Хэдэн жилийн өмнийн юм яг л тэр хэвээрээ байж байх юм. Гэвч би үүнийг нь онгичин үзлээ. Хуучин товхимол харандаа, сонины хайчилбар, тааврын цуглуулга, гаанс, албан хэргийн бараан өнгөтэй хавтас байх юм. Энэ дотор гурван жижиг, нэг том зураг байв. Бүгдийг нь надад хаягласнаас гадна, цөмийнх нь дугтуйг онгойлгосон ажээ.

	Яарч чичирхийлсэн гараараа нэг захиаг нь авч үзвэл яах аргагүй аавын минь бичиг мөн байлаа. Нэгэн жигд бадируун бичсэн аавын минь гарын үсэг надад хэчнээн таатай харагднам.

	«Хайрт бяцхан Дөрте минь» гээд л захиагаа эхэлжээ. Миний сэтгэлд яасан сайхан санагдана вэ? Тэгээд л цааш нь миний эсэн мэндийг асууж хичээл сурлагадаа сайн сурч байгаа эсэхийг лавлажээ. Гэснээ дараа нь

	«Миний охин хүүхдээрээ байгаа тул тэр болгон юмны учрыг ойлгох болоогүй. Би ч гэсэн одоогоор чамд учрыг тайлбарлаж өгч чадашгүй. Арай л болоогүй байна. Гэлээ ч гэсэн миний сэтгэл зүрхэнд чи минь үргэлж хоногшин байдгийг охин минь чи мэддэг ч болоосой доо. Хэдийгээр нэлээд зүйл болж өнгөрсөн ч гэсэн охин минь чи аавынхаа сэтгэлд үргэлж өөрийнхөө зайг эзэлж байдаг болохыг эрхбиш мэдээсэй гэж бодох юм. Хэрэв миний охин аавдаа жаахан ч атугай хайртай байдаг бол аав нь баяртай явах болно» хэмээн бичжээ.

	Өөр нэгэн захианд: «Аав нь охиноосоо ганц ч атугай захиа ирээсэй хэмээн хэдий их хүсэвч чи аавдаа даанч бичихгүй юм даа. Зэмлэж байна гэж битгий бодоорой, охин минь. Аав нь чамайг зэмлэх ч эрх байхгүй. Гэлээ ч гэсэн чамайг аавындаа нэг ч болсон хүрч ирээсэй, манай одоогийн авгайтай танилцаасай, та хоёрыг хоорондоо сайн танил нөхөд болоосой гэж бодох юм. Зөвхөн ийм замаар л бид одоо найз дотно явж болох юм. Ээждээ энэ талаар ярь. Намайг гуйж байна гэж хэл. Ээж нь бидэнд тусална байх аа...» Энэ үгийг уншаад захиа барьсан гар минь өөрийн эрхгүй доош болов. Үгүй ээ. Ээж бидэнд тусалсангүй. Үнэндээ ч гэхэд энэ бол орхиод явсан авгайгаасаа хэт их зүйл горьдсон хэрэг байж болох юм. Аав бид хоёрыг харилцаатай хэвээр байхыг ээж лав хүсээгүй бололтой.

	Би аавынхаа орон дээр мөчидхөн сандайлан суугаад хоёр жилийн өмнө надад бичсэн захиаг нь уншин сууна. Одоо гурав дахь захиаг нь гарган уншиж байна. Үүний дугтуйг хажуугаас нь уран нээжээ.

	«Дөрте, охин минь» энэ бол миний зүгээс охиныхоо болон та нарынхаа амгалан байдлыг алдагдуулж байгаа сүүлчийн хэрэг байж болох юм. Та нараас сураг чимээ дуулалгүй их удлаа. Та нарыг ямар шиг амьдарч байгааг ч мэдэх юм алга. Ганцхан хүсэх зүйл бол чамтай ганцаартай чинь ч юм уу, аль ээжтэй чинь цуг ч юм уу уулзах юм сан л гэж бодох юм. Би бүтэн сайн өдөр 14 цагт ээжийнх нь ажилладаг гуанзанд очъё. Миний охин ээжээсээ зөвшөөрөл аваад очоорой. Тохиролцсон зүйлийг хэзээ ч эвдээгүй, мөн охины төлөө хэчнээн их санаа тавьж байгааг би хэзээ ч мартахгүй гэж байна гэж дамжуулаарай. За юу. Аав чинь чамтай уулзмаар байна. Намайг битгий гомдоогоорой, миний охин. Ээж нь ч хамт ирж магадгүй. За баяртай охин минь» гэжээ.

	Би захидлын толгойг ажиглавал долоон сарын өмнө бичсэн байлаа. Жил ч болоогүй хэрэг байна шүү дээ. Аав маань миний төлөө ер санаа тавихгүй байна гэж боддог маань огт худлаа хэрэг юм байна. Аав маань хэдий оролдсон боловч ээж даанч бололцоо олгосонгүй юм байна. Тэр нэгэн бүтэн сайн өдөр аавыгаа ирээд хүлээж байгаа гэж мэдсэн сэн бол ер очилгүй яах вэ даа. Тэгэхээр ч барахгүй ээжийг хамт очъё гэж гуйх байсан даа. Олон жилийн турш хамт амьдарсан энэ хоёр хүн одоо яахаараа бие биетэйгээ уулзаж ярилцаж болдоггүй бил ээ.

	Магадгүй ээж очсон ч байж болох юм. Тэгээд аавтай ярьсан ч юм бил үү. Бид хоёрыг амгалан тайван байлгаж үзээч ч гэж хэлсэн байж болох юм. Түүнээс хойш аав надад захиа бичээгүй байхыг бодоход яг тийм байх. Үгүй ямар тохиролцоо байдаг юм бол? Энийг аав зөрчихгүй гэж амласан байдаг? Энэ нь лав миний тухай юм болов уу?

	Энэ бүхнээс сэтгэл минь булгилаад хэсэг зуур гөлрөн сууна. Хэзээ ч би ийм ганцаардангуй байгаагүй бил ээ. Чухам хэдий болтол энд ингэж суусныг ч бүү мэд. Гэрт гэгээ тасарч бүүдийжээ. Хооронд нь тулган тавьсан хоёр том орон дээр захиа, дугтуйнуудыг эмх замбараагүй тэр чигээр нь орхилоо. Ээжийг ирээд хартал байж байг. Миний уншсан болохыг ээж мэдэг л дээ. Тэр байтугай ингээд л орны толгой дахь ширээний нүд, ээжийн өрөөний хаалгыг ч хаалгүй орхилоо.

	
-- 25 --

	Би шатаар яаралгүй бууж явна. Шатаар буухад Барти авгай нээлттэй хаалганыхаа цаана зогсож байх юм. Лав намайг хүлээж байгаа нь энэ байх.

	— Танай ээж чамайг хаашаа ч явж болохгүй гэсэн. Ингэхэд чи ер нь хэзээ ирсэн бэ? Бүтэн өдөржингөө хаана байгаа вэ? гэв. 

	Намайг үг дуу ч үгүй түүний хажуугаар өнгөрөхөд тэр авгай миний гараас шүүрэн авсан боловч би гарыг нь сэгсрэн тавиулав. 

	Барти авгай амандаа үглэн:

	— Одоогийн залуус уу, ай даа, хэцүү улс шүү. Хүнтэй мэндэлж ч чадахгүй шүү. Ах зах хүний үгэнд ч орох гэж үгүй. Сайхан сэтгэлийн хариу нь энэ дээ. Чамайг гэртээ бай гэж байна шүү. Ингэхэд чи дуулав уу, үгүй юу? гээд амьсгаадан зогсоно. 

	Намайг гадаа хаалган дээр очсон хойно:

	— Аягүй бол нөгөө залуу нь бас нэг газар хүлээж байгаа биз. Тэгээд л хүний үгийг сонсохгүй яваа хэрэг. Ингээд эд дураараа дургиж гардаг, муу эх нь ард нь санаа зовж суудаг гээд л Барти авгайн уурлаж багтарсан байдлаар хашхичих нь сонстов. «Сайхан сэтгэлийн үүднээс би ээжид нь туслах санаатай байдаг. Энэ охиных нь байж байгааг бүхэл бүтэн хүний хажуугаар мэнд ус, үг дуу ч үгүй хэлсэн үгэнд хариу ч үгүй өнгөрч гардаг гэнэ. Нам засгаас хүүхэд залуучуудыг хэт их бөөцийлж тэдэнд их эрх олгож байгаагийн л харгай энэ дээ. Хүмүүсийн хөлсөө асгаруулж байгуулсан энэ сайхан социалист нийгмийг ийм нөхөд хүлээж авах гэдэг мөн ч хэцүү еэ. Хайран хүч хөдөлмөр» гээд л Барти авгай үглэнэ.

	— Барти гуай таны л санаа их зовж дээ, гээд дотроо энэ ч уул нь бодууштай л зүйл хэмээн бодов. Түүний, миний хойноос нэмж хашхичсаныг би үл ойлгов. Би дэмий л гудамж цэцэрлэгээр явав. Яв явсаар би Мюллер багшийн гадаа оччихсон байж байв.

	Би Мюллер багшийн хайсан хашааны хоёр модыг тэврээд дээр нь эрүүгээрээ тулан Мюллер багшийн жижиг байшинг ширтэн зогсоно. Мюллер багшийн ажлын өрөөнд гэгээтэй харагдана. Магадгүй яг миний дэвтрийг ч засаж байгаа юм бил үү.

	Вернерээс гадна энэ хүнд л би бүх үнэнээ хэлж болох юм шиг гэв гэнэт санагдав. Энэхүү бяцхан цонхыг би нүд салгалгүй ширтэнэ. Гадаа улам харанхуй болох тусам л энэ цонх улам тодоор гэрэлтэх мэт санагдана. Хэрэв намайг энд байгааг мэдвэл багш яах бол хэмээн би төсөөлөн бодно. Намайг яавч дуудах байх. Тэгээд би гэрт нь очоод нөгөөх л бариулгүй зөөлөн сандалд нь сууна. Харин ч нэг ярьж гарна даа. 

	Тийм ээ, бүгдийг ярина. 

	Ээж намайг алгадсан тухай, мөн тэр надад ирээгүй захиануудын тухай, өнөөдөр аав дээрээ очсон тухай, аав их завгүй байсан, тракторчтой цуг яваад өгсөн, намайг гэж хайхраагүй тухай, тийм ээ бүгдийг ярина. 

	Мюллер багшийн царай нь надад харагдах шиг. Тэр толгой дохиод:

	— «Дөрте, би аавыг чинь сайн танина. Чи тэгээд л зугтаагаад ир ээ юү. Чамд нэг жаахан хүлээх тэвчээр байсангүй юу? Тэр чамайг төчнөөн удаан хугацаагаар хүлээсэн байна шүү дээ. Өнөөдөр чи аавынхаа сэтгэлийг ямар их зовоосон болохыг төсөөлөөч» гэснээ цааш нь бас «Магадгүй аавыг чинь очоогүй бол бүхэл бүтэн бригадын ажил ч зогсох байсан юм бил үү. Охин минь ингэхэд ертөнц хорвоо дээр ганцхан чи, ганцхан чамтай холбогдсон асуудал байдаг юм байна гэж бодоогүй биз» гэнэ байх даа хэмээн би бодном.

	Би арга тасарч санаа алдав. Тийм ээ би өөрөө үзсэн шүү дээ. Тракторын жолооч тэр залуу, аавыг хэчнээн тэсэж ядан хүлээж байлаа даа. Тэд нар ямар надаас л болж өдөржингөө дэмий хоосон жимсний ундаа ууж цагийг баралтай биш. Бас тэгээд ийм сайхан өдөр шүү. Аав бичсэн захиануудаа над хүрээгүйг яаж мэдэх вэ дээ. Тэгэхлээр миний зугтаан явсны учрыг бас ойлгоогүй биз хэмээн өөрийгөө зэмлэн бодлоо.

	Манай багшийн цаана нь суугаад ажиллаж байгаа энэ нэгэн цонхыг ширтэн зогсох зуураа, өнөөдөр би гэдэг хүн эрхбиш нэг зүйлийг бүтээхийн оронд нэмж нэлээд зүйлийг эвдсэн болохоо сая ухаарав.

	Үнэндээ гэхэд аав намайг хараад баярлаж байгаа нь илт байсан шүү дээ. Царайд нь илт байлаа даа.

	Мюллер багш бол намайг арай ухаалаг хандана гэж бодсон доо. Гэтэл нөгөө жижиг цонх гэнэт харанхуй болчхов. 

	Харанхуй гэдэг тэсвэрлэшгүй ажээ. Энэ цонх бол миний бодол санаагаа солилцож байсан зүйл. Энэ цонх асуултад минь Мюллер багшийн тайван дуугаар хариулж байсан юм. Ахин гэрэл асаасай бил ээ хэмээн бодох зуураа би баруун гараа хашааны толгойноос салгаж хаалганы баруун гар талд байдаг цонхны товчийг хайв. Байшин дотор хонх дуугарах нь надад сонсогдов. Лав хонгилд нь нэг цонх онгорхой байгаа хэрэг. Гэнэт чийдэн ахин асахад, цонх нь онгорхой байгаа харагдана.

	Би ч зугтаалаа. Тийм ээ, зугтаан гүйж гарлаа. 

	Өдөр болохоор хичээл таслаад, шөнө болохоор өөрийнх нь цонхыг дуугаргаад унтуулж хэвтүүлдэггүй ийм шавийг Мюллер багш юу гэж бодох бил ээ дээ. Багш намайг лав гэртээ харь гээд явуулна даа. Үгүй би харихгүй. Нойр бол тэртэй тэргүй хүрэхгүй. Түүнээс гадна ээж одоо удахгүй ирэх болж байгаа. Ээж намайг ахиад л байцааж гарна. Би эсэргүүцнэ. Үгүй, огт үгүй нь дээр. Би завины уяаг тайлан түүгээр нууран дундуур явж болно. Сар гарчхаж, хэдий тал сартай ч гэсэн юм гэрэлтүүлж л байна. Үгүй, би нууран дээр ганцаараа юугаа ч хийх бил ээ дээ. Ядахдаа Вернертэй хоёулаа байсан бол өөр хэрэг.

	Нуурын хөвөөний дэвсийн байшин гэрэлтэй харагдана. Тийм ээ, тэнд чинь шөнийн баар зугаалгын газар ажилладаг, бүр орой болтол ажилладаг юм.

	Би ер нь бааранд очиж үзээгүй. Би халаасаа тэмтэрч үзвэл түрийвч минь байж байлаа. Хувцасласан минь ч яггүй шүү. Шар банзал, хөх цамцаа өмсжээ. Үүнээс илүү яах вэ?

	Хоёр хөгжимчин хөнгөн хөгжмийн аяс тоглож байх юм. Ихэнх ширээний хүмүүс хэдийн явжээ. Ундаа түгээх лангууны хажуу дахь босоо сандал дээр хоёр хүн ярилцаж сууна. Тэд лав амарч яваа хүмүүс бололтой. Тэдний нөгөө талын нэгэн босоо сандал дээр би очиж суув. Ундаа аягалагч хүүхэн намайг гайхсан байдалтай ширтэж байна. 

	Энд орсон хүн ямар ундаа захиалдаг юм бол доо хэмээн сэтгэн бодсоноо нэг коктейль гэчихлээ. Хүүхний царайд намайг хачирхсан байдал илт ажээ. Би ганцаараа явж байдаг, энэ лав эмэгтэй хүнд содон зүйл байх аа. 

	Гэтэл нөгөөх эмэгтэй надаас:

	— Үгүй та ер нь мөнгөтэй биз? гэдэг юм байгаа. 

	Заримдаа үдээс хойш зайрмаг худалдаж байхдаа энэ эмэгтэй намайг чи гэдэг юм. Танихгүй байгаа юм болов уу.

	Жаахан хэгжүүхэн шигээр:

	— Байхгүй бол хаанаас л юм захиалах вэ дээ гэв.

	— Гэхдээ асууж болох шүү дээ. Хэрвээ мөнгө дутвал эцэст нь би л төлөх шүү дээ гэв.

	Мань эмэгтэй нэг баахан юм найруулж зайлж байгаад л нэг шилэнд хийн над өгөв. 

	Яасан ч муухай амттай юм бэ?

	Хоёр эрэгтэй хүн намайг анхаарамжтай ширтлээ. Залуу ч биш, хөгшин ч биш, дунд зэргийн насны л хүмүүс байна. Энэ хоёр гэнэтхэн чимээгүй болж намайг ширтэцгээв. Яах вэ гайхвал гайхацгааж л байхаас биш.

	Би өнөө хүүхэн рүү шилэн аягаа түлхэж, үүнээс ахин нэг аягалж өгөхийг гуйлаа. Үнэндээ гэхэд ч эхний нэг аягыг уугаад л миний толгой дүнсийн нүд бүрэлзэж эхэлсэн юм. Тэр эмэгтэйг коктейлио найруулах зуур, хоёр хүний нэг нь намайг янжуураар дайлав. Би авч орхилоо. Тэгээд надад асааж өгөхөд нь би утаанд нь цацаж орхив. Тэр хүн нүдээ томруулан ширтсэнээ:

	 

	— Ингэхэд та ууж ч үзээгүй, тамхи татаж ч сураагүй хүн юм уу даа. Энэ орой болсон хойно ганцаараа яаж энд орж ирсэн бил ээ, охин минь? гэхэд нь би

	— Энд хүн яаж л орж ирдэг бол тэр л янзаар байхгүй юу хэмээн хэгжүүн маягаар хариулав.

	— Та ийм газар анх удаагаа орж ирж байгаа нь энэ биз. Тийм үү? гэнэ.

	Энэ хүний ярих маяг нь нэг л сонин, яагаад ч худлаа хэлж болмооргүй санагдана. Энэ хүн дор нь гадарлаж орхих дэг ээ. Тэгэхлээр дуугүй суусан минь дээр биз. Гэвч энэ хүн дуугүй суухгүй юм.

	— Хэрэв хүн найз нөхөртэйгөө муудсан бол шууд л найрлах газар луу очиж согтдог байх аа. Харин гэр лүүгээ гүйж очоод л орондоо орж сэтгэлээ онгойтол уйлдаг биш үү. Энэ нь хэвийн бөгөөд эрүүл мэндэд ч хоргүй шүү дээ гэв.

	— Би муудалцаагүй ээ гэхэд минь нөгөө хүн

	— Баярлаж хөөрөөд ч та энд арай ирээгүй л биз. Одоо наадхаасаа нэмж уух хэрэггүй, би танд одоо нэг аяга кофе захиалж өгье. Түүнийг уугаад хариарай. Ойлгов уу! Ингэхэд та энэ хотын хүн биз? хэмээн нэмж хэлэв.

	Би толгой дохин дуулгавартай байнам. Би халуун кофе уугаад мөнгөө төлөх гэснээ гэнэт айх шиг болов. Өнөөх эмэгтэй долоон марк тавин пенинг шаарддаг юм байна. Миний түрийвчинд долоо байтугай таван марк ч байсангүй. Миний нүүр улайж, арга тасарсан байдлаар эргэн тойрон харав.

	Гэтэл ундаа аягалагч хүүхэн өнөөх Барти авгай шиг шивнэн:

	— Тэгээд бас хүн урьд нь сануулж хэлэхээр хэгжүүрхээд байдаг гэнэ! гэлээ.

	Нөгөө танихгүй хүн ашгүй

	— Би нэг удаа энэ эмэгтэйн орноос төлье гээд миний мөнгөн дээр гурван марк нэмж тавилаа. 

	Би тэр хүнээс энэ мөнгийг ямар хаягаар гуйвуулж болох тухай асуув. Тэр хүн намайг гайхан харснаа надад нэг жижиг нэрийн хуудас өгөв. Тэр хуудсан дээр нь энэ хүний нэр хаяг бичээстэй байна.

	Энэ хүнийг Лоренц гэдэг бөгөөд мужийн төвд суудаг сэтгүүлч ажээ. Би ч түүний нэг зүйлийг уншсан мэт санагдана.

	Тэр хоёр ч босоцгоов. Лоренц надаас

	— За ингэхэд та гэртээ яваад очиж чадна биз дээ? гэв. 

	Би толгой дохив. 

	— Та ингээд үнэхээр харьж унтах уу даа гэхэд нь би бас л толгой дохив. Энэ удаа би үнэхээр худлаа хэлж байгаагаа мэдэж байна.

	Ээж намайг хориглож эхэлснээс эхлээд л би худлаа хэлж эхэлсэн юм. Дээр үед хориг чанга байхгүй байхад би огт худлаа хэлдэггүй яасан сайхан байж вэ. Болгоомжлон эргэж харвал, намайг хот руу биш нөгөө тийш нь нуур луу явж байгааг тэр хоёр анзаараагүй бололтой.

	Би элсэн дээгүүр явж байхдаа тэр хүн миний нэрийг огт асуугаагүй болохыг санав. Мөн ч хөнгөмсөг хүн ээ дээ. Хэн түүнээс мөнгө зээлснийг одоо тэр мэдэхгүй яваа даа.

	Одоо хаачих бил ээ? Гэр лүүгээ? Үгүй ээ. Намайг гомдоод явсан болохыг ээж мэдэг дээ. Захиануудынх нь нэгийг ч мэдээгүй учраас би өнөөдөр аавыг гомдоосон. Маргааш би тийшээ явж үүнийгээ цагаатгана. Харин замын зардлын мөнгийг л хаанаас олдог бил ээ?

	Би уул нь тэр газар ороод эрхбиш юм идсэн бол дээр байж дээ. Муухай согтчихсон юм шиг болоод байх чинь. Энэ лав өлөн бие дээр ингэж байгаа хэрэг. Өглөөнөөс хойш хэлэн дээр юм тавиагүй юм чинь аргагүй шүү дээ. Үхэж орхивол л зүгээр юм уу даа. Тийм ээ, зүгээр л үхэж орхих нь зүйтэй юм. Тэгээд үлдсэн хүмүүс нь цугларан бүгдээрээ миний хойноос эмгэнэцгээнэ. Тэгээд цаанадаж л намайг оршуулахад аав ээж хоёр цугларч ярилцацгаана. Энэ үед тэр хоёр маань эвлэрцгээнэ. 

	Харин би тэр сайхан зүйлд оролцож чадахгүй нь харамсалтайяа. 

	Сарны гэрэлд нуурын ус яасан сайхан гялалзана вэ? Зөвхөн дотор нь унаад л өгвөл тэр чигтээ бүх зүйл дуусмаар нуурын ус нам гүм сайхан ажээ. Үгүй, би яасан ч усанд живж үхэхгүй. Усанд живж үхэх гэдэг чинь жигшүүртэй хэрэг. Тэгээд ч үхэх гэдэг бол уйтгартай хэрэг. Хэрвээ цааш амьдарч болох диваажин гэж үнэхээр байдаг сан бол сайхан аа, даанч тийм юм байхгүй юм даа. Тэр дээр чинь цаагуур наагуур хиймэл дагуул, огторгуйн хөлөг зөндөө л холхиж байна. Тэр Сугар дээр хэдийн оччихсон. Удахгүй бусад нарны ертөнцөд ч хүрнэ. Гэлээ ч гэсэн тэд бас диваажин гэгчтэй дайралдахгүй. Ингэхлээр газар дэлхий дээрээ амьд явсан минь л дээр. Цагаа харвал тоо нь арай гэж ялгаран харагдаж байна. 

	Шөнө дунд хэдийн өнгөрчээ. 

	Ээж намайг алга болохоор нойр нь хүрэх болов уу? Эрхбиш жаахан ч гэсэн ичиж байгаа болов уу? Захидлуудыг үзээд намайг яагаад алга байгааг ойлгож байгаа биз.

	Аа, би завин дотор унтдаг хэрэг. Нэг хөнжилтэй сэн бол ч сайхан сан. Харамсалтай нь алга юм даа. Тийм ч хүйтэн биш байна. Энэ ч бас зүгээр хэрэг. Тэгэхээр надад өглөө унтчихна байх гэж айх зүйлгүй бил ээ. Завинд дөнгөж нэг хөлөө тавьтал араас минь нэг хүн:

	— За бүсгүй минь! Ингэхэд та энд суудаг гэж арай мэлзэхгүй биз дээ гэснээ ширүүн чанга дуугаар, — За, за гараад ир, тэнэг минь. Гэр лүүгээ марш! Чиний насан дээр хүн ингэж тэнүүчилж явдаггүй юм. 

	Цочсоноосоо болоод би чичирч орхив. Эргэж харвал миний ард тавцан дээр Лоренц зогсож байлаа. 

	Гараас минь тийм ч зөөлөн биш тавцангаас татаж гаргаад: 

	— За юу болов? Хайр сэтгэл гажсан уу? Хэрэг төвөг гаргасан уу? Гэр бүлийн дотор маргаан болсон уу? Аль эсвээс ажил дээр чинь бэрхшээл учирсан уу?

	— Би сургуульд сурдаг л даа.

	— Сонирхолтой л хэрэг байна, сахилга бат алдсан уу?

	— Үгүй.

	— Тэгвэл нэг эр хүнээс л бол оо биз дээ?

	— Үгүй.

	— Тэгээд?

	— Тэгээд юу байх вэ? Гэртээ харихгүй байх гэсэн юм. Өөр зүйлгүй л дээ.

	— Ямар шалтгаанаас тэр вэ? 

	Би чимээгүй явав. Тэр ярьсаар л... 

	Харин намайг та гэхээ болиод:

	— Эцэг, эх чинь айна шүү дээ.

	— Тэд нар хэдий нь салчихсан улс л даа.

	— Тэгээд, чи ээж дээрээ байдаг биз дээ?

	— Тийм ээ.

	— Хойд эцэггүй юү?

	— Тийм ч юмгүй л дээ.

	— Эгч дүү нартайгаа юу, аль эсвэл ээжтэйгээ хоёулхнаа юу?

	— Тиймээ, хоёулхнаа. 

	— Тэгээд чи ээжийнхээ сэтгэлийг зовоогоод, шөнө ингэж тэнэж явахдаа санаа зовохгүй байна уу?

	— Зовбол зовж л байг.

	— Айлгаж байгаа хэрэг үү? Оргоод тэнэж яваагаа их баатарлаг явдал гэж бодож дээ. За, хаашаа явах вэ?

	— Төв гудамжаар, бүр хотын захад хүртэл, гэхдээ та санаа зовсны хэрэггүй. Би ганцаараа гэрээ олоод очиж дөнгөнө.

	— Баярлалаа. Надад шөнөжингөө нуурын захад чамайг манаж суухаар хамт яваад хүргэж өгсөн нь дээр байна. Харин хоёулаа жаахан юм ярина аа, хө. Аав чинь энэ хотод суудаг уу?

	— Үгүй эндээс хол нэг тосгонд. Тийм ч учраас ийм бүх явдал үүсэж байгаа юм.

	— Ямар бүх явдал?

	— Аав ээж хоёрын салсан энэ тэр гээд л... 

	— Тийм ч ойлгомжтой ярьдаг хүн хараахан биш юм даа, охин минь. Ингэхэд арай тодорхой ярьж чадахгүй юу, чи?

	— Нэмж нэг их яриад байх юм над алга. Ээж намайг ойлгохгүй байгаагаас л хамаг юм гарч байгаа юм. 

	Тэгээд би энэ танихгүй хүнд өөрийнхөө зовлонг тоочиж гарав. Тэр дуугүй сонсож явснаа намайг:

	— Гудамж талаасаа хаалгатай. Тэр өнцгийн байшинд би суудаг юм гэхэд

	— Хоёрдугаар давхарт гэрэлтэй байна.

	— Тэр чинь манай сууцны өрөө.

	— Ээж чинь айгаад бүр сандарч байгаа. Бушуу гүйгээд гар. Тэгээд эжийдээ уучлахыг гуйгаарай хэмээгээд миний гарыг хэсэг зуур атгаснаа:

	— Би чамд тус болж ч магадгүй. Чи бол ийм сайхан нийгэмд амьдарч байгаа иргэний хувьд хорвоо дээр ганцаардах ёсгүй юм. Гэтэл доод давхарт нэг цонх онгойн нэг цайвар дүрс гарч ирэв. Нүүр нь байшингийн сүүдэрт болоод харагдах биш ээ.

	— «За ашгүй дээ?» гэх нь яах аргагүй Барти авгайн дуу байна.

	— «Чи миний охин байгаасай, дэгд сургаад өгөх юм сан. Чамайг би ийм юмтай яваа гэж бүр гадарласан юм л даа» гээд тэр авгай цонхоо хааж орхив. 

	Миний хажууд яваа нөгөө хүн инээх шиг болов. Тийм ээ, аман дотроо инээв. 

	Тэгээд тэр хүн:

	— За, сайхан нойрсоорой гэхэд нь би:

	— Баярлалаа гээд алгуур гишгээд байшин руугаа оров.

	Манай өрөөний хаалга дөнгөж хамхиатай ажээ. Би аяархан онгойлгов. Хонгил руу харсан хаалга онгорхой, гэхдээ зөвхөн суудаг өрөө л гэрэлтэй байна. Ээж алга. Энэ ч надад аятайхан л байна. Одоо би ядаад тайлан тавих албагүй боллоо. Гал зууханд очиж нэг зүсэм талх авч идээд өрөө рүүгээ орох гэтэл хонгилын хаалга цоожлогдлоо. Бас нэг хүн амандаа юм хэлэх чимээ гарав. Барти авгай харж байгаад, мэдээ дамжуулж байгаа бололтой. Дараа нь тэдний хаалга цоожлогдон ээж шат өгсөх чимээ нь гарлаа.

	Төдхөн одоо ээж бид хоёр өөд өөдөөсөө харан, дэмий л хэн нэгнийхээ ам нээхийг хүлээн зогсоно. Ээжийн царай их цонхигор байна. Минийх ч бас тийм байгаа байх. Энэ мөчид би арай илүү бэлтгэсэн байсан нь илт юм. Би эхэлж хэлэх албагүй. Харин ээж бол орон дээр байгаа захиануудыг үзсэн, ингэхлээр надад нэг тайлбар тавих хэрэгтэй хэмээн бодтол ээж:

	— Чамаас би хэн гэдэг хүнтэй ингэж сэлгүүцэж байна? гэж асууж байна гэдэг юм байна.

	Ахиад л нөгөө дэмий яриа.

	— Би хэнтэй ч цуг сэлгүүцээгүй гэв. 

	Би гараа өөрийгөө хамгаалахад бэлтгэж зогсож байсан боловч ээж намайг энэ удаа алгадсангүй. Харин

	— Ам нээнэ үү, үгүй юү, худлаа хэлдэг болсон уу? Энэ хүнтэй холбоотой болоод чи хэдий удаж байна? хэмээн асуулаа.

	— Ямар хүнтэй?

	— Би чамаас асууж байна хэмээн ээж зандрав. 

	Тэгээд:

	— Барти авгай та хоёрыг ирж явахад чинь түрүүн харсан байна лээ. Чамайг түүнтэй цуг явахыг зөндөө харсан байна лээ. Би ч харсан. 

	Миний бие тун эвгүй болов. Бухимдсаных ч юм уу. Өлссөнийх ч юм уу, аль өлөн бие дээр коктейль уусных ч юм уу, бүү мэд. Би угаагуурын өрөөнд ороод огиулж орхив. 

	Ээж миний хойноос даган оров. Ээж арга барагдаж, гайхсан бололтой харагдана. Тэрээр хэзээ язаагүй л савж унах гэж байгаа юм шиг царайтай харагдана.

	— Хэн гэдэг хүн бэ, тэр чинь? хэмээн ээж надаас шалгаалаа.

	— Тэр хүнд би мөнгө өгөх ёстой, ээж! гэлээ. 

	Миний дотор муухай болоод юм ч ярьж чадах биш ээ.

	— Чи тэгээд энэ хүнээс юу аваав, хүүхэдтэй бол оо юу, тэр хүнээс? хэмээн ээж омогтой хэлэв.

	Би халууцах ч шиг, даарах ч шиг болов. Дэмий л арга барагдсан байдлаар би ээжийг ширтэв. Миний ээж надад тийм үг хэллээ гэж үү? Үнэхээр тэглээ гэж үү?

	— Чухам юу гэж хариулахаа мэдэхгүй байна уу? Дуугүй байх гэдэг чинь бас нэг хариулт даа хэмээн ээж хэлэв.

	Би халуун усны өрөөний хана түшээд нүдээ анив. Ээж намайг нэлээд ширтсэний дараа нь сааралтсан хоолойгоор:

	— Үнэнээ хэл, Дөрте минь. Чи ямар нэг хүнд сэтгэлтэй болсон юм уу, хэлээч ээждээ гээд л гуйж гарав. Тэгээд л цааш нь:

	— Чи түүнтэй хаана танилцсан юм. Хэдий удаж байна. Барти авгайн хэлж байгаагаар бол тийм ч залуу хүн биш бололтой хэмээн хэлэв.

	Үүнд чинь би юу гэж хариулах бил ээ дээ. Өнөөдөр намайг гэрт маань авчирч чухамдаа тус болсон энэ хүнийг бодолгүй биеэ өмөөрч маргалдалтай ч биш. Ээж уул нь түүнд баярлах ёстой шүү дээ. Түүний хэлснээр бол би ээжээсээ уучлалт гуйх ёстой. Гэхдээ түүнийг хүргэж ирсэнд биш, харин өөрийнхөө зугтаан явсанд л уучлалт гуйх ёстой биш үү? хэмээн бодож байтал ээж гэнэт

	— Дөрте! гэв.

	Ээж тэр захидлуудыг үзсэн л баймаар юм. Гэтэл тэр талаар огтхон ч дуугарахгүй юм.

	Ээж надаас хариу хүлээж байгаа юм байх даа. Ээжийн хүссэн хариуг би өгч чадашгүй. Ерөөсөө юу ч хэлж чадах биш ээ. 

	Ээж ахиад л

	— Чи ер нь сүүлийн үед их уур, уцаартай болоод байгаа, царай чинь ч гэсэн ер нь тааруухан байна. Чиний найз охидын ярьж байгаагаар хичээлдээ ч базаахгүй болсон сурагтай. Өнөөдөр чи хичээлдээ огт очоогүй гэсэн. Ядахдаа чи өнөөдрийг хаана өнгөрөөснөө хэлээд өгөх нинжин сэтгэл алга уу? Би мэдэх ёстой шүү дээ! гээд шаардаж гарав.

	Би тун их ядарсан тул ээжийн үг их холоос мэт сонсогдоно.

	— Заримдаа чи сууж байв ч санаа бодол чинь шал өөр газар байх шиг байх юм. Надад уул нь эрхбиш мэдэгдэх л ёстой байсан юм. Үгүй ингэхэд ийм юм болно гэж хэн ч санах вэ дээ. Надад үнэндээ хэл. Дөрте минь, үргэлж нуугаад явж тэртэй, тэргүй чадахгүй шүү дээ хэмээв.

	Би босоод хаалга руугаа гуйван явах зуураа:

	— Сайхан нойрсоорой гэв. 

	Үнэхээр цааш нь удаан байцаалгаж чадашгүй.

	Би өрөөндөө оров. Ээж хонгилынхоо чийдэнг унтраан өрөөндөө орж хаалгаа хаах нь сонсогдов. Одоо л ээж нөгөөх захидлуудыг олж харж байгаа юм болов уу? Тэгвэл ээж бүх юмыг ойлгож байгаа даа. Одоо эргэж ирээд «Миний буруу байжээ, охин минь» гэнэ байх даа. Тэгэхлээр бид хоёр харилцан ярилцаж болох юм. Би ээжийг хажуу өрөөнд явахыг чагнан хүлээж хэвтэв. Ханан дээрх унтраалга дуугарав. Одоо ч орж ирэхээсээ лав өнгөрөв бололтой.

	Хувцсаа тайлахад миний гар салганаж байв. 

	Ингээд би тэр танихгүй хүний хэлсний дагуу орондоо ороод уйлж гарав.

	Ээж ээлжийн ажилтай тул өнөөдөр амарна. Намайг угаагуурын өрөөнөөсөө гарахад ээж өглөөний цайны хийцийг тавиур дээр тавьсаар хажуугаар өнгөрөв. Хаалганы завсраар ойсон гэрэл ээжийн нүүрэн дээр тусахад нүүр нь аймаар цонхигор, ядарсан царайтай харагдлаа.

	Би ээждээ өглөөний мэнд хүсье хэмээн аяархан хэлбэл, ээж бас л аяархнаар хариу талархал илэрхийлэв.

	Өглөөний цай уух зуур хэн маань ч дуугарсангүй. Дуу шуугүй нам гүм уйтгартай сууцгаана. Ээж намайг ямар нэг юм хэлэхийг шаардсан бололтой цаг үргэлж ширтэнэ. Ээжийг ингэж ширтэхэд гомдох мэт болов. Ээжийн юу гэж бодож байгаа болохыг би гадарлаж байна л даа. Би нэг бол таваг аягаа, нэг бол цонх ширтэж суулаа. Өчигдрийн болсон бүх явдлыг ээжид яръя уу, байя уу? Ядахдаа ээж тэр захиануудын талаар ганц үг дуугардаггүй юм байх даа.

	Цайгаа ууцгаасны дараа би ээжээс:

	— Ээж ээ, та надад миний хадгаламжийн дэвтрийг өгөөч, надад мөнгө хэрэгтэй байна гэв.

	— Яах нь вэ?

	— Би өнөөдөр л юманд явах хэрэгтэй байна. Орой би буцаад ирнэ.

	— Хэнтэй, хаачих нь вэ?

	— Ганцаараа.

	Ээжийн царайд үл итгэх байдал тодров. Намайг лав нэг хүн дагаад оргох нь гэж бод оо юм болов уу?

	— Чи тэгээд хаашаа явах нь вэ?

	— Аавынх руу.

	Ээжийн айдас хүрэв бололтой. Ээжийн царай улам ч цонхийв. 

	Ээжийн бие үнэхээр муу байгаа бололтой. Ээждээ тэгээд би яаж туслах бил ээ дээ гэж бодож суутал ээж хичээнгүйгээр:

	— Аавынд очно оо? Тэр болохгүй, цаг зуурын иймэрхүү байдалд бүр ч болохгүй.

	— Тэгээд та намайг явахыг хориглож байгаа хэрэг үү? 

	Ээж гүнээр санаа алдаад

	— Тийм ээ, би хориглож байна. Ямар учраас чи түүнд очих хэрэг гарав. Тэр захиануудын тухайд уу? Би чамд захиаг өгөхгүй олон талын шалтгаан байна гэхэд нь би тосон авч:

	— Тэр захиа дотор тийм муу юм байгаагүй, харин ч...

	— Чи юу мэдээв? гээд ээж нэг инээмсэглэв. 

	Хутга, халбагыг гартаа цуглуулан авахад, чухамдаа өөрийн мэдэлгүй байгаа гарт нь хутга, халбага хоршин дуугарав.

	— Чамайг хүмүүжүүлэх эрхийг би толгой дээрээ авсан. Ийм учраас би бол хариуцах ч үүрэгтэй, шийдэх ч эрхтэй хүн шүү. Тийм ч учраас би чамайг явуулахгүй гэж шийдэж байна.

	— Би явна. Таны хүслийг зөрчөөд ч бол би явна. Би явах ёстой. Очиж зарим зүйлийг хэвд нь оруулах хэрэгтэй байна.

	— Юу гэнэ вэ, хө? Чамд очиж хэвд нь оруулаад байхаар юм тэднийд юу байдаг бил ээ? Захидлуудын хувьд бол тэр үед би өөртэй нь ярьсан. Бүх зүйл тодорхой.

	Би тайвнаар:

	— Өчигдөр би аав дээр очсон гэж эхэлснээ цааш нь, — Аав завгүй байсан. Би түүнийг нь ойлголгүй зугтаагаад ирсэн. Би аавынхаа сэтгэлийг үнэхээр шаналгасан байх гэж бодож байна. Түүний хувьд би байсан байгаагүй адил юм байх гэж санасан юм. Өнөөдөр би тийм биш болохыг мэдлээ.

	Ээжийн аяга тавгийг тавиур дээр тавиад босох гэж байснаа буцааж тавилаа.

	— Аа, чи түүн дээр очсон бол одоо бүх... бүх зүйлээ мэд ээ биз дээ. Би уул нь чамайг битгий мэдээсэй гэж бодсон юм гэснээ гэнэт жижигхэн хавтгай гараараа ширээ алгадан:

	— Үгүй! Би чамайг түүнд өгөхгүй. Дөрте минь! Чамайг надаас салгаж авах тийм эрх хэнд ч байхгүй. Чи бид хоёр бол нэг л юм гэсэн үг. Аав чинь... аав чинь ч гэсэн үүнийг зөвшөөрсөн юм. 

	Ээжийн энэ сандарсан үг надад айдас төрүүлэвч би үүнийгээ мэдэгдэхгүйг хичээв.

	— Ааваас би юу дуулах ёстой байсан юм бэ? Ээж та надад өөрөө хэлчих л дээ. За юу?

	Хэсэг зуур ээж бодол болон сууснаа:

	— Чи тэгээд аавтайгаа тодорхой зүйл яриагүй юм уу?

	— Аав завгүй байсан гэж би түрүүн хэлсэн шүү дээ. Тэгэхдээ би их тэнэг зан гаргасан. Тийм ч учраас би өнөөдөр дахин очих гэсэн юм. Аавын миний талаар юу гэж бодох нь надад тийм ч хамаагүй зүйл биш.

	— Чи яагаад ч явж чадахгүй. Одоо чинь сургуулийн амралт биш шүү дээ.

	Сургууль! Нээрэн тийм шүү дээ. Би энэ бүхнээс болоод огт мартаж орхиж. Дүүрсэн хэрэг, би хаана очсон болохоо хэлээд дараа нь багшаас уучлалт гуйна. Хамгийн гол нь ээжээс л мултрах нь чухал.

	— Өнөөдөр халуун болох учир бид хичээл хийхгүй гэсэн хэмээн би төдий л удаж түдэлгүй хэлсэн боловч, миний нүүр халуун оргих шиг болов. Яагаад хүнийг худлаа хэлэхэд бүх цус нүүр лүү нь оргиж орхидог юм бол?

	Миний царай жаахан өөрчлөгдөхийг ээж ажиглаагүй бололтой.

	— Сайхан хэрэг байна. Тэгвэл өнөөдөр охин минь гэрээс ганц ч алхам холдсоны хэрэггүй. Ер нь чамайг захирч чадах нь уу, үгүй юү үзнэ дээ! хэмээн ээж тайвнаар өгүүлэв.

	Ээж тавиуртай аяга тавгийг ахин авч гал зуухны өрөө рүү оров. Тэгснээ ээж тор, мөнгөө аван гарч ирснээ нэг нимгэн цув өмсөв.

	Тэгээд надад хандаж:

	— Би зах орлоо. Одоо шинэ ногоо яг худалдаж байгаа үе. Чи энэ хооронд аяга тавгаа угааж гэр орноо цэвэрлээрэй гэв. 

	Тэгээд өлгүүрээс өөрийнхөө авч явдаг түлхүүрийг авснаа бас миний авч явдаг түлхүүрийг авлаа. Тэгээд урьд хожид ер гарч байгаагүй юм болох нь тэр. Намайг гаднаас нь цоожлон гараад явчихдаг юм байна.

	Би хэсэг мөч хөшсөн мэт хөдөлгөөнгүй зогслоо. Энэ чинь байж болшгүй хэрэг биш үү? Ээж маань ингээд намайг шууд хорьж орхиж хараахан болохгүй шүү дээ!

	Би тагт руу очиж, доор буугаад явж байгаа ээжийг харав. Ингээд дээрээс нь харахад ээж маань улам ч намхан болчихсон юм шиг харагдана.

	Ээжийн хөл нь их өвдөж байгаа бололтой, муу хөл нь улам доголон их ядруу алхана. Ээжийг тэгтлээ айж сандрахаар тийм ямар юм аав надад ярих ёстой юм бол доо? Энэ хоёр хүний хооронд чухам юу бол оо юм бол? 

	Би даанч мэдэхгүй юм даа. Гэвч би үүнийг мэдэх л болно доо. Харин эндээс гарах нэг арга олддог ч болоосой доо.

	Би хүйтэн хана түшин суугаад гялалзсан өглөөг ширтнэм. Далдуу модонд зөгий бужигнана. Хамгийн ойрхон байгаа далдууг ажиглан зогсоход саяхан нэг орой Вернер энэ модыг дамжин авирч гарч ирсэн нь санаанд оров. Хэрэв би хориглоогүй бол буцаад бас л дамжаад буух байсан байх. Вернерийн чадсан юмыг би бас чадахгүй гэж үү?

	Би модны салааг ажиглав. Яг манай тагтыг шүргэсэн тэр салаа намайг лав даах байх. Аа тийм, тэр дээд талаас нь би сайн барих хэрэгтэй юм байна. Хэрэв дөнгөөд голд нь нэг хүрээд авбал ч доош нь бууж цөхөх юухан байх вэ дээ. Би бүр жаахан охин байхаасаа л Вернер хоёул модонд авирч байсан шүү дээ. Энэ үед бидний харилцуур утас бэлэн байсан болоосой. 

	Удаан бодол бололгүй, би шууд тагтны ирмэг дээр гарч модны мөчрөөс шүүрэн авав. Модны мөчрийг нахисхийн доош болоход нь би цааш сарвайн арай том мөчрөөс барьж авлаа. Тэр салаанаас би сайн шүүрээд тагтнаас үсрэв. Харин би Вернерээс намхан тул доорх салаан дээр гишгэж арай л хүрсэнгүй. Хэсэг зуур газар тэнгэр хоёрын хооронд савлан байснаа салааг дамжин гол мод руу дөхөв. Салаанаас зуурсан миний хуруунууд цуцаж гарын алга халж эхлэв. Би бүх л булчин шөрмөсөө чангалан салаанаас зуурав.

	Ингээд миний гар цуцаад доош ойчвол яана?.. гэхээс гэнэт айдас хүрлээ. Доош харвал гудамжны хатуу зам л тээр доор харагдана. Одоо уул нь модны голд хүртэл жаахан боловч яггүй даваа үлдлээ дээ. Буцаад тагт руугаа. За тэр ч бардаггүй хэрэг.

	Миний хөлийн доор мөчир тулах шиг болоход миний сэтгэл тайвшрав. Хамгийн аюултай даваагаа давах нь энэ. Салаанаас дамжуулан барьсаар модны голд хүрэв. Тэгээд тэндээс салаа болгон дээр амарсаар доош гулгав. Ийнхүү гулган явснаа дараа нь модны гол дамжин яг л нэг сармагчин шиг доошлов. Модны хатуу холтсонд хөлөө шалбалав. Гэвч энэ үл ялих шалбархайг тооцохгүй бол эсэн мэнд газарлаа. Доор буугаад харахад ийм даваа давсандаа бас ч бахархах шиг болно. 

	Барти авгайн цонхыг ажигласанд хөшиг нь татаатай хэвээрээ байна. Өглөөгүүр юу ч болж байсан энэ авгай унтан өнгөрөөдөг бил ээ.

	Би шууд Серафин гуайн руу алхав. Цэцэрлэгийн хашааны дэргэд зогсоод исгэрэхэд Вернер миний энэ дохиог мэдэх тул төдхөн цонхон дээрээ харагдсанаа цааш болж түдэлгүй цэцэрлэг дундуур гүйн над дээр хүрч ирлээ.

	Вернер гайхсан байдалтай үл ялиг чийгтэй гараар мэндлээд: 

	— Ингэхэд чи намайг ийм эрт дайрч ир ээ юү? гэлээ. 

	Тэрээр надтай ярих зуураа гал зуухны хормогчоо тайлав. Тэгснээ намайг ажиглан:

	— Юу болов, найз аа? Бие чинь зүгээр биз? Чиний царай тун ч тааруухан байх чинь. Яагаа вэ?

	Түүний санаа зовсон байдлын асуулт миний сэтгэлийг хөндөж, уруул минь өөрийн эрхгүй өмгөнөв.

	— Юм ч зөндөө л болсон доо. Өнөөдөр аав дээрээ ахин очих хүсэлтэй байна. Очилгүй болохгүй.

	— Юу гэсэн үг вэ? Өчигдөр чамайг буцаасан байхад өнөөдөр чи бас л дахин очиж хөөгдөх гэж үү?

	— Тэр намайг хөөгөөгүй л дээ. Харин би өчигдөр мэдээгүй байсан зарим зүйлийг өнөөдөр мэдэж авлаа. Аав үнэхээр завгүй байсан юм.

	— Өнөөдөр бас л ажлын өдөр шүү дээ.

	— Тийм ээ, тийм учраас өнөөдөр аав маань бас л завгүй байх вий гэж бодохоос яана даа хэмээн би айж байна. Ээж намайг аав руу явж болохгүй гэж хориглосон.

	— Гэлээ ч гэсэн чи явах гэж байгаа юм уу? Яаж зүрхэлнэ вэ?

	— Вернер минь, би явалгүй болохгүй.

	— Тэгэхлээр би чамд хичээлээс чөлөө авах хэрэг болж байна уу?

	— Тэгвэл ч сайн л хэрэг. Харин тэгэхдээ чи надад зургаа долоон марк зээлүүлж чадах уу?

	— Тийм их үү? гэснээ халааснуудаа уудалж хоёр марк дөчин дөрвөн пенинг гаргаж ирэв.

	Би гайхаш тасран Вернерийн гар дээрх мөнгийг ширтсэнээ:

	— Энэ хүрэхгүй. Траутхенд юм байдаг болов уу, очоод үздэг юм бил үү. Юрген рүү ч яах вэ. 

	Тэднийх эндээс дэндүү хол болохоор би галт тэрэгнээс хоцорч орхих байх гэж хэсэг зуур бодсоноо:

	— Вернер ээ, чи надад хэдэн марк хайгаач. Гретид гэр зуурын мөнгө байж болох юм. Аав дээр өнөөдөр очиж чадсан үгүйгээс миний хувьд тун их юм хамаарна.

	— Хүлээж бай гээд Вернер гүйгээд орчхов.

	Би ганцаараа цэцэглэж байгаа модны хажууд зогсон үлдэв. Түүний гарч иртлээ зөндөө удав. Гарч ирэхдээ нэг аравтын дэвсгэр атгуулаад

	— За үүнийг аваад яв.

	Би энэ мөнгийг "чи хаанаас авав?" ч гэж асуусангүй.

	— Баярлалаа, Вернер...

	— За, за битгий уйл. Өнөө орой би чамайг тосож авна.

	Би буудал руу явах замдаа Серафин гуайн хажуугаар нь өнгөрөв. Тэр ажилдаа явж байгаа ажээ.

	Би хажуугаар нь өнгөрөхдөө

	— Сайн байна уу? Серафин гуай гэвэл, хариуд нь

	— Чи ингэтлээ юунд их яараа вэ? гэв.

	Би зогтусав. Серафин гуай надад гараа өгөв. Гудамжинд надтай ингэтлээ гар барьж мэндэлдэггүй л сэн хэмээн бодох зуураа:

	— Би аавтайгаа уулзахаар явж байна гэхэд минь

	— Сайхан хэрэг байна. Намайг мэнд хүргэж байна гээрэй. Битгий мартаарай, охин минь.

	— Санаа зовох юмгүй. Аав надтай уулзах завтай л байдаг юм бол би хэлнэ.

	Өнөөдөр юм бүхэн өчигдрөөс өөр ажээ. Өнөөдөр би тэр ч байтугай вагон жаахан хүлээх хэрэгтэй болов. Миний эсрэг талын сандал дээр ахиад л нэг авгай сууж явна. Гэхдээ тэр юм идэхгүй явах тул хиам, талх ч үнэртсэнгүй. Эрэгтэйчүүдээс унтаж хурхирсан хүн ч үгүй. Бас тэгээд газар ч түргэн дөхөж байна.

	Төмөр замын хажуугийн чулуу шигтгэсэн зам дээр нэг хүн зогсож байна. Тэр хүн замчны улаан малгай ч өмссөнгүй, гартаа дохионы мод ч барьсангүй ажээ. Үйлчлэгчийг дохио өгөхөд вагон ахин хөдөлж, нөгөөх зогсож байсан хүн миний өөдөөс хүрч ирэн, толгойг минь цээжиндээ наан намайг тэвэрлээ.

	Өнөөдөр юм бүхэн өөрөөр угтаж байна хэмээн би дотроо бодно.

	Аав намайг тавьж, хөтлөн алхлаа. Хэдийгээр бид хоёр хоёулаа дуугүй яваа боловч, үүнийг хэн нь ч анзаарсангүй. Аав намайг ирэхийг мэдчихсэн хүлээж байсан болох нь тодорхой.

	— Та намайг өнөөдөр ирнэ гэж мэд ээ юү? хэмээн би асуув.

	— Өчигдөр чамайг зугтаагаад явчихна гэж бодоогүйн адил, өнөөдөр чамайг хүрээд ирнэ гэж бас бодсонгүй шүү, охин минь.

	— Уучлаарай, аав аа.

	— Буцаад ирснээс хойш яах вэ дээ.

	— Тийм ээ гэснээ, дотроо за одоо л ямар учраас ирсэн болохоо аавд хэлье хэмээн би бодовч тийм ч амархан хэрэг биш ажээ.

	— Серафин гуай танд мэнд дэвшүүлж байна бил ээ.

	— Сайхан хэрэг байна. Гэхдээ түүнээс чинь ч илүү сайхан зүйл бол өнөөдөр чамайг ирэх гэж байгаа тухай надад мэдэгдсэн шүү.

	— Серафин гуай юу?

	— Тийм ээ. Тэр над руу утасдсан. Удаан хугацааны дараа өнөөдөр түүний тайван дууг анх удаа сонслоо хэмээн аав инээмсэглээд цааш нь, — Өчигдөр чамайг тун санаа зовонгуй, арга тасарсан байдалтай явна гэж Вернер түүнд хэлсэн гэнэ. Тэр чиний төлөө санаа зовдог бололтой. Намайг явчихаар охиноо тэгж их гомдоно гэж аав чинь гадарласан ч үгүй шүү.

	— Зөвхөн түүнээс тань биш ээ, аав аа.

	— Тэгээд юунаас?

	— Ээж намайг энд ирэхийг зөвшөөрөөгүй юм. Өчигдөр би хэлэлгүй ирсэн. Өнөөдөр хэдий хориглосон боловч...

	— Дөрте! Ээжтэйгээ эв зүйгүй байж болохгүй, охин минь. Тэгвэл үнэхээр аятай биш шүү. Чи дураараа дургиж болохгүй. Тэгэхлээр одоо хоёулаа холбоон дээр очиж чамайг ирсэн, хэд хоног энд байна гэж цахилгаан явуулъя. Уучлалт гуйх далимд аав чинь ээжийнх нь амрыг эрье, за юу?

	— За тэгье, харин тэгэхдээ уучлалт гуйхгүй шүү.

	— За яах вэ, уучлалт гуйхыг больё. Гэхдээ нэг хоёр өдөр амарцгаана аа, хө.

	— Нэг хоёр өдөр өө? Би хичээлтэй шүү дээ. Аав аа. Маргааш хүртэл. Маргааш чинь бүтэн сайн өдөр шүү дээ. 

	Бид шуудан руу очив. Миний санаа ч амарлаа. Шуудан ч гэж үнэхээр инээдмийн юм даа. Шуудан ч гээд байх юм энд алга. Харин үүдэндээ цэцэрлэг бүхий тариачны нэгэн байшин л байна. Байшингийн ойролцоо нэг хашаа байна. Хашаан дотор бас тахиа, мал харагдана. Онгорхой төмөр хаалганы цаана ямаа майлж байна. Бас нэг жижиг хонуур дотор нохой архирч байна. Байшингийн хаалган дээр жижиг цонх онгорхойтой юм. Тэр өрөө нь яг л нэг сууцны өрөө шиг нэг талдаа давшуурга ор, нөгөө талдаа хүрэн өнгийн төгөлдөр хууртай юм. Өрөөн дотор хуучин цагийн нэг ширээн дээр харилцуур утас болон шуудангийн маягт цаас байна. Хажууханд нь шалан дээр шуудан хийж зөөдөг шуудай хоосон хэвтэнэ.

	Аав тэр гайхам өрөөг дамжин гал зуух бололтой нэг өрөөний хаалгыг нээж, гадагш хашхирахад гадаа хашаанаас хариу дуу гарлаа. Түдэлгүй таавчигтай хөлөөрөө газар алгадан чимээ гаргасаар нэг бадируун авгай орж ирлээ. Үс нь үл ялиг буурал орж яваа, улаавтар нүүртэй тэр авгайн гар ямар нэгэн ногооны шүүсэнд будагдсан ажээ. Тэр авгай яг л нэг хуучин танил шиг аавтай мэндлээд, одоо ярих хуваарьгүй цаг гэснээ намайг харж өөрийнхөө тосгонд ирсэн явдалд баяртай байгаагаа илэрхийлэв. Дараа нь хураалттай байгаа их цааснаас нэг ширхэг цахилгаан бичих маягт авч өгөв. Аав цахилгаанаа бичиж өгөн мөнгөө төлөөд, баярлаж талархсанаа илэрхийлэн эндээс гарцгаалаа.

	— За одоо харьж өглөөнийхөө цайг ууцгаадаг хэрэг ээ, хө! хэмээн сэтгэл хангалуунаар өгүүллээ.

	Байшингийн үүдэнд нөгөөх зузаан хавтгай чулуу байж байна. Наранд борлосон царайтай, бүүдгэр хүрэн үсээ шилэндээ хумьж боосон хүүхэн гар дээрээ дугуй царайтай хөөрхөн хүү тэврэн байшингийн үүдэнд зогсож байна. Жаал хүү зүтгэн бидэн рүү ирэх гэсэн боловч ээж нь түүнийг тавьсангүй, харин дээш нь өргөв. Хажуугаар нь орох зуураа аав хүүг авч, дээш өргөн

	— Энэ бол Томас гэдэг дүү чинь. За миний хүү, Дөрте эгчтэйгээ мэндлээч гэлээ.

	Би инээсэн боловч дотроо «аав тоглоом хийж байна» гэж бодно. Жаал хүү аавын өвдгийг түшээд намайг хачирхах мэт өнгийн харж байснаа ээж рүүгээ болов.

	— Энэ бол миний том охин хэмээн аав намайг баяртайгаар танилцуулаад, надад хандаж: — Эгч, аль эсвээс шулуухан Эдит ч гэж болно гэв.

	Эдит гэгч энэ хүүхний нүүр үл ялиг улайн над руу гараа өглөө. 

	Энэ эмэгтэйд эвгүй л байгаа бололтой. Надад ч бас тийм л байна. Би тэр гараар яах ч учраа олсонгүй. Эдит нөгөө гараараа жаалынхаа толгой дээр дарна. Би тусламж горилох мэт аавыг ширтэн:

	— Энэ хүү... Энэ хүүг хэн гэдэг юм бэ, аав аа? гэв.

	— Хэн? хэмээн аав сунжруулан гайхсан байдлаар өгүүлээд, аяархнаар, — Томас, дүү чинь шүү дээ! гээд нэлээд түгдчин дуугүй байснаа, — Аль эсвээс ээж чинь өөр юм хэлсэн үү? гэв.

	— Ээж таныг ийм хүүтэйг мэдэх үү?

	Аав намайг үл ойлгох мэт ширтсэнээ дархны хөх өмднийхөө нэг халааснаас нэг алчуур гаргаж, нэг гараас нөгөө гартаа шилжүүлэн нөгөө халаасандаа хийлээ. Гараа чухам юу хийж байгааг өөрөө ч мэдэхгүй байгаа бололтой, намайг ширтэсхийж байна. Гэвч аав дуугүй л байна. 

	Тэр жаал хүү намайг чиглэн баацганан нэг алхав. Би жаахан ухарсхийлээ. Хэдийгээр би хүү ч юм уу, охин ч юм уу хамаагүй нэг дүүтэй болохыг хүсдэг боловч, энэ хүүг бол авмааргүй санагдана.

	Эдитийг ирж хүү рүүгээ тонгойход би түүнээс:

	— Хэдэн настай юм бэ? гэв. 

	Тэрээр хүүгээ надаас хамгаалах мэт гартаа авч дээш өргөөд

	— Хоёр настай юм хэмээн хариулав.

	Энэхэн агшинд миний санаанд аав ээж хоёр маань хоёрхон жилийн өмнө салсан шүү дээ гэсэн бодол харван орлоо. Аав тэгэхэд тосгонд суугаад удаж байсан юм. Ер нь ингэхэд энэ зогсож байгаа жаал, хүүхэн хоёроос л шалтгаалж салсан нь эргэлзээгүй юм байна. Тэгээд бас энэ хүүхнийг нь би эгч юм уу, Эдит та гэж байх ёстой юм гэнэ. Би хэсэг зуур нүдээ анив. Энэ бүхэн миний санаанд энэхэн мөчид багташгүй ажээ. Аав намайг хөтлөн чулуун довжоон дээгүүр гаргаж гэртээ орууллаа. Залуу эмэгтэй бидний араас, бүр сүүлд нь Томас цувралдан орцгоов.

	Бяцхан байр нь түрүүчийнхтэйгээ харьцуулшгүй тохилог сайхан ажээ. Улаан өнгийн зөөлөвчтэй цайвар өнгийн модон сайхан тавилгатай юм. Номын тавиурт зөндөө ном өрөөтэй байхын зэрэгцээ мөн саарал өнгийн хивсэн дэвсгэр дээр хүүхдийн тоглоом хэвтэж байна. Намайг давшуурга орон дээр суулгахын тулд аав ширээг жаахан нааш татав. Дараа нь буцаагаад хэвд нь түлхэж байрлуулав. Аав юм бүхнийг хичээнгүйлэн хийх боловч арга барагдсан шинж илэрхий ажээ. Надтай чухам яаж яриа эхлэхээ аав мэдэхгүй байгаа бололтой. Үнэндээ гэхэд би ч чухам юу гэж хэлэх учраа олохгүй л байна.

	— Чи мэдээж өлсөж байгаа биз хэмээн аав ам нээв. 

	Эдитийг цай идээ бэлтгэхээр гал зууханд ороход Томас аавын өвөр лүү авирч эхэллээ. Энэ жаал хүүд атаархах сэтгэл над гэнэт төрөв. Огт ажиггүй царайлан энэ жаал аавыг минь ганцаараа түрэмгийлдэг гэнэ. Аавын дэмжлэгтэйгээр тэр яаж ийж нэг юм өвдөг дээр нь гарав. Ийнхүү мань эр аавын өвөр дээрээс намайг сэтгэл ханасан байдлаар ширтэн сууна. Хар нүдтэй, цайвар үстэй хүү юм. Тэрээр уруулаа хөдөлгөж инээх аядан намайг нүд салгалгүй ширтсэнээ, аажмаар инээмсэглэл нь ор мөргүй алга болов. Намайг өөрт нь дургүй байгааг энэ жаал лав мэдэв бололтой.

	Одоо надад ямар учраас аавтайгаа уулзахаар ирснээ хэлэх ч дур үл хүрнэ. Юм бүхэн нэг л өөрөөр золгов бололтой. Тийм ээ, юм бүхэн. Ээж маань санаанд орно. Өнөө өглөө ээж буцаж ирээд намайг оргосныг мэдээд дотор нь ямар бол оо бол доо? 

	Ийнхүү бодох зуураа би

	— Ээжид өнөөдөр бас л нэг яггүй өдөр болсон доо хэмээн аяархан хэлэв. 

	Аав жаалаа шалан дээр буулгаад өвдөг дээрээ гараараа тохойлдон шанаагаа тулан суув. Аавд энэ хэдэн мөч хугацаа тун хүнд байгаа бололтой. Хэнд ч амаргүй нь мэдээж шүү дээ.

	Эдит орж ирээд цайны ширээг засаж байна. Эд нар аль л амттай өөдтэй бүхнээ өөрсдөө хийсэн хиам, гахайн утсан мах, чанасан жимс, ногоо зэргийг авчирч тавилаа. Хэдийгээр энэ бүхэн арааны шүлс асгаруулам сайхан зүйлс байвч би бараг гар хүрсэнгүй. Аавын өрх гэрт би яах аргагүй гаднын хүн ажээ. 

	Тийм ээ, энэ сав л хийвэл ид уу гэсэн, найрсаг сайхан зантай эзэгтэйн гэрт би яах аргагүй гаднын хүн шүү дээ.

	Аав ч бас бараг идсэнгүй. Эдит арга барагдсан байдалтай нэгээс нөгөөг сэлгүүлэн харна. Гэр дотор улам л анир чимээгүй болоод байх шиг санагдана. Гэнэт хаалга нээгдэн гаднаас засварын газрын нөгөө залуу орж ирээд түр амьсгаа даран зогсов. 

	Тэгснээ:

	— Мастер аа! Та ердөө л нэг хагас цаг очих зав байна уу? Талбайгаас тэд утсаар дуудлаа. Иж бүрэн цогцолбор бригадыг сэлгүүлэх боллоо. Бас бидний дөнгөж саяхан авсан нөгөө том комбайн дээр наана нь юм хийх хэрэгтэй боллоо. Би хэдийгээр газар дээр нь очсон боловч машин техникт маруухан болохоор даанч ойлгосонгүй хэмээн тэрээр үргэлжлүүлэн хэлэв.

	Аав даруй яаран боссоноо тэр чигээрээ намайг харан шийдвэр хүлээх мэт зогсов. 

	Тэр дагалдан залуу бас Эдит бид хоёрыг ширтлээ. Аавыг явуулах эсэхийг би шийдвэрлэх ёстой болов бололтой.

	— Та л мэдэж дээ хэмээн би хариуллаа. 

	Аав хариуд нь:

	— Өчигдөр ч бас би өөрөө мэдээд л явсан юм.

	— Тэгэхдээ би өнөөдөр буцаад явчихгүй ээ гэхэд минь аав гүнээр амьсгаа аваад:

	— Аав нь удахгүй хүрээд ирнэ ээ гэв. 

	Тэднийг гадагшаа гармагц Эдит:

	— Чи бараг юу ч идсэнгүй гэв.

	— Юм идэх дургүй байна гэснээ би Эдит, жаал хүү хоёрыг харав. Тэгээд дараа нь цонхоор шагайн, — Бараг ирээгүй бол ч дээр байжээ хэмээн би сулхнаар өгүүлэв.

	— Үгүй хаанаас даа. Өнөөдөр чамайг нааш гарч гэж дуулаад би хувьдаа их баярласан шүү хэмээн Эдит өгүүлэв.

	Амтлаг талхыг над руу дөхүүлээд

	— Ид, ид. Өчигдөр чамайг юу юугүй эргээд явчхаж гэж дуулаад цаадах чинь бараг хагас ухаантай гэртээ ирсэн. Тэгээд юу ч идээгүй. Шөнө ч нойр нь хүрээгүй. Чи үүнийг ойлгохгүй ч байж болох юм. Ямар ч гэсэн би чамд үүнийг дуулгая гэж бодсон юм.

	Түүний тайвнаар ярихыг би дуугүй л сонсон суув. Чухамдаа юу гэж хариулах ёстойг би мэдсэнгүй. Эдит, аав чинь ч гэсэнгүй, нөхөр маань ч гэсэнгүй. Харин зүгээр цаадах чинь, тэр л гэх юм. Тийм ээ, зүгээр л тэр гэх юм. Энэ эмэгтэй бид хоёрт аавыг нэрлэх нэгдсэн нэр байхгүй дэг ээ. 

	Эдит намайг ямар нэг үг хэлээсэй хэмээн хүлээж суух шиг санагдана. Надад хэлэх үг үл олдоно. 

	Гэтэл Эдит:

	— Үнэмшиж үз, охин минь. Тэр үнэхээр хүнд жилүүдийг туулж өнгөрүүлсэн шүү.

	— Зөвхөн л тэр ганцаараа юу?

	Эдитийн үсний боолт тууз нь суларч нэг туг үс нүүр лүү нь аажмаар унжин бууж ирэв. Эдитийн нүүр нь зөөлхөн бөгөөд царай нь яг л охидынх шиг болж ирэв. 

	Би үүнийг гайхан ажиглах зуураа Эдит ч хүүхдээрээ юм даа хэмээн бодон суулаа.

	Эдит намайг сүрхий ажигласнаа:

	— Чи том, ухаантай охин юм. Залуучууд бэрхшээл, сэтгэл санааны аливаа зовлонг туулж чадахуйц хатуужилтай байх ёстой. Энэ бол жирийн нэг сайхан үг биш. Чин сэтгэлийн үг шүү хэмээн хэлэв. 

	Эдитийн үсээ буцааж илээд туузаа ахин уяхыг би ажиглан сууна. Эдит надад аятайхан л санагдавч, энэ хүүхэн чинь аавын эхнэр шүү дээ хэмээн бас бодогдоно.

	Аав хэдий их ажилтай байсан боловч үдээс хойш зав гаргав. Эдит Томасыг хүүхэд саатуулах газар аваачиж өгөөд тариан талбай руу явав. Эдит агрономч ажээ. Тэгээд туршлагын талбайгаас тариан түрүүний дээж авчрахаар явж байгаа нь энэ бил ээ. Энэ эмэгтэй сургуульд явж шалгалтаа амжилттай өгсөн аж. Одоо дээд сургуульд эчнээгээр суралцаж байгаа юм байна. Эдит сургуулиа төгсгөж, диплом өвөрлөөд дээд мэргэжлийн хөдөө аж ахуйч болно. Энэ хүүхэн нөхөртэй, хүүхэдтэй боловч суралцаж чадаад байдаг.

	Тэгэхэд би...

	Аав хувцсаа солив. Ажлын хөх өмд цамцаа тайлж, оронд нь саарал өмд, цайвар цамц өмсөв. Ханхар цээжтэй, том биетэй аав минь ингээд зогсож байхад үнэхээр сайхан харагдана. Баруун чихнийх нь наагуур нэг хэсэг үс угалзлан мушгирсан байна. Би аавынхаа үсний зөвхөн өнгийг нь дуурайсан юм байх аа. Тоогүй дээ. Энэ мушгирсан үсийг нь дуурайдаггүй. Энэ үс нь надад байсан бол эрэгтэй хүнд байснаас хавьгүй илүү зохимжтой байхгүй юу хэмээн бодож суутал

	— Чи надтай цуг манай тариалангийн талбайгаар явах уу? Хоёулаа мотоциклоор явж эндэхийн хүмүүс чухам юу хийцгээдгийг чамд жаахан ч бол үзүүлье гэв.

	Үнэндээ энэ үгийг сонсоод нэг баярласан ч үгүй. Мотоциклоор явахлаар аав урд нь суугаад би хойно нь сундалж орхино. Бас л тухтай ярьж чадахгүй шүү дээ. Мотор дуугараад юу ч дуулдуулахгүй. Аав бас мотоциклоо залж замаа ажиглаж явах хэрэгтэй. Тэгээд ч тариалангийн талбай дээр юугаа хайж явах бил ээ дээ. Боловсорч байгаа тариа, өвсийг нь хадчихсан тал хоёр л байгаа биз. Гэлээ ч гэсэн аавынхаа урмыг хугалахгүй юм шүү гэж бодоод

	— Та намайг аваачиж үзүүлбэл...гэв.

	Аавыг гараашнаас мотоциклоо гаргахад нь тэнд нь мотоциклд угсардаг шаахай харагдлаа. Жаал хүү Томасыгоо л авч явж байх гэж аав энэ шаахайг авсан байх даа. Би жаахан байхдаа мотоциклоор явж ерөөсөө үзээгүй. Тэгэхэд аав мотоциклгүй байсан л даа. Харин одоо нэг мотоциклтой бас нэг хүүтэй болжээ. Надад атаархах, бас энэ хүүгээс аавыгаа харамлах сэтгэл төрнө. Энэ хүүгийн хувьд бол юм бүхэн минийхээс хавьгүй илүү дээр байх болно. Хэрэв тэр инженер болъё ч гэсэн болж л орхино.

	Аав намайг гараараа дохин сундал гэв. Бид хоёр эхлээд тосгоны чулуу шигтгэсэн овон, товонтой замаар даган явснаа хээрийн зам руу оров. Өргөн дугуйтай трактор явсан, хотгор гүдгэртэй зам юм. Өөд уруу гаран бид хоёр энэ замаар давхин явна. Аав энэ замаар, бусад жолооч нар цардмал замаар явах адил найдвартай ажиггүй явна. Аав замынхаа зүүн, баруун гар талыг ээлжлэн дагаж тааралдах бартааг урьдаас тойрч гарах ажээ. Хоёр хажуугаараа өндөр эрэг бүхий гүнзгий замын голд аав мотоциклоо зогсоогоод, намайг буулган:

	— Нааш ир, миний охин. Одоо миний чамд үзүүлэх гэж байгаа энэ зүйл бол урьд өмнө чиний үзээгүй зүйл гэлээ.

	Би хоёр талаар нь өвс ургасан замаас зүүн баруун тийш ээлжлэн харав. Оргил дээр ургасан шинэс модны өнгө хувирч байв. Бид хоёр дээш өгслөө. Аав дээшээ өгсөх зуураа:

	— Бид хоёр цааш нь мотоциклоор жаахан өгсөж болох байсан боловч эндээс харахад тун ч сайхан харагддаг юм гэлээ.

	Түдэлгүй бид хоёр их тариалангийн талбайн захад ирлээ. Тарианы түрүү цайран гялалзаж, саатай торго мэт харагдавч, гар дээрээ авч имрэхэд хатуу бөгөөд шил мэт дуугаран бяцрах ажээ.

	— Өвөлжих арвай, энэ бол бидний хамгийн том бахархал. Өнөөдөр тариагаа хурааж эхэлсэн юм. Нааш ир, миний охин хэмээн аав намайг дуудав.

	Би аавыг даган явав. Аав заавал л тэгж комбайн дээрээ очих хэрэгтэй байсан юм бол надад зүгээр л түүнийгээ хэлэхгүй, би ямар чаргуулдаад байх юм биш. Надтай зүгээр л тариалангийн талбай дээгүүр зугаалах гэж байгаа юм шиг гардаг нь ч юу бил ээ дээ хэмээн би бодож явав.

	Бид хоёр шингэн модон ой даган явсаар өргөн ширэнгийн захад хүрч ирлээ.

	Одоо би аавын яагаад чухам энд зогссоны учрыг оллоо. Бид хоёр нэлээд өндөр газар зогсоно. Бидний урд их тариалангийн талбай дэлгэгдэн цаад зах нь ногоон талд залган замхарна. Тээр доороос олон том машинууд шатлан нэг эгнээ болоод нисэх галуун цуваа мэт өгсөн айсуй.

	— Энэ найман комбайн бол таван аж ахуйн нэгдлийн өмч юм. Тавуулаа хамтран ажилладаг юм. Манай аж ахуйн нэгдэл зөвхөн нэг комбайнаар бол энэ тариагаа хураахад хэдэн өдөр хэрэгтэй байсан юм. Одоо тэгвэл бид ингэж хамтран ажиллаад өнөө орой гэхэд л хураагаад дуусгачихна. Тэр замаар ирж яваа ачааны хоёр машиныг чи харж байна уу? Эхнийхээ ачааг аваачиж буулгачхаад ирцгээж байна хэмээн аав надад тайлбарлан ярив.

	Би тэр хоёр машиныг өнгөцхөн харав. Энэ ч тэгтлээ миний сонирхлыг татсангүй. Харин тэр ирж яваа найман аварга том машин л миний сонирхлыг өөрийн эрхгүй татна. Ногоон захтай алтан шар хөнжил мэт энэ сайхан талбай дээр тэр найман машины хөврөх нь үнэхээр сайхан ажээ. Дээр үеийн тариа хураалт дээрх шиг ч биш. Энэ бүхэн илүү сайхан ажээ. Эхний комбайнуудыг хүрч ирэхэд аав тосон очиж жолооч нартай нь уулзав. Нөгөө хоёр ачааны машины нэг нь комбайны хажуугаар зэрэгцэн ирэхэд комбайнд хураагдаж байсан тариа машины гүнзгий тэвшинд шаагин асгарлаа.

	Аав түдэлгүй буцаж ирэн, миний мөр дээр гараа тавин дуугүй зогсов. Ийнхүү аав бид хоёр тариалангийн талбайн захад зогсон комбайнуудын түрүүчийнх шигээ шатлан эгнэсээр шинэ замаар буцаад уруудан явахыг ширтэнэ. Тэгснээ аав надаас:

	— За, сайхан байна уу, миний охин? Одоо хоёулаа Шведенберг уул руу гаръя. Тэндээс бидэнд бүр ч их зүйл харагдана хэмээн нэмж хэлэв.

	Аав нэг нарийхан замаар өгсөн явна. Бидний явж байгаа замын хоёр талаар тариа халиуран долгиолно. Зарим нь арай боловсорч гүйцээгүй ногооноороо байна. Би энэ талбай дээгүүр уулсыг ширтэн явав. Уул яг бидний өмнө залган харагдана. Бидний зам улам улам өгсүүр болж байгааг би сая л мэдлээ. Гэтэл яг энэ өгсүүр замын дунд нэг жаахан хонхор байна. Тийм ээ үнэхээр нэг жаахан хонхор юм шүү.

	— Чи тэгээд аягач болох юм уу? хэмээн аав надаас гэнэт асуув... Аав үүнийг Мюллер багшаас дуулаа юу, аль эсвэл ээжээс үү? Тэгвэл намайг аягач болох дургүйг бас л мэдсэн байх аа даа. Мюллер багш бол хэлсэн л байх ёстой. Харин ээж бол хэлээгүй ч байж болох юм.

	Аав миний бодлыг гадарлав бололтой гэнэт зогсоод намайг ширтэв.

	— Ээж чинь чиний л төлөө гэж байдаг юм. Тэгээд ч чамд их найдлага тавьдаг юм хэмээн аяархан нэмж хэлэв.

	— Магадгүй гээд би цааш нь түргэн алхах зуураа:

	— Би аягач болох гээгүй, харин нэг дур татсан техникийн мэргэжил л эзэмших гэсэн юм. Та ч гэсэн бас механикч шүү дээ. Харин би бол арай нарийн механикч болох гэсэн юм. Тэгээд хожим нь инженер ч болж болох юм. Аймгийн төвд том үйлдвэр байна. Тэнд ажиллавал цааших зам маань нээгдэх юм.

	Аав хэсэг зуур чимээгүй явснаа алхаа нь удааширч яльгүй ядрав бололтой.

	— Чи энэ тухайгаа ээждээ ярьсан уу? гэв.

	— Ярьсан, гэхдээ ээж намайг өөрийнхөө л байгаа газраас хол явуулахгүй гэнэ. Аягач хийвэл намайг талхны захад хурдан хүрнэ ч гэж бодож байж болох юм гэхэд минь аав:

	— Тэр ч үгүй байлгүй. Ээж чинь тийм хүн арай биш шүү. Харин өөр шалтгаан байж болох юм хэмээн өгүүлэв. 

	Одоо тариалангийн талбай дуусаж, ургамал эхлэв. Жаахан байхдаа би нэг удаа ийм өргөст бутанд хөлөө шалбалж бил ээ. Аав ээж бид гурав дугуйгаар салхинд гарцгааж явсан юм.

	Би аавын урд сундалж явсан. Тэгээд бид гурав дугуйгаа модон доор тавин сууцгааж, ээжийг замын хүнсээ задлах зуур би гүрвэл хөөн явсаар нэг мэдэх нь ээ энэ өргөст бутан дотор орчихсон байж бил ээ. Тэгээд айн чарлахад минь аав хүрч ирээд намайг мөрөн дээрээ суулган явж бил ээ.

	— Санаж байна уу, аав аа? гээд би нөгөө бутыг заав. 

	Аав үүнийг санаж байна. Тэр байтугай миний мартаж орхисон зарим зүйлийг ч надаас илүү мэдэж байдаг байна. Аавыг ярин алхахад нь би түүнийг сугадаад одоо л аав маань охиныхоо том чадалтай аав нь ахин болж, би түүний булбарай охин нь болсон мэт санагдана. Өөрөө жаахан охин байгаад том сайхан аавыгаа даган явах гэдэг яасан сайхан юм бэ? гэж бодон алхтал аав:

	— Одоо миний охин насанд хүрч өөрийн шийдвэрлэх асуудалтай болжээ. Чамайг хүсвэл би ээжтэй чинь ярьж өгч болох юм гэлээ.

	— Та өөрөө ганцаараа шийдэж болохгүй юм уу? Би танд сургуульд сурах тухай гэрээ авчирч өгвөл та гарын үсэг зурж болдоггүй юм уу? хэмээн намайг асуухад:

	— Тэгж болохгүй ээ, Дөрте минь. Би зөвхөн ээжтэй чинь л ярьж болох юм. Түүнээс биш өөрийг нь төлөөлж шийдэж болохгүй. Хэрэв болох ч байсан би тэгэхгүй. Үүгээрээ би ээжид чинь тус болж чадахгүй хэрэг гэв. 

	Би амаа жимийн явав. Юу ч гэж хэлэх билээ дээ. Бид хоёр чимээгүй зэрэгцэн алхацгаана. Зам маань тэлэн, бут сөөг дайралдаж байлаа. Бидний урд саарал хөвд ургасан чулуу шороо бүхий уулын орой үргэлжилнэ. Энэ бол Шведенберг уулын оргил юм.

	Би гараараа саравчлан нар туссан талыг ширтэж зогсоно. Тариалангийн талбай тээр доор харагдаж байна. Бас ногоон зүлэг, мөн тээр тэнд тэнгэрийн хаяанд гүн хөх ой мод харагдана. Уулын хормой тариалангийн талбай дээр нөгөө найман комбайны явж байгаа нь газар явж буй цох мэт ажээ. Арай цаахна нь тосгонууд, түүний улаан дээвэр бүхий байшингууд тэрчлэн саарал хөх сүмийн оройнууд харагдаж байна. Эдгээр тосгонуудыг би амандаа тоолж зогсов.

	— Арван нэгэн, арван нэгэн тосгон эндээс харагддаг юм. Бас арван нэгэн тосгоноос Шведенберг уул харагддаг юм. Харин бид хоёр бол тосгоноос харагдахгүй. Тэндээс харахад бид хоёр нүдэнд өртөхгүй шүү дээ хэмээн аав надад хэлэв. Аав эргэн тойрон бут ургасан чулуун дээр хөлөө тавиад алсыг ширтэн зогсов. Тэгснээ надад хандаж:

	— Бид хоёр яагаад салсан тухай ээж нь чамд ярьсан уу? гэв.

	— Та хоёр тусдаа амьдарч байсан тухай л ээж надад ярьсан. Ээжийн тантай цуг яваагүй нь тэгээд буруу юм уу?

	— Тийм ч байж болох юм, бас үгүй ч байж болох юм. Гол нь миний л буруу байсан байх.

	— Та уул нь томилолтыг хүлээж авахгүй гэх байсан юм. Тэгээд бидэнтэйгээ цуг байх байсан юм. Тэгсэн бол дээр байхгүй юү.

	— Үгүй ээ! хэмээн аав эрс шийдмэгээр хэлээд цааш нь үргэлжлүүлэн: — Миний тосгонд ирсэн явдал бол зөв байсан. Гурван жил би энэ тосгоны дарга байсан юм. Энэ бол хүнд хэцүү ч гэсэн чухал онцгой жилүүд байлаа. Намайг анх ирэхэд энэ тосгон их хоцрогдмол, тэгээд ч ихэнх тариачдын шинэ аж ахуйн талаарх төсөөлөл бас хоцрогдонгуй байв. Өнөөдөр ийнхүү таван аж ахуйн найман комбайн хамтарч ажиллана гэдэг санаа аяндаа өөрөө бий болоогүй юм. Үүнийг бий болгохын тулд шаргуу, уйгагүй тэмцэл орсон юм. Энэ бүхэнд би өөрийн хүч, хувь нэмрийг оруулсан юм. Юманд улайран ажиллах гэдэг юу болохыг миний охин мэднэ шүү дээ. Тэгээд ч би их зүйлийг сурсан юм гэв.

	— Та уул нь дархныхаа ажил дээрээ л үлдсэн сэн бол зүгээр байсан сан. Гадаа хөдөө очиж хөөцөлдөх ажилд өөр хэн нэг хүн, тухайлбал Серафин гуай явж болох байсан шүү дээ.

	— Дөрте минь, чи тэнэг юм ярьж байна. Серафин гуай чинь тэгэхэд намын үүрийн нарийн бичгийн дарга байсан юм. Тухайн үедээ үйлдвэртээ надаас илүү чухал хэрэгцээтэй хүн байсан юм.

	— Та хоёр яагаад муудалцсан юм, та нар чинь сайн найзууд байсан шүү дээ. 

	Аав бид хоёр өнгө муутай тачирхан хөвд өвсөн дээр зэрэгцэн сууцгаалаа. Аав хуурай газраас бараг хатчихсан модлог нэг өвсийг зулгааж аван таслах аядав. Миний гар дээгүүр борооны хорхой явж өнгөрөв. Би аавын гар дахь модлог өвсний хугарах чимээг чагнан сууна. Аавын гар нөгөө модлог өвсийг хугачин сууснаа дараа нь өвсөн дээгүүр санаандгүй буцааж хаялаа.

	Намайг хариу хүлээж байгаагаа бүр мартчихсан хойно аав түдгэлзсээр

	— Серафин, ээж бид хоёрыг чинь салахад дургүй байсан юм л даа. Ээж бид хоёрын чинь ахин хооронд нь эвлэрүүлэх гэсэн юм. Тэгээд дараа нь Эдит бид хоёрыг хүүхэдтэй болж байгааг дуулаад тэрээр бүр ч бухимдсан юм. Би ч бас эмзэг байсан болохоор хэрэлдэж орхисон юм.

	— Та тэгэхэд үнэхээр ч тэргүүний хүн байж чадсангүй шив дээ гээд би зориглож, зориглож өөдөөс нь эгцэлж хараад: — Тэгэхэд та намайг гэж даанч бодсонгүй юу? гэв.

	Аав босоод суниав. Түүний сүүдэр өндөр болсон нь харагдана. Би даган боссон боловч хажууд нь очсонгүй. Гутлынхаа хоншоороор тачирхан ногоотой газар зуран зогслоо. Аавын амьсгаагаар нь би бухимдсаныг нь мэдэв. 

	Гэтэл аав:

	— Миний бодож байсан ганцхан хүн бол Дөрте минь чи л байсан. Ертөнцөд миний уучлалт гуйх ёстой хүн бол чи л байгаа юм. Тэгэхдээ би хэлж зүрхлэхгүй байна. Хэлж зүрхлээгүй ирсэнд минь уучлаарай, миний охин гэлээ.

	Аав эргээд хол, хол алхан уулнаас буув. Би нэлээд зайтай араас нь даган явна. Нэлээд алхсаны дараа аав зогсон эргэж хараад хүлээж байснаа намайг гүйцэн ирэхэд гараас минь бариад

	— Аав чинь ч гэж хачин хүн шүү дээ. Тэр ч байтугай залуу эмэгтэй хүнд тал засаж аятайхан үг ч хэлж сураагүй шүү.

	Аав энэ үгийг тоглоом шоглоомоор биш үнэн санаанаасаа хэлэв бололтой.

	Намайг сэрэхэд тосгонд өглөөний наран аль хэдийн мандчихсан байдаг юм байна. Хажууд нөгөө жаал хүү ирчихсэн гүйж байлаа. Эдит гал зууханд өглөөний цай бэлтгэж байна. Би хамгийн орой сэрсэн тул яаран хувцаслаж эхэллээ.

	Энэ удаа эднийх ерийн заншлаар хоолны том ширээг тойрон сууцгааж, өглөөнийхөө цайг ууцгаав. Өчигдөр намайг зочин гэж хүндэтгэж тусгай ширээнд суулгаж цайгаа ууцгаасан ажээ. Өнөөдөр бол би хэдийн эдний хүн болжээ. 

	Тосгоны жижиг сүмийн хонх дуугарч байна. Тосгоны зарим өндөр настнууд жижигхэн судар ном сугавчлан сүмийн зүг алхан өнгөрцгөөнө. Аав ч бас явлаа. Гэхдээ сүм рүү биш, нэгдлийн захиргаа руу явлаа. Тэд өнөөдөр ажиллах гэнэ. Өнөөдөр тэнгэр сайхан байна. Ийм сайхан өдрийг тэд алдаж болохгүй л дээ. Үүний дэргэд үйлдвэрийн ажилчид хавьгүй амар юм. Ядаад тэд бүтэн сайн өдөр амарчихна. Тэгээд их юм хийнэ.

	Үүнийг эдэнд хэлбэл үр тариа хураах чухал ажил, тариачдын бахдал гавьяа энэ тэр гээд л зөндөө юм ярьж гарав. Эд нар тэгээд л өөрсдийгөө дөвийлгөж гардаг улс даа. Үйлдвэрийн ажилчид ч гэсэн бас төлөвлөгөөгөө биелүүлэхээр чармайдаг хүмүүс хэмээн бодож суув. Эдит инээмсэглэн намайг зөвшөөв. Үнэнээсээ бас ингэж бодож байгаа юм болов уу? Би мэдсэнгүй.

	Эдит гал зууханд юм хийж би өрөөндөө үлдэв. Надад бараа болог гэсэн бололтой бяцхан хүү Томасыг цуг орхилоо. Эдит бид хоёрыг хоёулхнаа байвал амархан дасацгаана гэж бодсон бололтой.

	Гэвч энэ бол эндүүрэл юм. Надад энэ жаалтай үерхэх ямар ч хүсэл алга. Би хүлээн авагчийг залгасан боловч дуугарсангүй. Эд нар үүнийг яагаад засуулдаггүй юм бол хэмээн бодох зуур хаалгаа жаахан онгойлгож завсар гаргаад: 

	— Энэ хүлээн авагч бүр эвдэрчихсэн юм уу? гэвэл

	— Мэдэхгүй, дуугарахгүй болоод нэг долоо хоног өнгөрч байгаа юм даг гэв.

	— Би задалж үзэж болох уу? хэмээн намайг асуухад хэсэг чимээгүй байснаа хаалганы завсраар шагайн

	— Чи тэгээд засаж чадах уу? гэв.

	— Өөрийнхөө нэг муу хүлээн авагчийг бол ч хэд дахиад л дуугаргаж дөнгөсөн л дөө. 

	Эдит хэсэг зуур бодолхийлж байснаа

	— Оролдмоор байвал яах вэ, тэг л дээ гэв.

	Миний хамгийн сонирхсон зүйл бол хүлээн авагчийн доторхыг задалж үзэх явдал байв. Ай даа. Энэ хайрцаг дотор сонирхолтой зүйл тун их байна даа. Эхлээд би гал хамгаалагчийг авч үзэв. Үүнийг шатчихсан юм байх гэж бодсон юм. Би гал зууханд орон гал хамгаалагчийг эрхий ба долоовор хуруугаараа хоёр талаас нь барин харах зуураа

	— Танайд өөр сэлбэг бий юу? Аль эсвэл үүнийг сэлбэдэг юм бил үү? хэмээн асуув. 

	Эдит намайг өөрийнхөө бахдал болсон энэ явдлыг бүтэлгүй болсныг дорхноо ойлгож, гал хамгаалагчийг зэрвэсхэн харснаа:

	— Шүүгээний зүүн талын шургуулгад үз. Тэнд л янз бүрийн юм байдаг юм. Гал хамгаалагч байж юу магад гэв.

	Би нэг шинэ гал хамгаалагч олоод сольж хийв. Одоо хэдийгээр нүүрэн талын хуваарь гэрэлтэж эхэлсэн боловч дуугарсангүй. Одоо би гэмтлийг нь л олох хэрэгтэй болж дээ. Ямар ингээд бууж өгөлтэй биш, нэлээд хайсны эцэст нэг жижигхэн утас салсан байхыг ажиглалаа. Үүнээс л болж байсан бололтой. Одоо үүнийг нь залгаад гагначихаар ажиллах байх.

	Ахиад л би гал зууханд орж

	— Танайд гагнуурын жижиг алх, цайр бий юу? хэмээн Эдитийг шалгаалаа.

	— Боль боль цаашаа. Хөгжим сонсох гэсэн юм бол би айлаас радио гуйгаад ирье хэмээн өгүүлэв.

	Би ямар зөвхөн хөгжим л сонсох гэсэн юм биш.

	Эдит уул нь миний л аяар байх гэсэн бололтой.

	Эдит гудамд байгаа нэг шүүгээ уудлахад хажууд нь зогсож байсан би гагнуурын алхыг түргэн олж харав. Би юу юугүй шүүрч аваад

	— Баярлалаа гэв.

	Хагас цаг болсны дараа энэ радиогоор явж байгаа бүхэл нэвтрүүлгийг барих боломжтой болов. Би багаж хэрэгслээ хураагаад, хөгжим зөөлхөн тавьж, бодол болон суулаа.

	Надаас жаахан зайдуу зогсоод ажиглаж зогссон Томас тэндээ хивсэн дээр суугаад тоглож эхлэв.

	Би аавын номын сангаас нэг ном авч уншилгүй дэмий л хуудсыг нь эргүүлж суулаа. Уншсан ч үгүй. Би зүгээр Томасыг харахгүй л байхын тулд ингэж суухгүй юу.

	Хэдэн мөч хугацаа өнгөрсний дараа жаал маань тоглохоо больж намайг ая тал засах мэт ширтэн зогсов. Өөрийг нь хармагц л инээх шинжтэй зогсож байна. Би түүнийг харсан ч үгүй. Энэ маань над өөрт минь ч гэсэн тийм аятай биш санагдана. Хэсэг зуур болсны дараа Томас их л төвөгтэй маягаар тоглоомон морио хүзүүнээс нь барин авчирч миний өвөр дээр хаяад

	— Май гэлээ.

	Би морийг нь авч ширээн дээр тавилаа. Тэгээд бас юу ч дуугарсангүй. Жаал маань ямар нэгэн хариу хүлээх мэт дуугүй зогсоно. Магадгүй энэ хүүхдийг юм өгөхөөр нь баярлалаа гэж хэлж заншуулсан ч байж болох юм. Гэвч би баярлалаа ч гэсэнгүй ердөө дуугүй л байна. Мань эр тоглоом руугаа эргэн очоод бас л нэг юм авчирч над өгөн

	— Май гэв.

	Энэ удаа мань эр хөл, гартай байхдаа хүүхэлдэй байсан болов уу гэмээр юм авчирч миний өвөр дээр хаялаа. Нялх хүүхдийн царайтай юм. Угааж тордмоор болсон юм байна даа хэмээн бодох зуураа энэ зэрэмдэг болчихсон хүүхэлдэйг бүр удаан ширтэн суув. Гэтэл Томас бас л нэг юм авчраад гурав дахь удаагаа надад өгөн

	— Май гэв.

	Энэ удаагийн түүний авчирч ширүүхэн шиг өвдөг рүү шиддэг зүйл бол түүний хамгийн хайртай тоглоомон бамбарууш юм. Энэ нь тэр ч байтугай эсэн мэнд үлджээ. Нүүр толгой нь л жаахан больж, чихнийх нь дотор талын өнгөөр л анх шар өнгөтэй байжээ гэж мэдэж болохоос биш одоо бол толгойноосоо аваад хөл хүртлээ нэг саарал халтар юм л болжээ. Би түүнийг нь аваад

	— Паа, баа, баа гэлээ. 

	Гэтэл мань эр хамгийн сайхан үгээр бамбаруушийг нь өхөөрдөн магтсан мэт баярлан мишээлээ.

	Би ахиад л «Баа, баа» гэв. 

	Сонин юм шүү, хүүхэд бүхэн л энэ үгийг ойлгоцгоодог юм. Томас ч бас ойлгов бололтой. Жижигхэн булцгар гараа улаан якийн өмдөндөө арчаад өөрөө нэг ажигласнаа өөдөөс сарвайв. 

	Харахгүй юу би цэвэрхэн байгаа биз дээ л гэж байгаа бололтой. Тэгээд намайг чухам яаж ширтэж байна гээч, яах аргагүй өрөвдмөөр шүү.

	— За, нааш ир дээ аргат минь хэмээн би түүнийг дуудав. Өөдөөс сарвайсан гараас нь авч энэ хөөрхөн жаал хүүг би өвөр дээрээ суулгалаа. Томас хоёр гараараа миний хүзүүнээс тэврэв. Бид хоёр ингээд л өрөөндөө алхав. Энэ нь надад сайхан ч юм шиг, уйтгартай ч юм шиг санагдана. 

	Бид хоёр цонхны наана хацраа нийлүүлэн зогсож цонхоор бүтэн сайны өдрийг ширтэнэ. Гадаа тун халуун бүгчим байгаа бололтой, халуун салхи орж ирж байна.

	Гудамж хөндлөн огтлон аав ирж явна. Тэрээр нэг гартаа сүүний сав, нөгөө гартаа нэг сонин барьжээ. Нээлттэй цонхны наана зогсож байгаа бид хоёрыг аав харсан боловч толгой ч дохисонгүй, инээмсэглэсэн ч үгүй өнгөрөв. Тэр тун ууртай яваа бололтой.

	Баастай бурхныг нь өвөр дээрээ авлаа гэж дургүй нь хүр ээ юм болов уу? хэмээн бодож хүүхдийнх нь булцгархан гарыг хүзүүнээсээ түргэн салган, хүүхдийг нь шалан дээр буулган хаалгаа онгойлгож аав руу нь түлхэн гаргав.

	
-- 36 --

	— Би огт ойлгохгүй юм. Яахлаараа очиж очиж чи тэр сайхан сэтгэлтэй хүнийг хувиа бодсон хар муу санаатай хүн мэтээр бүхэл бүтэн хот, хотол олны өмнө толилуулдаг бил ээ. Тэр чинь тийм ч хүн биш шүү! хэмээн аав уурсан хэлэв.

	Би түүний ийнхүү гэнэт уурлахад цочисхийн:

	— Би ерөөсөө юу ч ойлгохгүй байна, аав аа! Би ямар хэрэг хийсэн юм бэ? гэв.

	Аав гартаа барьж ирсэн хуйлаастай сониноо над руу өгөөд

	— Май, энэ! гэв.

	Ерийн л нэг хар үсгээр бичсэн жирийн л нэг сонин байлаа. Би дэмий гайхасхийн түүнийг ширтэнэ. Том үсгээр бичсэн гарчгийн нь доогуур хөх зураас байна.

	Аав:

	— Лоренц гэдэг чинь хэн бэ? «Охиндоо огт санаа тавьж хайхардаггүй, охиныхоо санаа бодлыг ойлгодоггүй, эжийдээ гомдон шөнийн гүн харанхуйд нуурын захад яах учраа олохгүй чамайг ганцаараа гиюүрэн явахад чинь» энэ хүн дайралдсан хэмээн бичсэн байна.

	— Тэр хүн бич ээ юү? хэмээн асуугаад би дотроо Лоренцийн ч зөв л дөө гэж бодлоо.

	— Чи энэ бүхнийг түүнд ярьсан юм уу? хэмээн аав асуугаад надад сониныг дэлгэн өгч, — Май сайн унш, энэ бүхнийг чи тэр хүнд ярьсан эсэхээ дараа нь надад хэл! хэмээн нэмж хэлэв.

	Би сонины бараг хагас нүүр дүүрэн өгүүллийг уншин суув.

	Тийм ээ, би Ц. Дөрте охины түүхийг өөрөөр хэлбэл өөрийнхөө байдлын тухай, ээжтэй миний үл нийцэх байдлын тухай, биднээс аль хэдийн салж явсан аавынхаа тухай өөрийнхөө санаа зовнил, техникч болох гэсэн их хүслээ энэ өгүүллээс уншив.

	Харин Лоренц үүнийгээ аятайхан болох найдвартайгаар төгсгөжээ. Ээж маань л жаахан явцуу үзэлтэй эмэгтэй мэтээр дүрслэгджээ. Энэ ч миний буруу л даа. Энэ нь надад эвгүй санагдана. Гэхдээ би тэгэхэд нэлээд уурласан байсан юм. Би өөрийгөө зөвтгөхийн тулд:

	— Ээж намайг алгадсан юм чинь гэв.

	— Зүгээр байхад чинь үү? гэв. 

	Би хариу дуугарсангүй.

	— Дөрте минь, чи ээждээ буруу хандсан байна хэмээн аав надад хэлэв.

	— Би... ээжид үү?

	Юм бүхэнд л би буруутай. Надад бол хэн ч буруугүй байх хэрэгтэй болж байна уу. Тийм үү? Бусад айлын ээжүүд үр хүүхдийнхээ төлөө бүх хүчээ зориулж байхад, минийх л гэхээрээ үгүй, би л түүний төлөө харин хүчээ зориулж, хүслээ орхих гэж үү? Ямар эрхтэй болоод ээж үүнийг надаас шаарддаг юм бэ? Ингэхэд ертөнц дээр мэндэлсэн нь миний буруу биш шүү дээ. Харин нэгэнт ертөнц дээр хүн болсон болохоор би зохих эрхээ эдлэх хүсэлтэй байна.

	Та нар миний эцэг, эх болсны хувьд бусдын адил бас үүрэгтэй л байх даа. Та нарт үүргээ биелүүлж байгаа юм алга. Намайг аянд нь тавьчхаад үргэлж л номхон хүлцэнгүй, дуулгавартай байхыг шаардаж байгаагаас өөр юм алга. Би үүнийг удаан тэвчишгүй. Та бол өөрийнхөө мөрийг хөөгөөд алга болсон. Ээж болохоор өөрийнхөө л зоргоор аашилна. Ингэхлээр би ядахдаа өөртөө таалагдсан зүйлээ хийж болохгүй гэж үү.

	Аав намайг гайхсан байдлаар сүрхий ажиглаад, бараг л үг бүхнээ онцгойлон

	— Би чамайг төдий л сайн мэдэхгүй юм. Харин ээжийг чинь бол сайн мэдэж байна. Тийм ч учраас би ээжийг чинь эрхбиш үндэстэй л юм хийж байгаа байх гэж бодож байна.

	— Таны үндэстэй гэж бодох надад ямар тустай юм бэ? гэх зуураа би нэг зөөлөвчтэй хүнхэр суудалд суулаа. 

	Аавтай ч бас ярьж болдоггүй юм байж. Эд нар ер нь надаас ямар нэг зүйлийг нууж байгаагаас гараагүй дэг ээ.

	Аав ахиад л өрөөндөө хойш урагш холхино. Гэхдээ яаралгүй тайван алхаж байна. Аав өнгөрснөө гүнзгий эргэцүүлэн бодож буй ажээ. Тэрээр алхах зуураа үргэлжлүүлэн ярьсан нь:

	— Чи ээждээ тун ч буруу хандсан байна. Би цааш нь юм ярих эсэхээ мэдэхгүй байна. Ээж бид хоёр чинь салахдаа нэг зүйлийг тохирч, би бас амласан тал бий. Би энэ үгээ хадгалах гэсэн юм. Гэхдээ чамайг ээждээ ийм янзаар хандаж байгааг харж сууж би тэвчишгүй. Ингэхлээр үгээ хадгалах нөхцөл надад алга байна. Үүгээрээ чи намайг тун хүнд байдалд орууллаа. Чухамдаа ийм нөхцөлд дуугүй сууж нууц хадгалахаар үнэнийг гарган хэлж сэтгэлээ амраасан нь дээр мэт санагдана. Ээж чинь намайг үүнээс болж хэзээ ч уучлахгүй байж болох юм. Гэхдээ би өөрийг нь бодож хэлье.

	— Дөрте минь, чи ээжээсээ гараагүй юм. 

	Би аавыг гайхан ширтэнэ. Ердөө ч ойлгогдох биш. Би ертөнцөд хүн болж төрсөн атлаа ээжээсээ гараагүй байхдаа яадаг юм бэ? Тэгээд ч ээж миний охин дөнгөж гараад хэд хонохдоо тийм байсан. Эхээс гарахдаа тийм өнгийн үстэй байсан энэ тэр гээд л зөндөө юм ярьдаг. Намайг тэгэхлээр арай энд тэндээс олоогүй баймаар юм даа. Хэн нэг хүний хүүхдийг бол хаанаас тийм сайн мэдэх вэ дээ хэмээн бодох зуураа аавыг ширтэн, толгой сэгсрэв.

	— Тийм ээ, охин минь. Энэ бол үнэхээр үнэн зүйл шүү гэв. 

	Аавын дууны өнгө, царайг нь ажихад худлаа хэлж байгаа болов уу гэж эргэлзэхээр юм огтхон ч алга.

	— Ядахдаа та тэгээд миний жинхэнэ аав мөн үү? хэмээн би хүчлэн асуулаа. 

	Аав бас л тов тодорхой, огт эргэлзэхээргүй дууны өнгөөр:

	— Үгүй! гэсэн хариулт өглөө. 

	Гэвч аав өөдөөс ирж, миний үсийг зөөлхнөөр илэн

	— Би чиний жинхэнэ аав биш ч гэсэн чи бол миний охин мөн шүү, охин минь хэмээн аяархан өгүүллээ. 

	Би тун ч тэссэнгүй эхэр татан уйллаа. Аав ч намайг уйлахад саад болсонгүй. Жаал тайвширсан хойноо би ааваас:

	— Аав аа, та надад бүгдийг ярьж өгөөч гэв.

	Аав тайвширсан байдлаар амьсгаа аваад

	— Чи намайг сая аав аа гэлээ. Бид хоёрын хооронд ийм л хэвээр үлдээсэй гэж би бодож байна хэмээн миний хажууд суун: — Ээж чинь нэг осолд гэмтсэнийг чи мэднэ шүү дээ гэв. 

	— Намайг төрөхөөс өмнөхөн үү? Тийм ээ. 

	Би хэлчихсэн хойноо тийм ч байх ёсгүй дээ хэмээн бодов.

	— Чухамдаа юунаас болж гэмтсэнийг чи бас мэднэ биз дээ?

	— Ээж та хоёр нэг эвдэрч нурсан байшин засаж байсан гэдэг байх аа.

	— Тийм ээ, одоогийн та хоёрын байж байгаа байшин шүү дээ хэмээн аав толгой дохин, — Ээж чинь тэгэхэд жирэмсэн байсан юм. Тэгээд ээжийг чинь нэг больницод хэвтүүлж эмчлүүлж мэс засал хийлгэсний дараа эмч хүүхэд төрүүлж болохгүй болсон тухай хэлсэн юм. Ээж чинь тэгээд эмнэлгээс гарахдаа чамайг авчирсан бил ээ. Чи энэ ээжийгээ тэр эмнэлэгт хэвтэж байхад бас тэнд төрсөн юм гэнэ лээ. Чамайг гараад ганц ч хонож амжаагүй байхад жинхэнэ эх чинь нас барсан юм гэнэ лээ. Хөөрхий тэр бүсгүй ганц бие, нас бага хүн байсан гэдэг.

	— Тэгээд миний аав хэн байсан юм бол хэмээн би ааваас асуулаа. 

	Хэдийгээр халуун байсан боловч миний бие хүйт оргих шиг болов.

	Аав үл мэдэг толгой сэгсрэв. Миний асуултад хариу өгч чадахгүй нь тодорхой болов бололтой.

	— Та нар мэдэхгүй юу?

	— Үгүй, ээж чинь дөнгөж л чиний эхтэй танилцсан юм гэнэ лээ. Эмч тэр хоёрыг нэг өрөөнд хэвтүүлсэн юм гэдэг. Магадгүй тэр эмч хэрэв золгүй явдал болбол энэ ээжийг чинь чамайг аваасай гэж бодсон ч байж болох юм.

	Тэгээд л ээж чинь чамайг гэртээ авчирч, бүгд чамайг энэ ээжийнхээ хүүхэд гэж бодоцгоосон юм.

	Зөвхөн Серафин л энэ учрыг мэдэх ганц хүн хэмээн хариулав.

	— Серафин л мэднэ гэнэ гэж би гэнэт дуу алдсанаа Вернер бид хоёрын үерхлийг яагаад ээж тэгтлээ хориглодгийн учрыг би сая эндээс ухаарч мэдлээ. Ээж намайг Серафин гуайгаас энэ нууцыг мэдчихнэ л гэж айдаг байжээ.

	— Аав аа! Би тэгээд чухам хэзээ үүнийг мэдэх ёстой байсан юм бэ? Хэзээ тэр вэ?

	— Энэ талаар чухамдаа бид хоёр тохиролцоогүй юм. Хэзээ ч үгүй байж болох юм. Чамайг тусдаа айл өрх болоход чинь ч хэлэх байсан байж болох юм. Мэдэхгүй байна. Харин одоо би чамд энэ бүхнийг хэллээ. Ээж чинь чи биднийг уулзахыг хориглодгийн учир бас үүнд байгаа юм. Намайг ярьчих болов уу гэж санаа зовдог хэрэг. Харж байгаа биз дээ. Ингэхлээр ээжийн чинь айж болгоомжилдог нь зөв л байж. Одоо би яая гэх вэ дээ. Хөөрхий!

	Аав босоод бас л өрөөндөө цааш, нааш алхаж эхлэв. Хэд алхсаны дараа аав

	— Чиний тэр сэтгүүлч чинь уншигчдыг энэ талаар саналаа ирүүлэхийг хүссэн байна бил ээ. Өгүүллийг уншаад нэлээд хүмүүс ээжийг чинь мэдэхгүй учраас түүний эсрэг маргацгаах болно. Мэдээж хэрэг тэр хүн аль болох л сайн талаас нь бодсон хэрэг. Гэхдээ чамаас эхлээд л бүгд муу ээжийг чинь буруушаавал хөөрхий ээж чинь яаж тэр болгоныг даах бил ээ дээ? 

	Энэ асуултаа аав намайг хариулаг гэсэн шиг орхив.

	Нэг мэдэхэд би ахиад л вагондоо суучихсан явж байна. Цаг мөч ахисаар л... Буудал бүхэн дээр ирэхэд нар улам доошилж, сүүдэр арай урт болсоор байлаа. Хэдэн цагийн дараа чухам юу тохиолдохыг мэдэж болдог сон бол?

	Чухамдаа ээж миний төрсөн эх биш гэдгийг мэдсэнээс хойш ээжтэйгээ ахин нүүр учирна гэхээс айдас хүрэх шиг. Одоо аягүй бол надаас хөндийхөн байя гэж бодох ч юм бил үү... Тэгвэл би ёстой л нэг юу хүссэнээ хийж болно. Үгүй ээ! Тэгэхлээр би хүссэн бүхнээ хийж чадахгүй. Гав ганцаараа, орох орон ч үгүй хаачих бил ээ дээ. Үнэндээ гэхэд надгүй бол ээжид арай ч амар байж болох юм.

	Аж ахуйн хувьд ч арай хөнгөн болох юм. Уул нь надад муугүй л байдаг шүү дээ. Тэр ч байтугай намайг загнадаг ч үгүй шүү дээ. Хоёр жилийн өмнө шинэхэн хивсэн дээр нь гагнуурын алх тавиад түлчихсэн, бас саяхан өөрийнх нь аж байдаг хайртай аягыг нь хагалчихсан. Тэрээр миний төлөө л санаа зовон заримдаа надад сануулга өгдөг. Хэзээ ямагт өглөөний ундаа бэлтгэнэ. Хэрэв шөнө орой ажлаасаа ирвэл намайг сэрээчихгүй юм сан гэж бас аяархан алхана. Сүүлчийн долоо хоногуудад болсон дэмий явдалд бол ээж дангаараа буруугүй л дээ. Би ч гэсэн ээжийгээ яггүй зовоосон доо. 

	Буудал дээр ирээд би Вернерийг хайлаа. Тэр энд ирсэнгүй.

	Мэдээж тэр өчигдөр намайг угтаж авахаар хүлээсэн байх даа. Намайг өнөөдөр ирэх болсныг тэр яаж мэдэх бил ээ дээ.

	Ээж өнөөдөр өглөөний ээлжид гарсан одоо лав гэртээ байх ёстой доо. Орой нь Редманыхан ээжийг урьсан. Тэндээс ээж оройхон ирнэ. Нэг удаа ээж ялимгүй жаахан халчихсан ирсэн сэн. Тэгээд ээж миний өрөөнд орж ирээд шөнө дунд болсныг ч хайхралгүй ярьж сууж бил ээ.

	Гэртээ ойрхон ирээд би хэсэг зуур цонх руугаа харан зогсоно. Нэг цонх нь онгорхой байна. Бусад цонхнуудад нь оройн бүүдгэр тэнгэр тусаж байна. Тагтан дээр байгаа дөрвөлжин савтай цэцгийн цаана ээжийн толгой цухуйж байна. Ээж бараг хөшсөн юм шиг нэг зүйлийг ширтэн байгаа нь харагдана. Мэдээж намайг хүлээж байгаа байх аа.

	Би дээшээ гарч нэг л зүрхэлсэнгүй. Энэ маань айсан, бишүүрхсэн хоёрын аль нь болохыг бүү мэд. Ямар нэгэн юм дотор таглачих мэт болов. Миний амьсгаа давхцан зүрх маань улам ч чанга цохилж эхлэв. Бодож санасан зүйлээ чөлөөтэй ярих нэгэн хүн одоо байдаг ч болоосой доо.

	Аажим алхаж би гэрийнхээ хаалганаас өнгөрөн гарав. Хэдхэн минутын дараа би Серафин гуайн хашааны цэцэрлэгийн хажууд очсон байлаа. Байшингийн үүдэнд хүмүүс сууцгааж байхыг бодоход тэднийд зочид ирсэн хэрэг байх нь ээ. Вернер ердөө харагдсангүй. Тэдэнд мэдэгдэлгүй өнгөрөн гарч нуур луу алхлаа. Тэнд бас л Вернер алга. Найз нарын маань хэн нэг нь ч алга. Хотын цэцэрлэгт нэгэн сандал дээр жаахан суулаа. Миний сэтгэлд өнөөх л нэгэн зүйл эргэлдэнэ. Тухайлбал гэртээ очмоор санагдана. Гэхдээ надад манай гэсэн орох айл байгаа эсэхийг чухамдаа мэдэхгүй юм.

	Үгүй ээ би нэг хүнтэй энэ талаар ярилцах нь зүйтэй юм.

	Мюллер багш цэцэрлэгтээ улаан луулиа янзалж байна. Авгай нь цэцэрлэгээ усалж байна. Хүүхдүүд нь үзэгдэхгүй байна. Бодвол аль хэдийн орондоо орцгоосон дог оо. Тэд унтахаасаа өмнө ногооныхоо талбайд явж байсан бололтой. Хамуураар тэгшилсэн явган хүний зам дээр олон жижиг мөр байна. Цэцэрлэгийнх нь хаалга чахран дуугарлаа. Мюллер багш босож нааш хүрч ирэн,

	— За Дөрте?

	Би хичээл тасалсандаа уучлалт гуйсанд багш ер бусын онцгой юм дуулах мэт намайг гайхан харлаа. Тэгээд санаа зовонгуйгаар:

	— Юу болов? гэлээ.

	— Би аавынд очоод гэхэд багшийн царай дорхноо хувирч царайд нь инээмсэглэл тодрон:

	— Аав чинь тэгээд баярлаж байгаа биз дээ, тийм үү? гэв.

	— Тийм ээ. Тэгэлгүй яах вэ.

	Багш цааш нь юм асуусангүй. Багш бид хоёр яаралгүй алхсаар зүлгэн дээрх ширээ сандал дээр очив.

	Багшийн авгайн хажуугаар өнгөрөхдөө би мэнд дэвшүүллээ.

	Тэр шүршүүрээрээ лиш цэцгийг усалж харагдана. Гар нь нойтон бас үс нь бага зэрэг даахирсан байна. Намайг ирлээ гэж баярлаж байгаа бололтой.

	Багш бид хоёр цаашаа явах зуураа

	— Би харьж нэг л зүрхлэхгүй байна, багш аа! гэлээ. 

	Энэ үгийг хэлэхэд миний нүүр лүү халуу оргих шиг болов. Энэ үгийг хэлснээрээ би ямар нэгэн буруу хэрэг хийснээ хүлээж байгаа мэт санагдав.

	Мюллер багш нэгэн сандал дээр суух зуураа нөгөө сандлыг зааж

	— За суу гэлээ.

	Багш нэгэн янжуур гарган асааж намайг үг хэлэхийг хүлээв. Би хэлэх үгээ олж ядна. 

	— Намайг аав руу явах гэлээ гэж ээж өчигдөр намайг гэртээ цоожлоод явсан. Би оргоод гарчихсан. Тагтан дээр гараад тэндээсээ ойролцоо байгаа далдуу модыг дамжаад газар буучихсан.

	Мюллер багш царайгаа үрчийлгэсэн боловч юм хэлсэнгүй.

	— Түүний урд орой нь ээж намайг алгадсан.

	— Яалаа гэж?

	Би энэ үгийг хариулсангүй. 

	— Мэдээж хэрэг ямар нэгэн юмнаас л болж их уурлаж цухалдаа биз.

	— Магадгүй чи ээждээ туслах ёстой байсан боловч хайхраагүй байж болох шүү дээ. Аргагүй шүү дээ. Ээж чинь өдөр болгон ажиллаж байна. Мэдээж заримдаа их ядарч ирдэг биз. Тэгэхлээр уурлаж уцаарлаж ч болох хэрэг шүү дээ. Тэгээд ямар нэгэн юманд санаа зовдог ч байж болох юм. Чи тэр тухай юм мэддэг үү? Тэр чиний ээж шүү дээ! Эх хүн гэдэг ямагт үрийнхээ сайн сайхны төлөө сэтгэл тавьж байдаг юм. Хүүхдэдээ чухам юу сайн болохыг мэдэхгүй тал хааяа гарвал ч тэдний ч буруу биш шүү дээ.

	Хэрэв чи багшдаа итгэдэг бол бүгдийг ярь л даа.

	"Итгэдэггүй бол би хаанаас л тань дээр ирэх вэ дээ" хэмээн дотроо бодов. 

	Гэвч бодсон зүйлээ гаргаж ярих гэдэг тун амаргүй ажээ. Мюллер багш тэвчээртэй нь аргагүй сонсож байна. Тэр намайг эгцэлж харалгүйгээр үдшийн тэнгэрийг ширтэн сууна. Биднийг ангидаа нэг хүндхэн шиг бичгийн ажил хийхэд л ингэж суудаг сан. Тийм үед багш биднийг яаруулдаггүй юм.

	Миний ярихыг анхааралтай сонсож байгаа багшдаа хэдий баярлавч хаанаас бүгдийг ярьж чадах бил ээ. Вернертэй үерхдэг тухайгаа ганц ч үг хэлж зүрхэлсэнгүй. Харин эртээр шөнө, шөнийн цэнгээний газар очсон, мөн багшийн хаалган дээр орой болсон хойно очиж хонхыг нь дарсан тухайгаа ярилаа.

	— Тэгээд орж ирэхгүй яагаа вэ? Хэрэв тэгсэн бол тэр золгүй өгүүлэл бичигдэхгүй байсан юм хэмээн багш өгүүлэв.

	— Та түүнийг унш аа юу?

	— Олон хүмүүс уншсан. Одоо уншигчид түүгээр чинь ид маргацгааж байна. Хандсан зүйлдээ нийгэм маань ямар их чадалтай болохыг Лоренц андахгүй ажээ. Ихэнх хэсэг нь үр ашгаа өгөх болно. Ээжийн чинь хувьд бол харин нэлээд аягүй байх болно.

	— Багш аа, та мэдсэн үү... гээд би бас л гацчихлаа. 

	Одоо миний энэ хэлэх гэж байгаа үг бол хамгийн хэцүү нь юм.

	— Юу мэдсэн үү гэж?

	— Аав, ээж хоёр минь миний жинхэнэ эцэг эх хоёр биш болохыг... 

	Багш намайг гайхан ширтлээ.

	— Би өнчин хүүхэд юм байна. Намайг төрөөд найм ч хоноогүй байхад энэ ээж маань эмнэлгээс авчирсан юм гэнэ. Үүнийг өнөөдөр аав надад хэллээ.

	Одоо багшийн санаа зовж байгаа нь илт байвч сэтгэлдээ айхавтар биеэ барьж байна.

	— Энэ эмэгтэй бүр багаас чинь эхлэн чиний эх болсон байна. Чамд дандаа төрүүлсэн үр шигээ л хандаж байсан. Би ч гэсэн хэдэн удаа ээжтэй чинь ярьсан. Тэр болгонд ээж чинь чиний төлөө сэтгэл тавьдаг, чамд зүрх сэтгэлээрээ хайртай болохыг мэдсэн. Одоо харин чи л жинхэнэ үр нь болохоо, үнэхээр сайн охин болохоо харуулах цаг болжээ.

	— Энэ бүхний дараа ээж маань намайг гэх болов уу? Аав бол хэвээрээ л байна гэсэн. Нэг зүйлийг би өнөө болтол огт ойлгохгүй юм, багш аа! Та над яагаад аавтай очиж уулзахыг зөвлөсөн юм бэ?

	— Аав чинь чамтай уулзахыг тун их хүсэж байгаа болохыг мэдсэн юм. Тэгээд ч түр зуурын бэрхшээлийг давахад аавыг чинь тусалж чадна гэж бодсон юм. Түүнийг чиний жинхэнэ эцэг биш болохыг би мэдээгүй байсан юм. Мэдлээ ч гэсэн миний бодол өөрчлөгдөхгүй л байсан даа.

	— Тийм ээ, бид мэдэж байна. Харин та надад нэг зүйлийг хэлж өгнө үү. Хүний хүүхдийг өсгөж хүмүүжүүлэх гэж авсан мөнгө, амрах цаг, хүч чадлаа зарцуулсан хүн түүнийгээ ядаад сайхан ааштай, үгэнд ордог байгаасай гэж бодох нь зүйтэй биз дээ. Тийм үү?

	— Үгүй. Дөрте минь, чиний зөв гэж бодож байгаа зүйл бол өөр зүйл шүү. Мэдээж хэрэг ээж чинь чамайг өөр зүйл хариуцаж байгаагийн хувьд чамайг дуулгавартай байхыг шаардаж бололгүй яах вэ. Түүнээс... гээд, — Та хоёрын хоорондох харьцаа одоо өөрчлөгдөхгүй. Гэхдээ чиний амьдарч, харьяалагдаж байгаа нийгэм зүй ёсныхоо эрхийн дагуу чамаас их зүйлийг хүсэн хүлээж байна. Үүнийг ирэх өдрүүдэд манай сонинд нийтлэгдэх хүмүүсийн санал зөвлөгөөнүүд чамд гэрчлэх болно. Одоо зөв чиг барин ажиллахад чиний гол зорилго оршиж байна. Би бас маргааш сургуулийн захиргаатай энэ асуудлаар ярилцана. Би хувьдаа ээж, та хоёрт чинь туслах нь зүйтэй гэж бодож байна гээд Мюллер багш цагаа харснаа: — Дөрте, одоо чи харилгүй болохгүй. Ээжийнхээ амгалан тайвныг алдагдуулж, сэтгэлийг нь зовоох хэрэггүй гээд бослоо.

	— Нааш ир, бид чамайг дөхүүлж өгье гээд багш авгайдаа хэдэн үг хэлэв. Тэгээд гэрээсээ нэг цув авчирч авгайдаа өгөөд цэцэрлэг рүү тавьсан төмөр хоолойны усаар гараа угаалаа.

	Замдаа бид өөр зүйлийн тухай ярьцгаан, Мюллер багш аавын суугаа тосгон, тэндхийн хүмүүс, тэдний ажил хөдөлмөрийн тухай асууж явлаа. Бид байшингийнхаа хаалган дээр ирмэгц харанхуй байгаа цонхоо хараад ээж өнөөдөр айлд уригдсан болохыг санав.

	Би энэ тухай Мюллер багшид хэлээд:

	— Ээжтэй би тэгэхлээр өглөөнөөс наана уулзаж чадахгүй нь гэв. 

	Багш миний гарыг бариад

	— Жаахан зоригтой бай, Дөрте минь. Ээждээ мэнд хүргээрэй. Намайг хэд хоногоос ирж уулзах юм сан гэж байна хэмээн ээждээ хэлээрэй. 

	Би авгайд нь сайхан амрахыг хүсэж өөрт нь баярласнаа илэрхийлээд тэднээс салж шатаар алгуурхан өгсөв.

	Ээж бид хоёр уул нь хэн мартсаныхаа түлхүүрийг үүдэн дэх дэвсгэрийн доогуур хийж орхидог юм.

	Гэвч энэ удаа түлхүүрээ орхисонгүй байна. Ингэнэ байх гэж би огт санасангүй. Би хөшчихсөн юм шиг үүдэн дээрээ зогсоно. Одоо хаачдаг бил ээ хэмээн бодох зуураа санаанд үгүй хонхоо дарав. Түдэлгүй гудамд ээжийн хөлийн чимээ гарахад миний зүрх хүчтэй цохилж эхэллээ. Би байшингийн хүйтэн хана налан зогсов.

	Ээж хаалган дээр гарч ирэхэд царай нь цонхигор, их ядарсан бололтой харагдаж байна. Гэрт гэрэл ч үгүй байна. Ээж маань ийм удаан тагтан дээр гадагш ширтэн суусан юм болов уу? Харанхуй өрөөнд ээж, түүнээс биш хэрхэвч суухгүй хүн юм сан. Ээж сааралтсан дуугаар:

	— Ор, ор гээд ухарч надад зай тавьж өгөв. 

	Би ээжийн хажуугаар өнгөрөн гудмаар алхан онгорхой байгаа сууцны өрөө рүү орж гэрлээ асаав.

	Ширээн дээр хоёр хүний оройн хоол аягалан тавьжээ. Ширээний голд хүрэн ваартай бөөрөлзгөнийн шүүс, бас хажууд нь цэцгийн саванд гурван ширхэг сарнай цэцэг хийж тавьжээ.

	— Би хоолоо бэлдээд хүлээж байсан юм. Чи оройтож ирлээ гэв. 

	Ээж ядарсан царайгаар надаас хариу хүлээх мэт харж сууснаа:

	— За, за чи минь ирснээс л хойш яамай даа хэмээн нэмж хэлэв.

	Миний хоолой дээр ямар нэг юм тээглэчих шиг болоод огт юм хэлж болох биш.

	— Өлсөж байгаа биз дээ? хэмээн ээж найрсгаар өгүүлэв. 

	Миний нүүрэн дээгүүр нулимс өөрийн эрхгүй бөмбөрөн ирэхэд би шалавхан арчив.

	— За, за огт юм хэлээгүй байхад уйлах нь уу? гээд ээжийг таваг засаж тавихад нь би гараа угааж ирээд урьдын адил суудалдаа суулаа. Ээж миний шил аяганд жимсний шүүс аягалаад талх дөхүүлж тавив. Дахиад л нам гүм боллоо. Чимээгүй суух гэдэг үнэхээр аймаар ажээ. 

	Ээж надаас аавтай юу ярив гэж асуусан ч үгүй. Лоренцийн бичсэн өгүүллийг ээж лав уншаагүй байх, бид өөр сонин захиалсан юм даг. Гэхдээ үүнийг дуулгахгүй бол маргааш очоод өөр хүнээс дуулна. Тэгүүлэхгүй л юм сан.

	— Нэг тун эвгүй явдал болсон хэмээн би аяархан хэлээд өглөөнийхөө авч өвөртөлсөн сониныг ээжид гаргаж өглөө. Би ээжид нөгөөх сониноо өгөхдөө уйлж орхив.

	Ээж намайг гайхсан байдлаар харснаа сониныг авч уншиж эхэллээ. Ээжийн царай улам цайж, гар нь чичирхийлж байгаа нь харагдана. Гэвч ээж нэг ч үг дуугарсангүй, сониныг уншиж дуусгалаа. Сониныг алгуурхан гараасаа унагахад нь би

	— Саяхан нэг шөнө надтай хамт ирж явахыг Барти гуайн хардаг хүн бол наадахыг чинь бичсэн хүн. Би тэр хүнтэй зүгээр л нэг тохиолдлоор танилцсан юм. Харин нөгөө нэг надтай цуг явахыг таны харсан хүн бол Серафин гуайн хүү Вернер байсан юм. Тэр бол миний хамгийн сайн найз байгаа юм. Түүнээс биш надтай цуг явдаг тийм завхуул харчуул байхгүй. Бас жирэмсэн ч болоогүй. Та энэ бүхнийг надад тулган бодож хэлж байсан учраас би их гомдсон. Хэрэв та намайг ээж шигээ тэгнэ...

	Би босон харайж, ээжийг түшин авлаа. Ээж өөрөө ширээний ирмэгээс ашгүй сайн барьсан байлаа. Тун гайхалтай сааралтсан хоолойгоор ээж надад:

	— Одоо чи бүхнийг мэджээ! хэмээн хэлэв. 

	Тэгээд болгоомжлон босож өрөө рүүгээ явлаа. Би ширээгээ цэвэрлээд ээжийг орж ирэх болов уу гэж горьдон хүлээлээ. Гэвч ээж орж ирсэнгүй.

	Би босож ээжийн үүдэн дээр очиж чагнав. Эртээрийнх шиг ороод очих зориг над хараахан хүрсэнгүй. Гэвч ээждээ би тун их санаа зовж байна. Ээжийн царай тун муу байсан. Хаалганы завсраар тусах зурвас гэрлээс өөр юм над мэдэгдсэнгүй. Нэлээд хэсэг хугацаа өнгөрсний дараа цаас шаржигналаа. Ээж ямар нэг зүйлийг уншиж байгаа юм байх даа.

	Би өрөөндөө очиж, орондоо орж хэвтлээ. Амьдралдаа анх удаа л өнөө орой өөрийн гэсэн өрөө тасалгаа, ор дэвсгэртэй байх юутай сайхан болохыг би мэдэрч байна. Миний нойр хүрч өгөхгүй орондоо удаан эргэж хөрвөлөө. 

	Маргааш би өөрийн гэсэн гэр оронтой байх ч юм бил үү, үгүй ч юм бил үү, бүү мэд дээ.

	Жирийн л нэгэн өглөө боллоо. Ээж надтай зүгээр ярьж байснаа ганц нэг зүйл захиж орхиод ажилдаа явлаа.

	Сэтгэл минь нэг л тайван биш. Ээж юу гэж бодож яваа юм бол доо? Хэрэв намайг загнаж, арга хэмжээ авбал чухам юу болж байгааг би мэдэх сэн. Харин ингээд чимээгүй байхаар...

	Хичээлдээ очиход найз нар маань намайг ямар нэг баатарлаг үйл явдал хийсэн мэт угтлаа. Би сонинд бичигдсэн гэнэ. Надад тохиолдсон бэрхшээлд нийгэм, хамт олон туслах ёстой юм байх.

	Бүхэл бүтэн хот, тэр ч байтугай аймаг маань бүхлээрээ, мэдээж хэрэг манай чөлөөт залуучуудын эвлэлийн үүр намайг хэмээн санаа тавьж байна. Мэдээж хэрэг би инженер болох ёстой. Тэгээд би ямар нэг сайхан зүйлийг бүтээнэ. Нэг том нээлт ч хийж магадгүй. Гайгүй, үзэх л болно доо.

	Миний амьдрал тийм ч муу байгаа биш л дээ. 

	Балунайтын Юрген ЧЗЭ-ийн үүрийн тусгай хурал хийлгэхийг шаардав.

	— Чухам ямар хэлбэрээр Дөртед туслах тухай зөвлөцгөөе хэмээв.

	Харин туслалцаа хүсэж байгаа эсэхийг хэн ч надаас асуусангүй.

	— Нэг хурал ч ер нь хийлгүй болохгүй. Бас өөр олон зүйлийг ярьцгааж болох юм хэмээн Вернер өгүүлэв.

	Вернер ч гэсэн хуучнаасаа өөр болчхож. Сургуулийн хашаан дотор түр хоёулхнаа үлдэхэд би Вернерээс

	— Чи яагаа вэ? Надад уурлаа юу? гэв.

	— Чамд уу? гээд Вернер албадан инээмсэглэв. Тэгээд цааш нь, — Үгүй ээ, зөвхөн л өөртөө. Тийм ээ зөвхөн л өөртөө гэв. 

	Траутхен хүрч ирсэн тул тэрээр өөр юм ярьсангүй.

	— Бид үүрээрээ юм уу, аль эсвээс, ангиараа үйлдвэрт захиа бичиж чамайг дагалднаар авахыг гуйя. Дараа нь цөмөөрөө танайд очиж ээжид чинь тайлбарлая хэмээн Траутхен өгүүлэв.

	— Та нар тэгж болохгүй хэмээн би ундууцан уцаарлалаа.

	Гэнэтхэн л хэн дуртай нэг нь миний хэрэгт хөндлөнгөөс оролцох эрхтэй болчих оо юу? хэмээн бодсоноо, — Би та нараас туслалцаа гуйгаагүй, юм бүхэн хэвдээ байна. Тэгээд ч би яахаа хэдий нь шийдсэн хэмээн ширүүхэн хэлэв.

	— Муугүй л хэрэг хэмээн Траутхен өгүүлэв. 

	Түүний дэвшүүлсэн санал ингээд замхрав бололтой.

	— Тэгээд чи юу гэж шийд ээ вэ?

	— Үүнийг би та нарт хожим хэлнэ.

	Хэд хоногийн дараа би гуанзны гал зууханд очиж, ээжтэй уулзлаа. Ээж зөндөө олон сайхан зүйл бүхий том ширээний хажууд суун оройн хоолонд зориулан шанцай хийж байна. Ээжид тусалж байгаа хоёр охин бол дагалднаар суралцаж байгаа охид ажээ. Түүний нэгийг нь би муухан таньдаг юм. Ээж тэр охины ажилд чадамгай, юм сурах дуртайг гайхан ярьж байсан бил ээ.

	Ээж намайг гайхсан байдалтай харав. Арга ч үгүй бил ээ. Би ээжийн ажлын газар төдий л их очиж байсан биш. Ажил хийж байхад нь түүгээр нь холхих юм уу, хөшилдөж зогсвол ээж дургүйцдэг юм. Гуанзны гал зуух бол хуран цугларах газар ч биш, хүүхдийн цэцэрлэг ч биш. Энэ ч үнэн л дээ.

	Гэхдээ өнөөдөр бол өөр хэрэг. Ээж намайг жинхэнэ зочин шиг хүлээн авлаа. Ээж ажлаа орхин босож хүмүүсээс зайлсхийн цонхны дэргэдэх өөрөө хоол иддэг болов уу гэмээр жижиг ширээний дэргэд ирээд ямар хэргээр ирсэн болохыг надаас асуулаа.

	— Би таны хүссэнээр аягачийн юм уу, тогоочийн дагалднаар орох гэрээ байгуулах саналтай ирлээ хэмээн би тун шийдэмгий хэлэв. 

	Сүүлийн хэдэн өдөр би ингэж шийдсэн юм. Би ээждээ эрхбиш санаанд нь таарах зүйл хийе гэж бодсон юм.

	Ээжийн царайд баярласан байдалтай инээвхийлэл тодорч байна. Гэтэл ээж

	— Үгүй, Дөрте минь, одоо би зөвшөөрөхгүй гэлээ. 

	Миний арга ядсан царайг хараад

	— Тэгээд ч энэ асуудал оройтсон, одоо дагалднуудын хичээл удахгүй эхлэх гэж байна шүү дээ. Гэхдээ зөвхөн үүнээс ч биш. Миний чамд итгэх итгэл найдвар тун бага байсныг би өөрөө олж мэдээд тун их гэмшсэн шүү. Чи бол миний бодож байснаас хавьгүй сүрхий хүүхэд юм. Миний бодлоор аавынхаа занг чи яг дуурайсан шиг байна. Аав чинь зөв гэж бодсон зүйлээсээ хэзээ ч ухардаггүй хүн. Чи ч гэсэн бас ухрах ёсгүй. 

	Ээжийн энэ үг миний гайхлыг төрүүлэв.

	— Үгүй, та нар чинь миний аавыг хэн байсныг мэдэхгүй гээ биз дээ.

	— Хэрэв чи тэгж асууж байгаа бол ч мэдэхгүй л дээ. Харин хэн чиний аав болж, өсгөж хүмүүжүүлснийг бол би мэднэ. Тэгээд ч энэ аав чинь чиний зан төрхийг тогтоож өгсөн юм. Аав чинь чамайг зөвхөн хүлцэнгүй байхад биш, харин эргэцүүлэн бодоход сургасан юм. Тэгээд аавыг чинь явсны дараа багшаас чинь эхлээд өөр хүн чамтай ажиллаж эхэлсэн бил ээ. Би чамайг зөвхөн хувцаслаж, хооллож л байж. Энэ бол туйлын хангалтгүй хэрэг. Өсвөрийн үеийнхнийг нүд салгалгүй харж хамгаалахдаа биш харин Мюллер багшийн хэлдгээр тэднийг зан төрх, гоо сайхны хувьд дээд зэргээр зэвсэглэх ёстой ажээ. Үүнд л гол нь байгаа юм.

	— Ээж минь, та надад битгий муу юм санаарай. Би таныг зөв ойлгохгүй байж болох юм. Та гэв гэнэт...

	— Саяхан би чамайг Мюллер багшийнхантай цуг ирж явахыг харсан л даа. Чамайг тэдний рүү очсон болохыг ч мэдсэн. Чамайг бас түрүүнд нь гудамжинд ирж явахыг чинь ч харсан. Тэгээд ч би чамайг харуулдан суусан юм хойно. Нэг зүйлийг би одоо ойлгож авсан. Чиний надад итгэхээсээ багшдаа итгэх нь их байна гэдэг бол миний олон зүйлд буруу хандсаны гэрч.

	— Үгүй, огт тийм биш шүү, ээж ээ!

	— Нуух юмгүй, миний охин яг л тийм. Би өнөө өглөө багштай чинь очиж уулзсан. Хичээл эхлэхээс өмнө амжаад уулзсан юм. Чи мэдэж байгаа шүү дээ, нөгөө эртээрийн болсон явдлын тухай би уучлалт гуйсан. Тэгээд чамд бас нэг хуваарь олж өгч бид хоёрт туслахыг гуйсан.

	— Үгүй, би тантай цуг байхыг хүсэж байна.

	— Тийм ээ, би чамайг алдахгүй байхыг хүсэж байна. Ингэхлээр одоо бид хоёрын санаа нийлж байгаа биз дээ. За одоо харь, ээжид нь хийх юм зөндөө байна.

	Ингээд ээж босож хаалга руу явав. Би ээжийнхээ ард баярлах гомдох хоёрын хооронд үлдлээ. Ээж намайг хаалгаар гаргахдаа

	— Өнөө орой амаа хөдөлгөж... цаг нөхцөөх юм аваачвал хэдийг аваач л даа гэв.

	Би ч уул нь юм цөмөх дуртай л даа.

	Энэ удаа манайхан цөм хуралдаа ирцгээжээ. Тэд нар зэрэгцэн суугаад намайг сониучхан нүдээр ширтэцгээнэ. Цөм л тэвдэж тулгамдсан юм шиг санагдана. Миний хувьд бол тулгамдаж сандрах юм огт алга. Ердөө ч алга.

	Би эхлээд:

	— Дөрте гэсэн зүйлийг хэлэлцэх асуудлаас хасаж болно. Энэ асуудал нэгэнт шийдвэрлэгдчихсэн гэв. 

	Эльвира тэндээс урам нь хугарсан байдлаар:

	— Тэр чинь юу гэсэн үг вэ? Бид эхлээд нэг том ажил зохиох ёстой шүү дээ гэв.

	Би тэгэхлээр нь:

	— Ямар ажил зохиохоо өөрсдөө мэдэцгээ! Миний хувьд бол аль хэдийн асуудалгүй болохыг сая би та нарт хэлсэн шүү гэв.

	Миррийн Хензхен

	— Чи чинь ингэхэд ахиад л зөрүүдэлж орхисон юм биш биз. Чиний л тусын тулд юм хэлэх болгонд чи дандаа зөрүүдэлж байх юм гэв.

	— Уучлаарай, найз нар аа! гэснээ би Вернерийг харав. 

	Тэр өнөөдөр гартаа цаас харандаагүй сууж байна. Гэхдээ сэтгэл нь тун их үймж байгаа бололтой. Би түүнийг эвгүй байдалд оруулахгүйн тулд цааш нь үргэлжлүүлэн

	— Ээж бид хоёр хоорондоо сайн ярилцсан. Бас Мюллер багштай ч ярилцаж зөвлөгөө авсан. Бүх юм зүй ёсоороо болж өнгөрнө.

	— Тэгээд чи сонинд нэг их юм бичүүлж, өдий төдий уншигчдын анхаарлыг татдаг хэрэг үү? Одоо уншигчид өөрсдийнхөө санаа бодлыг бичихээр бодол болон суугаа. Тэгэхэд чи ажигч үгүй, асуудал шийдвэрлэгдсэн гэж суудаг мөн ч таарч дээ. Чи арай сонинд бичигдэж олны анхаарлыг өөртөө татах гээгүй биз?.. гээд л Эльвира урсгаж гардаг юм байна.

	— Би уул нь сонинд юм бичүүлэх ч гэж бодоогүй юм л даа.

	— Аа тэгээд, хэн Лоренцэд чиний түүхийг ярь аа вэ? Аль эсвээс тэр тэгж зүүдлээ юү? Эсвээс өөрөө зохиогоо юу?

	— Хэрэв чи ингэж олны анхаарал татах гэж байгаа бол одоо тэр чинь болоод байх шиг байна.

	— Бид чамд туслах гэсэн юм. Тэгэхдээ зөв эхлэх нь чухал юм. 

	Эльвирагийн энэ махруу байдал Вернерийг тэвдүүлэв.

	— Нөхөд өө! гэснээ түүний нүүр нь яггүй улайж, — Би ч гэсэн бас нэг юм санаачилъя гэж бодож байна. Жишээ нь сайн дураараа субботникийн ажил хийцгээж болох юм. Уурын хөдөлгүүрт усан онгоцны зогсоолын тавцанг будацгаая. Энэ санааг аав надад төрүүлсэн юм. Будгийг бидэнд өгнө гэсэн. За яах вэ, нөхөд өө? хэмээн Вернер өгүүлэв. 

	Би Эльвираг харж

	— За энэ чинь л харин бидний хийх ажил даа! хэмээн өгүүлэв.

	— Будах? Үүнийг чинь будагчид хийж чадахгүй хэрэг үү? хэмээн Эльвира тээнэгэлзсэн байдлаар хэлэв.

	— Үүнийг бол бид субботникийн журмаар хийцгээе гэж бодсон юм. Энэ бол сургуулиа төгсгөхийн өмнө үүрээрээ хийх ажил. Бас сургууль курст орохын бэлтгэл ч болж болох юм. Бид олуулаа учир нуурын захын сандлуудыг ч бас будсан болно хэмээн Вернер хэллээ. 

	Траутхен тэндээс

	— Сандал будах ч харин аятайхан ажил байна.

	Улаан, ногоон, шар, хөхөөр салаавчлан будвал тийм ч муу биш болно. Би бол дуртай л байна. Юрген чи бас дуртай байгаа биз дээ? хэмээн Траутхен нэмж хэлэв. 

	Траутхенээс ийм үг сонсоод Юрген ч за л гэлгүй яах вэ.

	Их маргалдсан ч үгүй энэ саналыг цөм зөвшөөрлөө. Эльвира л энэ удаа биднийг араар нь тавив. Эльвира уул нь ямар нэгэн тэмцлийн төлөвлөгөө зохиохыг боджээ. Бид түүнээс нь нэг субботникийн ажил зохиож орхив. Ингэхлээр Эльвирагийн дурамжхан байдаг нь аргагүй биз ээ.

	— Тэгээд хэзээ эхэлцгээх вэ, та минь? хэмээн Юрген асуув.

	— Одоо ингээд ч эхэлсэн яах вэ хэмээн Вернер хариуллаа. 

	Вернер өнөөдөр эхлэхээр тун яарч байгаа бололтой.

	— Одоо бид хурлаа хаагаад будгаа авчирч, ажлаа эхэлцгээе хэмээн тэрээр нэмж хэлэв.

	— Чөлөөт залуучуудын эвлэлийн хөх цамцтай, энэ л хэвээрээ юү? Будаг болчихвол яах бил ээ хэмээн Траутхен бодолхийлэв.

	— Нуурын хажууд юм чинь усанд сэлэх гэж байгаа юм шиг хувцасласан ч яадаг юм.

	Эльвира тэндээс:

	— Тэгээд гэрийнхээ даалгаврыг хэзээ нь хийцгээх бил ээ? хэмээн ярианд ахин оролцов. 

	Энэ ч бас л зөв асуулт. Мэдээж хэрэг гэрийнхээ даалгаврыг мартаж хаанаас болох вэ. Вернер бид хоёр бол бүр ч болохгүй хэмээн би бодлоо.

	— Эхлээд гэрийнхээ даалгаврыг хийцгээгтүн! Тэгээд хэн бэлэн болсон нь нуур луу очицгоо. Би ямар ч гэсэн тэнд очоод байж байя хэмээн Вернер хэлэв.

	Бусдын адил би гэрийн зүг яаран алхавч, миний сэтгэл нэг л тайван биш. Вернер завины зогсоолын тавцанг цагаан

	будгаар будаж эхэлж байгаа байх даа. Ганцаараа лав урамгүй байгаа биз. Хэрвээ Вернер хичээлээ орой хийхээр шийдэж байгаа бол би ч гэсэн бас л тэгж болох шүү дээ хэмээн бодно. Одоо хоёулаа ажлаа хийчхээд орой тус тусдаа хичээлээ давтацгааж болох юм.

	Түдэлгүй миний өмнө нуурын ус мяралзаж харагдлаа. Эргэн тойрон давалгаанд хучигдсан урт тавцан дээр Вернер сууж харагдана. Тэртээ холоос түүний исгэрэх нь дуулдаж байна. Гэхдээ тэр ганцаараа биш, харин Юрген түүнд бараа болж үлджээ. Тэр хоёр нэлээд их газрыг будчихсан харагдана.

	Энэ ажил хэдий хүнд биш боловч дасаагүй тул нэг л эвгүй, зууралдаад ч байх шиг. Гарт төдхөн цэврүү үсэрч орхилоо. Би шүдээ зуун, өвдөж байгаагаа мэдэгдэхгүйг хичээв. Юрген ч бас исгэрэхээ болив. Вернер нүүрнийхээ хөлсийг байн байн арчиж байна.

	Юрген гэв гэнэт босоод

	— Хөөе тамирчин найз аа, жаахан наашлаач гэв.

	Миррийн Хензхен тэндээс элсэн дундуур ирж явна. Түүний усанд сэлэхдээ өмсдөг өмд нойтон байгаа нь саяхан усанд орсныг гэрчлэх ажээ. Наранд халсан модон дээр түүний хөлөөр нойтон мөр гарч байна.

	— Өө чи чинь бас манай ангийнх бил үү? Арай дургүй байгаагүй биз дээ, найз аа? хэмээн Юргенийг хэлэхэд

	— Хаанаас даа, тамирчин хүн тэгэхгүй. Түүнээс гадна жаахан бие халаагаад ирж байгааг чи харж байгаа биз дээ. Би хэдхэн зуун метр сэлээд ирлээ. Жаахан бие халаагаадахъя гэж бодсон юм. Надад нэг багс байна уу, та минь? хэмээн Хензхен өгүүллээ.

	Увж цувсаар бусад маань ч цөм ирцгээлээ. Охид бид сандал будацгаав. Сандал будах нь арай амар агаад сонирхолтой аж. Учир нь байсхийгээд л өөр нэг өнгө авна. Түүнээс гадна сандлыг энд тэнд модны сүүдэрт тавьсан нь бүр ч аятайхан ажээ. Сандлуудыг чулуун суурин дээр эрэгдэж бэхэлсэн тул зөвхөн түшлэг, суудал хоёрыг нь л будав. Бид хоорондоо өрсөлдөн будацгааж байгаа юм. Хэрэв бид завсар хооронд нь ус руу гүйцгээхгүй шаламгай будацгаавал орой болоход нэг дан будаж дуусах төлөвтэй байна.

	Эльвира хатуу цаасан дээр «Нойтон будагтай» гэсэн үг бичив. 

	— Үдэш харанхуй болсон хойно хэн үүнийг үзэх вэ дээ. Тэгээд хүн ирээд сууж орхивол мөн ч хөгжөөнтэй юм болно доо хэмээн Эльвира өгүүлэв. Тэгвэл ч тэр эрэгтэй юм уу, эмэгтэйн, аль эсвэл хоёулынх нь өмссөн хувцас авах юмгүй болж орхино доо.

	— Тэр ч яах вэ? Харин сандлын маань шинэхэн будаг л арчигдаж орхивол харамсалтай хэрэг хэмээн Траутхен хөгжөөнтэйгөөр өгүүлэв.

	Бид нар хөгжин инээцгээв. Хөвгүүд маань ч гэсэн инээцгээж байгаа байх. Тэд нарын исгэрэлдэх нь бидэнд дуулдаад байгаа юм чинь. Вернерийн исгэрэх хууч тэдэнд лав халдсан бололтой.

	Хамтарч ажил хийх гэдэг хэчнээн их хөгжөөнтэй болохыг би огт мэддэггүй байжээ.

	Долоо хоногийн дараа завины зогсоолын цагаан тавцан мод, нуурын захын өнгө алагласан сандлуудын гялалзан харагдах нь түүгээр очсон хэн бүхний нүдэнд үнэхээр найртай сайхан ажээ.

	Зөвхөн Вернер л баярлахгүй байгаа бололтой. Хотоор хүмүүс бидний тухай хэдий их ярьж, биднийг магтах бүр Вернер улам л уруу царайлах болов.

	— Нэг жаахан юм будсаны төлөө энэ хүмүүс яасан ч их шуугилддаг юм бэ? Бид ямар бүхэл бүтэн хотыг шинэчилж орхисон биш хэмээн тэрээр үглэнэ.

	— Хүмүүс үүнийг ажиглаж байна гэдэг чинь сайхан л хэрэг. Хэн ч ганц үг хэлэхгүй өнгөрвөл бас л болох шүү дээ. Тэгвэл чамд зүгээр гэж үү? Түүнээс гадна чи энэ ажлыг эхэлж сэдсэн болохоор зүй ёс нь хамгийн түрүүнд баярлах ёстой биш үү? Бидний хэнд маань ч үүнийг будах санаа төрөөгүй шүү дээ хэмээн би түүнийг зөвтгөлөө.

	Үүний дараахан нэгэн өглөө Мюллер багш ангид орж ирэхдээ нэгэн захиа авчирч Вернерт өгөв. Энэ захиа нь манай ЧЗЭ-ийн үүрийн хаягаар ирсэн бөгөөд хотын даргаас биднийг цайнд урьсан байлаа. Бүгд баярлан хашхирцгаав. Цөмөөрөө хотын даргын хүлээн авалтад уригдсандаа бид тун ч хөхиүн байцгаалаа.

	Интоор жимстэй бялуу тавьсан байлаа. Хотын дарга нээж товч үг хэллээ. Тэрээр их хөгжөөнтэй хүн юм. Ярьж байгаа яриа нь өөр шигээ хөгжөөнтэй, бас юм бодогдуулсан сонин ажээ. Тэрээр хотын даргын ажилд тохиолддог жаргал, зовлонгийн тухай тун сайхан ярилаа.

	— Энэ хотын түүхэнд та нар нэг сайхан хуудас нээлээ. Ийм зүйл ахин олон олноор гарч байх болтугай хэмээн үгээ төгсгөв.

	Траутхен намайг тохойгоороо нудраад:

	— Хэрвээ бид нар хотын түүхэнд бичигдсэн бол үнэхээр дурсгалтай зүйл болжээ. Чи ийм юм болно гэж санасан уу? хэмээн надаас асуулаа. 

	Манай үүрийн даргыг урагш гарч ирэхийг урив. Түүнд бидний шагналыг гардуулж өгөх гэж байгаа ажээ.

	— Энэ мөнгийг та нар дуртай зүйлдээ зарцуулж болно. Ямар нэг юм худалдаж авцгааж, аль эсвээс нэг аялал зохиож ч болно. Энэ бол та нарын шийдэх асуудал хэмээн хотын дарга хэллээ.

	Вернерийн царай улайв. Тэр лав мөнгийг гардаж авах дургүй байгаа бололтой.

	— Энэ чинь бүр бантаж орхижээ. Цаадхын чинь толгой нэг л ажиллахгүй оргиод байх шиг байна. Хөгийн нөхөр юм даа! хэмээн Юрген шивнэв.

	Би ч гэсэн Вернерийн учрыг ойлгосонгүй. Тэрээр бидэн рүү эргэж харан, дуулдахгүй шахам зөөлхөн дуугаар:

	— Юрген ирж та нарын энэ шагналыг гардаж ав хэмээн өгүүлэв.

	— Юу гэсэн үг вэ? Чи өөрөө нэгэнт оччихсон байж хэмээн Юрген хариуллаа.

	Вернер толгой сэгсрээд

	— Энэ бол нэр хүндийн асуудал, та нарын хувьд бол нэр хүндтэй зүйл, гагцхүү миний хувьд л биш гээд тэрээр гүнзгий амьсгаа аваад, цаашаа ярихад тун хүнд байгаа бололтой. 

	— Би аавын сэтгэлийг зовоосон учраас аав надад үүнийг даалгасан юм. Учир нь би... хэмээн түгдэрч, царай нь яруу найрагчийн хөшөөний дэргэдэх цэцэг шиг улаан болчхов.

	— Чи чинь яачихаа вэ? хэмээн Юрген сандран асуулаа.

	— Би үйлдвэрчний эвлэлийн хорооны татварын мөнгөнөөс аваад хэрэглэчихсэн юм. Аав өөрийнхөө хорооны гишүүдийн татварыг хураадаг юм. Би уул нь мөнгөтэй болмогц өврийнхөө мөнгөнөөс нөхөн хийх санаатай байсан. Гэтэл аав наана нь мөнгөө тушаах болоод мэдэж орхисон юм.

	Тэгээд аав надаас:

	«Хөдөлмөрчин хүний мөнгө чухам ямар үнэтэй болохыг чи мэдэх үү?» хэмээн асуусан юм. Эртээр би та нарт үүнийг хэлээгүйг минь уучлахыг хүсье хэмээн тэрээр нэмж хэлэв.

	— Чухам хэдэн марк байсан юм бэ? хэмээн Эльвира тэндээс асуув.

	— Арван марк, нэг аравтын дэвсгэр байсан юм гэв.

	— Иймхэн юмны төлөө ингэж толгой унжуулж зогсох ч гэж дээ хэмээн Юрген өгүүлэв.

	— Үгүй, энэ бол хэмжээнээсээ биш юм гээд Вернерийн дуу ахин чангарч хэвийн боллоо. 

	Энэ нь түүний сэтгэлд том дарамт болж байгаа бололтой.

	— Та нар манай аавын занг ямар мэдэхгүй биш. Энэ бол бага ч гэсэн зарчмын асуудал. Аав надад үүнийг тун сайн ойлгуулсан. Би ч ойлгосон гэж бодож байна. Тэгээд аав намайг өнөөдөр шагнал хүлээж авсан гэж дуулбал бусдын хувьд бол яах вэ, харин чиний хувьд... бол хэмээн өгүүлнэ гэв.

	— Чи ямар учраас тэр мөнгийг авсан юм бэ? Магадгүй онц чухал хэрэг ч гарсан байж болох шүү дээ хэмээн Хензхен ярианд оролцов.

	— Үүний учрыг би одоо хэлж чадашгүй гээд Вернер ахиад эвгүй байдалд орох мэт болов. 

	Энэ ярианаас хол үлдсэн ганц хүн бол би л байлаа. Би босож

	— Вернер тэр мөнгийг надад өгсөн юм. Надад л тус болох гэсэн юм гэв.

	— Вернерийн чиний төлөө үхэн хатан зүтгэдгийг ч бид мэднэ л дээ. Харин чиний тусын тулд хулгай хийдгийг бид... хэмээн Юрген хэлэв.

	Түүний сүүлчийн үгс бараг дуулдсангүй. Миний төрсөн өдрөөр Юргений авчирсан лиш цэцэг санаанд минь гэнэт оров.

	— Охин минь чамд ямар учраас мөнгө хэрэгтэй болсон юм бэ? Үүнийг хэлснээрээ чи найздаа тус хүргэж болох юм хэмээн хотын дарга асуув.

	— Би аавтайгаа очиж уулзах гэсэн юм. Тэгээд надад замын зардал шаардлагатай болсон. Энэ бол би дуртайдаа ч зугаалж явсан хэрэг биш. Үүнийг манай ангийнхан цөм мэдэцгээж байгаа хэмээн би хариу өчив.

	— Үүний хувьд бол бидний хэн нь ч гэсэн Вернерийн адил хандах байсан юм. Би сайн мэдэж байна. Би ч гэсэн мөнгийг гардаж авахыг хүсэхгүй байна. Надад ч гэсэн Вернерээс дээрдэх юм алга. Бид ер нь цөмөөрөө яагаад ч юм нэг л төстэй нөхөд хэмээн Юрген хэлэв.

	Би хотын даргыг ажиглав. Түүний царайд санаа зовсон бас шүүдэглэсэн байдал илт байв. Хүн яаж ийм царай гаргаж болдог юм бол, сурах юм сан.

	Энэ хүн бол зөвхөн биднийг зочлогч болоод зогсоогүй бас бидний дотроос хамгийн ахмад нь болохоор аятайхан төгсгөх аргаа ч бас мэджээ.

	Тэр цагаан дугтуйтай зүйлийг дээш өргөн:

	— Энэ дотор 150 марк бий. Энэ бол та нарын юм. Хэн ирж үүнийг гардан авах вэ? гэв.

	Бүгд л хадчихсан юм шиг сууцгаав. Харин Траутхен ганцаараа босов. Гэвч тэрээр урагш алхаж зүрхэлсэнгүй.

	— Вернер бидний нэгэнд тус болохыг бодсон байна. Гэвч түүнд мөнгө байсангүй. Тэрээр мөнгөө буруу замаар олчихжээ. Энэ бол муу хэрэг. Үүнийгээ ч тэр ойлгож байна. Тэгээд ч түүний санаа зовон ичиж байгааг бид цөм харцгааж байна. Бид нар энэ мөнгийг нэг ашигтай зүйлд зарцуулахаар шийдэх нь зүйтэй. Жишээ нь хэн нэгэнд нь тусалж болох юм хэмээн Траутхенийг хэлэхэд цөм алга ташицгаалаа. Тэр байтугай юмыг шийдэхдээ нэлээд уддаг Эльвира ч алга ташив. Энэ бол цөмөөрөө Траутхений саналыг дэмжиж байгаа хэрэг бил ээ.

	— Энэ мөнгөөр бид юу хийцгээж болох вэ? хэмээн Юрген хотын даргаас асуулаа.

	Хотын дарга ахин нэг яриа хийх гэж байгаа юм шиг босож ирснээ

	— Алс тэртээ газар нэгэн жижиг улс бий. Тэнд дайн болж байгаа юм. Тэнд та нар шиг охид, хөвгүүд эх орныхоо эрх чөлөөний төлөө фронт дээр амь бие хайргүй тэмцэж байна гээд сууж орхив. 

	Тэр цааш нь өөр үг хэлсэнгүй боловч, бид бүгдээрээ санаа нийлж байна.

	Хэдэн өдрийн дараахан Мюллер багш намайг дагуулан мужийн төв орохоор явлаа. Тэрээр үйлдвэрийн дэргэдэх мэргэжлийн сургуулийн захиралтай уулзах зөвшөөрөл авлаа. Биднийг энд хүлээж байжээ. Үйлдвэрийн өндөр цагаан барилга урьдын адил миний сэтгэлийг татаж, намайг сургуульд авах л болтугай гэсэн ганцхан бодол л одоо миний сэтгэлийг эзэмдэж байна. Ер нь яадаг бол? Аваасай л бил ээ.

	Үгүй, сандраад ч байхдаа яах вэ. Мюллер багш надтай цуг яваа шүү дээ. Мюллер багш хөөцөлдөхөд нэгийн зэрэг сурагчийг оруулж дөнгөлгүй.

	Нөгөө урчхаад, ахин эвлүүлж наасан тооны олимпиадын үнэмлэхээ би бас авчирсан юм. Цавуугаар зүйн наасан миний үнэмлэхийг захирал харж сууснаа намайг жаахан дүүтэй юү? хэмээн асуув. 

	Миний царай улайж орхилоо.

	— Тийм ээ, нэг жаалхан дүүтэй, хоёр настай хөөрхөн хүү бий гэв.

	Мюллер багш царайгаа хувиргасан ч үгүй. Нээрэн ч ямар худлаа юм биш дээ. Харин энэ захирал миний тэр жаахан дүү л үүнийг нь урж орхиж гэж бодож байгаа байх. Эндээс гараад Мюллер багш чухамдаа хэн урсан юм гэж л асуухгүй бол л яамай. Нээрэн багш ингэж бодож байгаа болов уу?

	Тэд нар намайг авсангүй. Тийм ээ, арай л авсангүй. Энэ жилийн хувьд хүүхэд авах зай алга гэнэ. Ядахдаа дотуур байранд ч ор байхгүй гэнэ. Дотуур байр бол мэдээж надад бас л шаардлагатай шүү дээ. Харин ирэх жилийн хувьд бол намайг урьдчилан бүртгэж авлаа. Хожим хэзээ нэгэн цагт оюутан ч болж болох боллоо. Энэ бол одоо надаас л шалтгаална. Миний л хэр зэрэг үр бүтээлтэй ажиллахаас л шалтгаална даа. Мюллер багш, захирал хоёр ч бас ингэж хэлсэн.

	Тэндээс буцаад гэр лүүгээ явах замдаа Мюллер багш:

	— Одоо энэ нэг жил юу хийдэг бил ээ дээ? Чи ямар гэртээ гар хумхиж хоосон суултай биш гэлээ. 

	Би сулхан дуугаар,

	— Ээжтэйгээ зөвлөе. Эрхбиш нэг зүйл санаанд орж ирэх байлгүй дээ гэлээ.

	— Энэ сайхан нэг жилийг чи аль болох ашигтай зарцуулах хэрэгтэй. Тухайлбал хөдөө аж ахуйн машин техник дээр ажиллаж болох шүү дээ. Тэр үйлдвэрийг чи сайн мэднэ. Тэндээс чамд сурах зүйл ч их бий. Хэрэв аз таарвал Серафин гуайн бригадад ч хуваарилагдаж болох юм. Энэ бригад бол тэргүүний бригад. Тэр ч байтугай цол мандат хүлээгээд авчихсан бригад. 

	Би Мюллер багшид талархлаа илэрхийллээ. Харин тэрээр:

	— Дөрте, чи надад нэг зохион бичлэгийн ажлын өртэй шүү дээ! Одоо чи түүнийгээ бичиж чадах уу? гэлээ. 

	Би толгой дохилоо. Энэ зохион бичлэг одоо ч гэсэн тийм хялбархан биш гэдгийг би ойлгож байна. Гэвч би толгой дохилоо.

	— Нэг долоо хоногт амжих уу?

	— Тэгье амжуулъя, багш аа гэлээ. 

	Төмөр замын буудал дээрээс харих замдаа Юргентэй дайралдав. Тэрээр дөнгөж нэг сонин худалдаж аваад замын хажуугаас намайг чиглэн ирлээ.

	— Зөвхөн өчигдөр, өнөөдөр нийтлэгдсэн уншигчдын захианууд нийлээд зургаа болж байна. Тэд нар тун догь юм бичицгээсэн байна. Дөрте чи эднийг бүгдийг нь уншсан уу? гэлээ. 

	Би уншаагүй тул сонирхон

	— За тэгээд юу гэж бичицгээгээ вэ? гэвэл Юрген халааснаасаа жижигхэн тэмдэглэлийн дэвтэр гаргаад яг л нэг өөрийнхөө зохиосон алиа шогийг сонирхуулах гэж байгаа мэтээр инээвхийлэн:

	— Би бүх саналыг уншиж цэгнээд гол санаануудыг нь авч бичсэн юм. За сонсож бай гээд намайг нэг ажигласнаа:

	... - Ээж нь охиндоо итгэх итгэл дутаж байна. Макаренкогийн зохиолыг унших хэрэгтэй байна. Энэ залуу охинд манай нийгэм журамт үеийн мэргэжил эзэмшүүлэх сургууль, хайр ивээл шаардагдаж байна. Хамт олон нь, ялангуяа тэдний хөрш...

	— За, за боль, боль! Чи манай хөрш авгайг ямар танихгүй биш дээ. Тэр авгай надад тусалдаг юм бол ч ёстой нэг... За одоо би харилгүй болохгүй. Бас нэг зохион бичлэгийн өртэй. Чи Вернертэй дайралдаагүй биз?

	— Нэгд бидэнд чинь одоо хийх зохион бичлэг байхгүй шүү дээ...

	— Та нарт ч үгүй л дээ. Харин би л... гэхэд минь тэрээр

	— Дахиад л нэг тусгай даалгавар ав аа юу? Тэгээд үнэхээр бичих ёстой юм уу?

	— Тийм ээ.

	— Тэгвэл би ч явъя даа, Дөрте минь. Чамтай цуг ажиллахад над мэтийн хүний ухаан гүйцэхгүй, харин үс минь урьдаар цайж орхих байх. За баяртай гээд тэр явлаа.

	Би гэртээ ирж суугаад зохион бичлэгээ эхэллээ. 

	Оройн жаргах наран тэнгэрийн хаяаг улайруулан байна. Бидний амьдралд өнөө орой шиг сайхан орой хэчнээн олон дайралдах бол. Бутанд гэрэлт цохнууд нисээд загасчны зогсоол тавцангийн доогуур усны зөөлөн долгио яруу сайхнаар шуугин мяралзаад л үнэхээр сайхан даа. Гэхдээ ийм орой олон дайралдах болно. Вернер бид хоёр тэр замаар олон дахин явна. Бид хоёр байсхийгээд л зогсоцгооно. Тийм ээ. Байсхийгээд л зогсоно. Олон удаа зогсох болно. Ай даа! Зун маань одоо л эхэлж байна.

	«Миний дуртай мэргэжил ба ирээдүйнхээ тухай төсөөлөн бодох минь» хэмээн гарчигласан дэвтэр миний өмнөх ширээн дээр байна. Гарчиг тавиад хоёр өгүүлбэр бичив. Цааш нь өөр зүйл санаанд орж ирэхгүй л байна. Биднийг өнөөдөр үйлдвэр дээр очоод юу болсныг Вернер мэдээгүй шүү дээ хэмээх нэгэн бодол надад төрнө. Энэ тухайгаа дуулгах сан гэхээс миний сэтгэл яарна. Гэтэл миний шүүгээн дотроос нэг сонин хонхны дуу гарлаа. Би босон харайж очоод шүүгээгээ нээн жижиг модон хайрцаг гаргалаа. Энэ хайрцаг дотор би харилцуур утсаа байрлуулсан юм. Би баярлан чихэвчийг авч толгойдоо углаад жижиг хөшүүргийг эргүүлэн микрофоныг амандаа барин нэрээ хэлэхэд:

	— Дөрте, дуулдаж байна уу? Хараач. Би үүнийг чинь ганцаараа хийж чадлаа. Төхөөрөмж маань ажиллаж байна хэмээх түүний дууны өнгөнд баярлаж хөөрсөн шинж илт. 

	Би ч гэсэн баярлаж байгаа гэж жигтэйхэн.

	— Чи завтай юу? хэмээн Вернер аяархан асуув.

	— Үгүй, завгүй, найз аа. Би одоо зохион бичлэгээ хийлгүй болохгүй. Яагаа вэ... Нөгөө нэг бичээгүй ажил, санаж байгаа биз дээ?

	— За тэгвэл яах вэ. Би оройжингоо гэртээ өөрийнхөө өрөөнд байж байна. Хэрэв асуух юм гарвал утасдана биз. Одоо амархан болсон шүү дээ.

	— Би дарааллаа биччихээд хамтарч ярилцъя.

	— Тийм ээ, тэгэлгүй яах вэ.

	— Вернер ээ! Төхөөрөмжөө буцаагаад тавьчих, би чам руу одоохон утасдъя. Дамжуулагчаа хоёулаа нэг шалгаадахъя.

	Би утсаа ахин залгах зуураа миний амьдралд орхиж болшгүй гурван зүйл байна. Энэ бол нэгдүгээрт: Вернер, хоёрдугаарт: ээж, гэр орон, гуравдугаарт: техник юм гэсэн бодол надад төрөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Югендвай — 8 дугаар ангийн хүүхдүүдийг залуучуудын эгнээнд багтаан авах баяр. Югендвайг сургууль, шефийн холбоотой албан газар, үйлдвэр, эцэг эхчүүдээс нь тэднийг социалист нийгмээ хүндэтгэн үзэх, бахархах, улмаар тэдний ертөнцийг үзэх үзлийн боловсрол, хүмүүжлийг улам дээшлүүлэх үзэл санааны доор явуулдаг. Орч.




	[←2]
	 Кихотто — хүний нэр




	[←3]
	 Розинент — газрын нэр




	[←4]
	 Бертольт Брехт (1898-1956) — Германы нэрд гарсан социалист реалист зохиолч, театрын найруулагч, Энх тайвны төлөө Лениний шагналтан, (богинохон халимагтай)




	[←5]
	 Бийтлес — английн хөнгөн хөгжмийн дуучид (урт үстэй)




	[←6]
	 Аривидерчирома — эртний нэгэн дууны үг
 




	[←7]
	 ЧЗЭ — чөлөөт залуучуудын эвлэл




	[←8]
	 Шребер — 19 дүгээр зууны эцсээр Лейпциг хотод амьдарч байсан эрдэмтэн. Тэрээр хотын захад бага хэмжээний газар худалдан авч түүн дээрээ бяцхан зуслангийн байшин барьж эргэн тойрон цэцэрлэг байгуулж хагас бүтэн сайн өдөр эрүүл агаарт амарцгаах санааг дэвшүүлжээ. Түүнээс хойш хөнгөн маягийн зуслангийн байшинг түүний нэрээр нэрлэх болжээ

